
Príomhfheidhmeannach
de dhíth ar an Údarás
“Muna dtugtar cead dúinn príomhfheidhmeannach eatramhach a
cheapadh, titfidh an tÚdarás as a chéile”: Seosamh Ó Cuaig
Treasa Bhreathnach

TUIGTEAR do Gaelscéal go bhfuil
scoilt i mbord Údarás na Gaeltachta
maidir leis an mbac atá orthu
príomhfheidhmeannach nó
príomhfheidhmeannach eatramhach
a cheapadh.  

Tiocfaidh deireadh le tréimhse

Phádraig Uí Aoláin mar phríomhfhei-
dhmeannach ag deireadh na bliana
seo, agus tá éiginnteacht i gceist le
ceapachán an chéad phríomhfhei-
dhmeannaigh eile, eatramhach nó
buan.  

Deir Seosamh Ó Cuaig, ball den
bhord, “Muna dtugtar cead dúinn
príomhfheidhmeannach eatramhach

a cheapadh, titfidh an tÚdarás as a
chéile.”

Tá roinnt comhaltaí ar an mbord a
chreideann gur cheart don chathaoir-
leach, Liam Ó Cuinneagáin, a bheith
níos láidre faoin cheist agus an fód a
sheasamh i gcoinne na Ranna
Airgeadais agus Gaeltachta agus brú a
chur orthu príomhfheidhmeannach

nua a cheapadh.   Tá fochoiste de
bhord an Údaráis bunaithe chun ceist
cheapachán phríomhfheidhmean-
nach an Údaráis a phlé leis an Roinn
Airgeadais. Is iad baill an fhochoiste:
Liam Ó Cuinneagáin, Dáithí Alcorn,
Breandán Mac Gearailt, Cathal
Seoighe agus Cathy Ní Ghoill.  

Ar lean ar leathanach 2

Uisce faoi
thalamh
faighte ar
Inis Oírr
Treasa Bhreathnach

TAR éis dóibh an deireadh seachtaine
seo caite a chaitheamh ag tolladh ar
fud oileán Inis Oírr tá foinsí uisce úra
faighte acu i roinnt áiteanna éagsúla.
Deir Ruairí Ó Conghaile, nó Ruairí
Sheáin mar is fearr aithne air ó Thigh
Ruairí, “Fuair siad dóthain uisce ag
ceann de na poill tollta le Contae na
Gaillimhe uile a dhéanamh.”  Is aim-
sitheoir uisce é Ruairí a d’aimsigh
uisce dó féin na blianta ó shin agus a
rinne a gcuid fiosrúchán féin timpeall
9 mbliana ó shin agus a fuair amach go
raibh uisce úr le fáil ar fud an oileáin.

Ar lean ar leathanach 3

Mac léinn ag seasamh a fhóid

An dealbh is airde
d’Íosa sa Pholainn
Tá an dealbh is airde d’Íosa
ar domhan sa Pholainn
anois darb ainm ‘Críost
Swiebodzin’.  Is sagart
áitiúil Sylwester Zawadzki
a thosaigh an togra seo cúig
bliana ó shin cé nach bhfuil
sé sásta costas na deilbhe a
admháil.  Meastar gur
meáchan de 440 tonna atá
sa dealbh atá 36 méadar ar
airde.  Tá an dealbh iomlán
bán seachas a coróin óir
agus tá sé trí mhéadar níos
airde ná an dealbh in Rio de
Janeiro mar gheall ar airde
trí mhéadar na coróine.  

An Prionsa William
agus Kate le pósadh
DAR le USweekly i Meiriceá
tá Prionsa William Shasana
chun Kate Middleton a
phósadh in 2011.  Tá siad
tar éis a bheith ag siúl
amach le chéile ar feadh 8
mbliana, cé gur scar siad
faoi dhó le linn na tréimhse
sin.  Is léir go ndearna sé
geallúint léi go bpósfadh sé
í in 2007 agus dá bharr tá
súil anois go dtarlóidh a
bpósadh i lár an
tsamhraidh seo chugainn
nó in 2012.

Sa phictiúr tá Enda Doran agus é ag léirsiú in aghaidh an fhoréigin a d'úsáid baill de na Gardaí in aghaidh mic léinn an tseach-
tain seo caite. Eagraíodh léirsiú síochánta oíche Dé Céadaoin mar thoradh ar an méid a thit amach i mBÁC ar an 3 Samhain.Is
féidir an scéal iomlán a léamh ar lch 2.

Príomhfheidhmeannach de dhíth ar an Údarás
Ar lean ó leathanach a haon

Is ag an gcruinniú boird de
chuid an Údaráis ag Oireachtas
na Samhna i gCill Airne a bhí
an díospóireacht is láidre fós ar
an cheist seo, nó i bhfocail eile
de dhuine de na comhaltaí, is
ann ar thosaigh an “spórt”.  

Dar le Dáithí Alcorn, duine
den fhochoiste agus Comhair-
leoir Contae de chuid Fhianna
Fáil, “Thug Fianna Fáil
tacaíocht láidir don Údarás
agus táim dóchasach go dtioc-
faidh linn teacht ar shocrú
chun an tÚdarás a choinneáil
beo.  Bíonn tuairimí difriúla ag
daoine agus tá muidne ag
obair chun an deal is fearr a
fháil don Údarás.”  

Deir Seosamh Ó Cuaig, ball
den bhord, “Tá an mhoill seo
ar chead cheapachán an
príomhfheidhmeannaigh go
dona.  Tá an rialtas ag
déanamh dochar don Údarás
le tamall maith, ar dtús gheall
Éamon Ó Cuív airgead don

Údarás ag am nuair a bhí
airgead fairsing, rud nár tharla,
ansin tháinig moltaí McCarthy.
Anois, níl cead againn
príomhfheidhmeannach nua a
cheapadh agus tá buiséad
uafásach íseal ag an Údarás.  Is
sampla eile é seo den dochar
atá an rialtas ag déanamh don
Údarás.”  

Deir sé chomh maith, “Níl
an Roinn sásta tréimhse
bhreise a thabhairt do
Phádraig Ó hAoláin.  Bhí roin-
nt againn ar an mbord nach
raibh ag iarraidh go nglacfaí
leis an moill seo, ach ar an
taobh eile den scéal bhí sé á rá
linn, ‘cén rogha atá againn?’.”  

Is i mí Aibreáin na bliana seo
a tháinig deireadh oifigiúil le
conradh Phádraig Uí Aoláin
mar phríomhfheidhmeannach
ar Údarás na Gaeltachta.
Tugadh síneadh ama dá chon-
radh go dtí deireadh na bliana
seo, ach go dtí seo níl aon
chead faighte ag Bord an
Údaráis príomhfheidhmean-

nach eatramhach a cheapadh
ina áit.  

Tá ar an Údarás príomhfhei-
dhmeannach eatramhach a
cheapadh roimh dheireadh na
bliana ach tá bac orthu é seo a
dhéanamh, ag an bpointe seo,
mar gheall ar an éiginnteacht
le todhchaí an Údaráis.  

Is é ceann de na
príomhfhadhbanna ná go
bhfuil an post seo agus tod-
hchaí an Údaráis ceangailte
leis an Straitéis 20 Bliain i leith
na Gaeilge.  Deir Cathaoirleach
Bhord an Údaráis agus an Fho-
choiste, Liam Ó Cuinneagáin,
“Tá dhá chúis ann nach bhfuil
an Roinn ag tabhairt an deis
dúinn príomhfheidhmean-
nach nua a cheapadh.  

Is é an chéad chúis ná éigin-
nteacht an Straitéis 20 Bliain i
leith na Gaeilge agus ról an
Údaráis amach anseo, cé go
bhfuil sé ráite sa straitéis go
mbeidh ról lárnach ag an
Údarás.  Is é an dara cúis ná go
bhfuil plé agus díospóireacht

fós ag dul ar aghaidh faoi
chúramaí fiontraíochta an
Údaráis.”  

Ní aontaíonn sé go bhfuil
scoilt i mBord an Údaráis, “Tá
an bord d’aon ghuth gur cheart
deis a thabhairt dúinn
príomhfheidhmeannach nua a
cheapadh, ach ag an bpointe
seo go gcaithfidh muid
leanstan ar aghaidh ag plé an
cheist leis an Roinn.”  

“Tá plé agus díospóireacht
fós á dhéanamh maidir le cúra-
maí fiontraíochta an Údaráis,
mar sin níl ról an Údaráis
soiléir go fóill,” a deir Liam Ó
Cuinneagáin.  Síleann Séamus
Cosaí Mac Gearailt, ball de
Bhord an Údaráis agus duine
den fhochoiste, “Ba cheart go
mbeadh príomhfheidhmean-
nach fostaithe ag an bpointe
seo ach anois beidh an cin-
neadh sin á fhágáil go dtí tar
éis na cáinfhaisnéise.  Ní
shílim féin go mbeidh aon
ráiteas á dhéanamh i leith na
Straitéise 20 Bliain timpeall

aimsir an bhuiséid.”  
Tuigtear dúinn go bhfuil sé i

gceist Seán Ó Labhraí a chea-
padh mar phríomhfhei-
dhmeannach eatramhach, ach
ní raibh Liam Ó Cuinneagáin
sásta é seo a dheimhniú dúinn.
Is é Seán Ó Labhraí leas-
phríomhfheidhmeannach an
Údaráis faoi láthair agus é gar
go leor le haois an phinsin.
Deir Seosamh Ó Cuaig, “Tá
hierarchy ann, braitheann sé
an dtugtar síneadh ama do
Sheán Ó Labhraí, ach ansin ina
dhiaidh sa hierarchy tá Brian Ó
Cuív agus ansin, is dóigh,
Stiofán Ó Cualáin.

Tá Bord an Údaráis chun
cruinniú speisialta a bheith
acu i gceannáras an Údaráis
sna Forbacha chun ceist an
phríomhfheidhmeannaigh a
phlé a thuilleadh ar an Aoine
seo chugainn, an 19 Samhain.
Tá súil go mbeidh ráiteas i leith
an phríomhfheidhmeannaigh
eatramhaigh ag an gcruinniú
seo.  

Mic léinn i mbun agóide faoi
“bhrúidiúlacht” na nGardaí
Ach gan tacaíocht acu ó Aontas na Mac Léinn
in Éirinn nó ó Gary Redmond (Uachtarán an USI)
Meadhbh Ní Eadhra

GHLAC idir 200 agus 500
mac léinn páirt in agóid
shíochánta sa
phríomhchathair oíche Dé
Céadaoin. Bhíodar ann chun
an mhíshástacht a léiriú
maidir le hiompar na nGar-
daí ar an 3 Samhain nuair a
úsáideadh foréigean
fisiceach in éadan mic léinn
a bhí ag léirsiú in éadan cior-
ruithe oideachais agus táillí
ollscoile i mBaile Átha
Cliath. Is iad Free Education
for Everyone agus Students in
Solidarity an dá ghrúpa a
d’eagraigh an agóid an
tseachtain seo. 

Mháirseáil siad go Stáisiún
na nGardaí ar Shráid an
Phiarsaigh le meirge (ban-
ner) a dúirt “End Garda Bru-
tality” agus iad ag can-
taireacht freisin. Níor thug
Aontas na Mac Léinn in
Éirinn tacaíocht don agóid,
agus deir Uachtarán an Aon-

tais, Gary Redmond, nach
raibh baint ar bith ag an
agóid leis na cinn a bheidh ar
siúl i nGaillimh ar an 18
Samhain agus i gCorcaigh ar
an 1 Nollaig.

Ag an agóid Dé Céadaoin,
dúirt Jonathan Adams ón
bhfeachtas Free Education
for Everyone, gur bhuail na
Gardaí na mic léinn ó na
sráideanna ag an léirsiú an
tseachtain seo caite. 

Dúirt sé freisin gur cheart
d’Aontas na Mac Léinn tacú
lena mbaill féin, rud nach
bhfuil á dhéanamh acu faoi
láthair, dar leis. Dúirt bean
amháin, Aoife Power, go
bhfaca sí Garda ag bualadh a
carad gan chúis ag an léirsiú.

“Go dtí go bhfuil tú ansin
agus go bhfeiceann tú Garda
ag bualadh do chara, ní
thuigeann tú an cineál eagla
a bhraitheann tú nuair a
chasann duine atá in ainm is
a bheith do do chosaint, tim-
peall chun tú a bhualadh,

mar go bhfuil tú mar chuid
de shlua,” ar sí.

Taispeánadh ar RTÉ agus
YouTube gur iompraíodh
bean óg, Vanessa O’Sullivan,
ón Roinn Airgeadais an
tseachtain seo caite, agus í
gan aithne gan urlabhra.

“Nílim ciontach as rud ar
bith ach siúl isteach i
bhfoirgneamh poiblí agus suí
síos,” ar sí.

Tá 28 gearán oifigiúil
déanta ag mic léinn d’Om-
budsman na nGardaí mar
thoradh ar an bhforéigean an
lá sin. 

Bhí sé fógartha ag an rial-
tas go raibh siad chun an
táille chlárúcháin ollscoile a
dhúbailt ach táthar ag rá
anois go mbeidh méadú de
€500-€800 ar na táillí, ionas
gur €2000 san iomlán a bhei-
dh le n-íoc ag mic léinn. 

Tá Fianna Fáil agus Páirtí
an Chomhaontais Ghlais fós i
mbun cainteanna maidir leis
na táillí.

‘Iceland’ 
le níos mó
ná 2000
post a
chruthú
Róisín Ní Éalaí

Tá an tsraith ollmhargí ‘Ice-
land’ chun os cionn dhá
mhíle post nua a chruthú
in Éirinn mar chuid
d'fhairsingiú €25 milliún
atá idir lámha acu.

Osclaíodh an ceathrú
siopa de chuid Iceland i
bPoblacht na hÉireann
inné san Ionad Ilac ar
Shráid an Mhúraigh i
mBaile Átha Cliath. 

Dar leis an mórdhíoltóir
Aim Group, táthar ag súil
go n-osclófar  40 siopa Ice-
land sa tír sna ceithre
bliana atá romhainn.
Chomh maith leis sin tá
siad le 15 siopa earraí baile
agus 50 siopa €2 a oscailt ar
fud na tíre. 

Ciallaíonn sé sin
infheistíocht chaipitiúil de
níos mó ná €25 milliún.



Beidh Cúrsa Deireadh Seachtaine Gaeilge á reáchtáil ag Acadamh na
hOllscolaíochta Gaeilge ar mhaithe leo siúd atá ag tabhairt faoin
Iarchéim sa Bhunmhúinteoireacht. Beidh an bhéim ar scileanna 
labhartha agus ar an agallamh Gaeilge. Níor mhór d’iarrthóirí
caighdeán réasúnta Gaeilge a bheith acu. 

Glacfar le hiarratais go dtí 26 SAMHAIN 2010 

Breis eolais ar fáil ach glaoch ar:
An  Rúnaí, Acadamh na hOllscolaíochta Gaeilge, 
An Cheathrú Rua, Co. na Gaillimhe

Fón: 091 595101 nó ar 091 869100

Acadamh na hOllscolaíochta Gaeilge, An Cheathrú Rua

An Iarchéim sa Bhunmhúinteoireacht
Cúrsa Deireadh Seachtaine Gaeilge 3 – 5 Nollaig 2010

Uisce faoi thalamh faighte ar Inis Oírr
Ar lean ó leathanach a haon

Chuir sé an t-eolas ar
aghaidh chuig Comhairle
Chontae na Gaillimhe ach ní go
dtí an deireadh seachtaine seo
caite a rinneadar poill tollta
agus iad ar a thóir.  

Deir Liam Ó Gábháin,
innealtóir sinsearach seirbhísí
uisce de chuid Chomhairle
Chontae na Gaillimhe, “Tá
uisce faighte againn ach anois
caithfidh muid tástáil a
dhéanamh air chun an
caighdeán a chinntiú agus an
méid de a chinntiú.  Caithfidh
muid cinntiú go mbeidh 72
uair a’chloig d’uisce ar fáil
againn ag cumhacht de suas le
40 ciúbach an uair a’chloig

agus ansin caithfidh muid cin-
neadh a dhéanamh, an fiú dul
ina dhiaidh.”  Is taobh thíos de
Chnoc Raithní a fuair siad an
fhoinse uisce is láidre, ba
dhumha Cré-Umhaoise ón 16ú
haois é Cnoc Raithní.  Tá sean-
scéal ann go bhfuil abhainn
uisce úir ag rith ó Chinn Mhara
faoi na trí oileán Árann agus
d’admhaigh Liam Ó Gábháin
go mbraitheann sé, má tá sé
ann, ar cé chomh fada faoin
talamh is atá sé le nach gcuir-
feadh an tsailíne as dó.  

D’admhaigh Liam chomh
maith faoi Inis Meáin, “Tá iar-
ratas faighte againn óna lán de
mhuintir oileán Inis Meáin
chun an scéim uisce atá acu a
thógáil idir lámha.  Tá muid ag

déanamh ár machnaimh ar an
iarratas seo faoi láthair.”  Cé go
bhfuil measúnacht á déanamh
acu ar an scéim a thógáil idir
lámha, is iad atá ag cinntiú go
bhfuil soláthar uisce ag muin-
tir an oileáin faoi láthair.

Maidir le hInis Mór, tá
Comhairle Chontae na Gail-
limhe ag cuardach foinsí uisce
úra ar an oileán sin chomh
maith.  Níl siad tar éis tosú ar
tholladh go fóill ar Inis Mór
mar nach bhfuil siad cinnte
faoi láthair tollta ag an bpointe
seo ach, tá siad á cuardach trí
úsáid mapaí agus aimsitheoirí
uisce.  Deir Liam Ó Gábháin ó
Chomhairle Chontae na Gail-
limhe, “Ní bheidh aon tolladh
á dhéanamh anseo go dtí go

mbuaileann an tEarrach muid,
ar a laghad.”

Is i Mí an Mheithimh a
cuireadh srianta uisce i bhfei-
dhm ar na hoileáin Árann le
déanaí, Inis Oírr agus Inis Mór
agus na míonna tar éis seo bhí
gá le tancaeirí uisce le soláthar
a dhéanamh ar an dá oileán.
Tá ciste de €400,000 ar fáil
don chlár uisce ar Inis Oírr
agus €500,000 ar Inis Mór ach
ar Inis Mór go mór mór caith-
fear súil a chaitheamh ar an
gcóras stórála atá acu.
D’admhaigh Liam Ó Gabháin
go raibh suas le 40% den uisce
á chailleadh de bharr siltí uisce
sa stóras taiscumair uisce agus
in Inis Oírr tá fadhb stórála acu
níos mó ná aon cheo eile.  

Feachtas
Toghcháin
faoi lán-seoil i
dTír Chonaill
Ach deacair tairngreacht ar bith a
dhéanamh i nDún na nGall Thiar Theas
Danny Brown

Tá sé tiubh idir na
hiomaitheoirí san fheachtas
toghchánaíochta i nDún na
nGall Thiar Theas an tseach-
tain seo. Cé go bhfuil

formhór na dtráchtairí polaitíochta sa
tír den dearcadh go bhfuil sé idir Piaras
Ó Dochartaigh as Sinn Féin agus Brian Ó
Domhnaill as Fianna Fáil, níl sé chomh
simplí sin.

Níl ach suíochán amháin sa Dáil ar fáil
agus tá stair iontach dílseachta do na
páirtithe móra sa toghcheantar.

Seasfaidh sé sin leis an Dálach ach
d’athraigh an saol ó bhí an toghchán
deireanach againn agus tá na páirtithe
eile ag brath ar an nimh atá forleathan
sa phobal do pholasaithe an rialtais.

Tá fadhb, ar ndóigh, ag Fine Gael
agus ag Páirtí an Lucht Oibre mar
glacann siad le figiúirí an rialtais agus tá
an mothú ann go ndéanfaidh siad na
rudaí ceananna céanna is atá molta ag
Fianna Fáil.

Níl an fhadhb sin ag an Dochartach,
mar deir Sinn Féin nach nglacann siad
leis go gcaithfidh na ciorruithe tarlú
mar a deir an rialtas agus saineolaithe
ón Aontas Eorpach.

Níor chuir an cás cúirte a thóg sé in
aghaidh an rialtais bac ar bith air ach

oiread mar tá meas air gur bhrúigh sé an
fo-thoghchán ar an rialtas nuair nach
raibh a leithéid de dhíth orthu.

Tá an t-iomaitheoir neamhspleách
Thomas Pringle ag fanacht amach ó na
díospóireachtaí ar an raidió agus ar an
teilifís.

Measann sé gur lig na páirtithe uilig
síos muintir Dhún na nGall Thiar Theas
agus deir sé go bhfuil gá géar le feachtas
jabanna a chruthú sa chontae, rud nach
ndearnadh nuair a bhí an Tíogar Ceil-
teach i réim.

Tá an port céanna ag Sinn Féin, ag rá
nach bhfuil béim mar is ceart á cur ar
jabanna a chruthú ag na páirtithe eile
agus go bhfuil siad ag díriú isteach ar
chiorruithe sna seirbhísí poiblí.

Cé gur ardaíodh ceist na bpinsean go
luath san fheachtas, níl ceist mhór ar
bith go fóill ag scaradh na n-
iomaitheoirí as a chéile, seachas iompar
an rialtais sa ghéarchéim eacna-
maíochta, nó mí-iompar an rialtais, mar
a déarfadh achan duine seachas Brian Ó
Domhnaill. 

Tá sé iontach deacair tairngreacht ar
bith a dhéanamh ar thoradh an
toghcháin ach ní féidir gan mothú go
bhfuil cuid de na hiomaitheoirí ag
déanamh réidh don olltoghchán nuair a
bheidh trí shuíochán ar fáil agus níos
mó tábhachta leis na vótaí inaistrithe.

Reáchtáil an
toghchán ar an
Sathairn: Aontas
na Mac Léinn 
Danny Brown

TÁ mic léinn as Dún na nGall
Thiar Theas ag gearán nach
raibh a sá ama acu clárú do vóta
poist.

Beidh an toghchán ann ar an
Déardaoin, in áit ar an Aoine,
nuair a bheadh an chuid is mó
acu ábalta filleadh abhaile le
vóta a chaitheamh.

Ní raibh am ag go leor mac
léinn na foirmeacha a chur chuig
Comhairle Chontae Dhún na
nGall in am ach oiread de thairb-
he nár tugadh go leor fógra
dóibh go raibh an toghchán ag
tarlú.

Dúirt Thomas Pringle, an t-
iomaitheoir neamhspleách, gur
d’aonturas a chinn an rialtas an
toghchán a reachtáil ar an Déar-
daoin sa dóigh is nach mbeadh

roinnt mhaith daoine óga in ann
vóta a chaitheamh in aghaidh
pholasaithe an rialtais, atá ag
déanamh dochair don tseirbhís
oideachais.

Thacaigh Piaras Ó Dochar-
taigh (SF) leis, ag rá nár chuir sé
iontas ar bith air go ndiúltódh an
rialtas aitheantas a thabhairt do
chearta daonlathacha na mac
léinn nuair a dhiúltaigh siad na
cearta céanna a aithint do
phobal an toghcheantair go dtí
gur tugadh os comhair na cúirte
iad. Dúirt Gary Redmond,
Uachtarán Aontas na Mac Léinn,
go bhfuil an tAontas den bharúil
le fada an lá gur chóir toghcháin
a reachtáil ar an Satharn ar fud
na tíre le deis a thabhairt do
mhic léinn atá ag staidéar i
bhfad as baile a vóta a
chaitheamh. 

Iarrthóir Nua sa Rás
Tá iarrthóir nua, Ann
Sweeney, i ndiaidh cinneadh
a dhéanamh dul san
iomaíocht d’fhothoghchán
iardheisceart Dhún na nGall.
Tá sí 53 bliain d’aois agus is í
a d’oscail an chéad bheár gan
alcól in Óstán an Charraig
Rua i nDún Fionnachaidh,
rud nár mhair ach ar feadh

deich seachtaine sular tho-
saigh an beár ag díol alcóil
arís. Tá seisear iarrthóir i ndi-
aidh a gcuid ainmneacha a
chur chun tosaigh don
fhothoghchán anois. Is í Ann
Sweeney bunaitheoir an New
Island Party. Déanann sí cur
síos air mar choincheap in
ionad eagraíochta.

An Comhairleoir Barry O'Neill (FG)

An Comhairleoir Frank-McBrearty
(Páirtí an Lucht Oibre)

Seanadóir Brian Ó Domhaill (FF)

Seanadóir Pearse Doherty (SF)

An Comhairleoir Thomas Pringle
(neamhspleách)

Gaeilge ina
cnámh
spairne sa
Tionól – arís
Anton Mac Cába

THEIP Dé Luain ar rún sa
Tionól ó thuaidh faoi chearta
Gaeilge. Bhí 43 vóta ag an rún,
42 ina éadan. Rialaíodh ina
éadan mar sin féin. D’iarr Páirtí
Aontachtach Uladh (DUP) go
mbeadh sé riachtanach
tacaíocht tras-phobail bheith
ag an rún, iarratas gur ghá
glacadh leis. Bhí iomlán na
nAontachtóirí in éadan an
rúin. Vótáil Páirtí an
Chomhaontais ar a shon. 

Chothaigh Anna Lo ó Pháirtí
an Chomhaontais conspóid
nuair a dúirt go raibh
díospóireachtaí faoi Ghaeilge
agus Albainis Uladh “tribal”.
Chuir sin olc ar náisiúntóirí.
D’fhreagair sí ansin: “To me,
they are like two different
tribes.”

Mhol Barra Mac Giolla
Duibh ó Shinn Féin an rún. Ba
chomhfhreagras ó Choimisiún
Cearta Daonna Thuaisceart
Éireann a spreag an rún agus
an díospóireacht ar fad. Dúirt
an comhfhreagras nach raibh
cur chuige an Aire Cultúir,
Ealaíon agus Fóillíochta, Nel-
son McCausland ón DUP,
comhlíontach ó thaobh cearta
daonna. D’iarr an rún ar an

Aire “moltaí s’aige a thabhairt
chun cinn maidir le forbairt
agus cosaint na Gaeilge” de
réir mar ar moladh i
gComhaontú Chill Rimhinn. 

Mhol Dominic Ó Brolcháin
ón SDLP leasú leis an rún “ag
iarraidh ar an Aire moltaí fá
choinne Achta Gaeilge a chur
chun cinn.”

Ghlac Mac Giolla Duibh leis
an leasú. Theip ar an leasú, nó
vótáil Páirtí an Chomhaontais
leis na hAontachtóirí ina
éadan.

Ba é an Tiarna Wallace
Browne ón DUP an príomh-
chainteoir in éadan idir an rún
agus an leasú. 

Dar leis go gcuirfeadh na
moltaí isteach ar an
chaidreamh idir an dá phobal.
Chosnódh siad £290 milliún
(€338.4 milliún), in am cior-
ruithe.  Bhí, áfach, port ag
Browne nach gcluintear go
minic ón DUP: “Ba cheart
cuimhne a dhéanamh gur
Preispitéirigh a chuidigh an
teanga a choinneáil beo sna
haoiseanna a chuaigh thart.”

Port eile a bhí ó Nelson
McCausland; na Preispitéirigh
seo ba “daoine iad ón gcrei-
deamh sin, gur tharla gur
poblachtaigh a bhí iontu.”

Tuarascáil an Ombudsman
‘An cuma faoi Chúram?’
Treasa Bhreathnach

TÁ tuarascáil dar teideal ‘An
cuma faoi chúram?’ á leagan
faoi bhráid na Dála agus an
tSeanaid an tseachtain seo ag
an Ombudsman, Emily O’Reil-
ly.  Is imscrúdú é an tuarascáil ar
an gceart chun cúraim i dtithe
altranais in Éirinn. 

Tá sí, agus an tuarascáil, ag
cur teipe i leith an Bhoird
Sláinte ó thaobh cúram a chur
ar fáil i dtithe altranais agus dá
bharr go raibh ar lucht
scothaosta na tíre cúram a lorg i
dtithe altranais príobháideacha
costasacha. Ceist eile a ardaítear
ná nár leor, in aon chor, pé
cúnamh airgid a chuir an Stát ar
fáil do na gearánaithe. 

Mar chonclúid síleann an
tOmbudsman nár chóir go
mbeadh gá ag aon duine

glacadh le cúram príob-
háideach ach amháin ar rogha
an duine féin. Tá ceist eile
curtha aici, ar cheart cúiteamh a
íoc leo siúd a raibh orthu costais
phríobháideacha a íoc de bharr
theip Feidhmeannacht na
Seirbhíse Sláinte.  

I ráiteas a rinne an tOmbuds-
man an tseachtain seo i leith na
tuarascála seo, is éard a bhí le rá
aici ná “Ní bhfuair mé an
comhoibriú lena raibh mé ag
súil ón FSS ná ón Roinn.  Go
deimhin, chuir an Roinn agus
an FSS i gcoinne an iniúchta ar
bhealach a bhí gan fasach
chuige seo.”  

Tá an tuarascáil seo bunaithe
ar thaithí 25 bliain an Ombuds-
man agus ar bhreis is 1,200
gearán maidir leis an gceart
cúraim d’Oifig an Ombudsman
thar an tréimhse sin.

Cáin sa bhreis ar úinéirí tí
Treasa Bhreathnach

DAR le staidéar de chuid na
hInstitiúide Taighde Eacna-
maíochta agus Sóisialta (ESRI)
táthar ag moladh gur cheart
cáin de €80 in aghaidh na
míosa a gearradh ar úinéirí tí sa
bhuiséad.  Faoin phlean atá
beartaithe acu tá sé i gceist go
mbeadh an cháin seo bua-
naithe ar luacháil tí. Tríd seo
bheadh an rialtas in ann suas le
€1 bhilliún a thabhairt isteach
gach bliain.  

Bheadh faoiseamh ón gcáin
seo tugtha d’úinéirí tí a chean-

naigh a dtithe le blianta beaga
anuas agus a d’íoc dleacht
stampála, agus dóibh siúd atá
ar leas sóisialach.  Chiallódh sé
seo gurb iad na húinéirí tí
meánioncaim den chuid is mó
a d’íocfadh an cháin seo.  Tá 1.7
milliún úinéir tí in Éirinn agus
is é an cháin bhliantúil ar an
meán a ghearrfar ar úinéirí tí
ná €950 agus ní ghearrfar é ach
ar úinéirí tí atá ina gcónaí ina
dtithe.  

Faoin staidéar seo de chuid
an ESRI breithnítear ardú
íocaíochtaí de réir ardú ion-
caim.  

Áis nua ar líne do chosaint páistí fógartha

Meadhbh Ní Eadhra

TÁ áis nua idirlín do
dhaoine atá ag plé le cúram
leanaí agus cosaint páistí
anois ar fáil in Éirinn. Mol
Cosanta Páistí Tuaiscirt
Deiscirt (North South Child
Protection Hub) an t-ainm
atá ar an áis nua agus is
féidir le taighdeoirí, lucht
oideachais, daoine a bhíonn
ag plé le polasaithe agus
oibrithe sa ghairm seo leas a
bhaint as ó thuaidh agus sa
deisceart.

Is é an tAire Leanaí Barry
Andrews a d’fhógair an
togra nua san Iúr, ag rá go
dtabharfaidh an mol nua
tacaíocht do pholasaithe
cosanta páistí ó thuaidh
agus ó dheas.

Tugann an suíomh idirlín
taighde, treoirlínte pola-
saithe agus cleachtais,
tuairiscí iniúchta, athbhrei-
thnithe ar chásanna ar leith,
breithiúnais chúirte, ailt
nuachta agus ábhair eile atá
bainteach le cosaint páistí,
le chéile in aon áit amháin.

Tá sé fógartha ag TD Sinn Féin do Chontae Lú, Arthur Morgan, nach mbeidh sé ag iarraidh seasamh arís sa chéad Toghchán Gin-
earálta eile. Tá gach seans ann anois go mbeidh an Ghaeilgeoir Tomás Ó Searcaigh, atá ina cheannaire Sinn Féin ar chomhairle
Chontae Lú, ag seasamh don toghchán. Má bhaineann sé suíochán amach, Gaeilgeoir a bheidh i ngach TD de chuid Shinn Féin. Sa
phictiúr tá an Seanadóir Pearse Doherty, Aengus Ó Snodaigh agus Arthur Morgan, TD and urlabhraí an pháirtí, lasmuigh de Theach
Laighin, áit a raibh Coiste Chúrsaí Rialúcháin an Oireachtais ag bualadh le chéile chun plé a dhéanamh ar an ardú ar rátaí leic-
treachais an BSL. PIC:  ELEANOR KEEGAN/PHOTOCALL

‘Dreading December 2010’
Treasa Bhreathnach 

D’fhoilsigh an eagraíocht
charthanachta ‘Barnardos’
tuarascáil inné darb ainm
‘Dreading December 2010’ a
chuir tús lena fheachtas den
teideal céanna roimh bhuiséad
an rialtais.  Sa tuarascáil deir
siad go bhfuil páistí ag teacht
chucu agus ag iarraidh beatha
orthu mar nach bhfuil an
dóthain bia sa bhaile chun iad
a chothú.  Níos mó ná seo,
táthar ag rá go bhfuil tui-
smitheoirí ag tabhairt a bpáistí
atá tinn chuig an chógaslann
in áit iad a thabhairt chuig an

dochtúir mar gheall nach
bhfuil an t-airgead acu chun
táillí dochtúra a íoc.  

Tá an tír uile in amhras faoi
bhuiséad na bliana seo ach tá
‘Barnardos’ ag tabhairt rab-
haidh go mbeidh impleachtaí
móra ag tuilleadh ciorruithe ar
íocaíochtaí leasa shóisialaigh
dóibh siúd atá ag brath orthu.
Táthar ag tabhairt rabhaidh go
mbeidh teaghlaigh atá ar leas
sóisialach fágtha gan feoil mar
chuid dá siopadóireacht
sheachtainiúil nó fiú fágtha
gan béile amháin in aghaidh
na seachtaine má tharlaíonn a
leithéid de chiorruithe.  Deir

siad chomh maith go bhfuil
roinnt de na teaghlaigh atá ag
déanamh iarratais ar chárta
leighis ag fanacht suas le se
mhí ar sheachadadh an chárta.  

Tá ‘Barnardos’ ag impí ar an
rialtas gan ciorruithe a
dhéanamh ar rátaí bunúsacha
leasa shóisialaigh agus gan dul
in aice le híocaíochtaí sochar
linbh. Táthar ag iarraidh ar an
rialtas, chomh maith,
íocaíocht úr a thabhairt isteach
do thréimhse na Nollag ós rud
é gur tháinig deireadh le bónas
leasa shóisialaigh na Nollag
anuraidh.  Deir Fergus Finlay,
príomhfheidhmeannach

Barnardos, “Tá cinneadh dea-
cair le déanamh ag teaghlaigh
bhochta anois sa chaoi agus go
gcaithfidh siad rogha a
dhéanamh faoina gcaiteachas,
is é sin airgead a chaitheamh ar
bheatha, teas, dochtúirí nó
leabhair scoile.”    

Mar chuid d’fheachtas
réamhbhuiséid, ‘Dreading
December 2010’ rinne ‘Barna-
dos’ clár faisnéise ag tabhairt
léargais ar an gcaoi a dtéann
géarchéim eacnamaíochta i
bhfeidhm ar pháistí agus ar
theaghlaigh in Éirinn.  Is féidir
libh teacht ar an gclár seo ag
barnardos.ie

“Toghchán” Bhurma 2010
Tuairisc ó Thomás Ó hOisticín, atá ar an teorainn idir an Téalainn agus Burma faoi láthair

Maidir leis an
“toghchán mar
dhea” i mBurma ar
an seachtú lá de mhí
na Samhna 2010 is

féidir a rá nach bhfuil ann ach cur i
gcéill agus fimíneacht den chéad
scoth.

Seo an chéad toghchán le fiche
bliain anuas ach maidir leis an
phraiseach atá déanta de chúrsaí
eacnamaíochta, ní dócha gur sin an
chéad chloch ar a bpaidrín san
fheachtas seafóideach seo. 

Ná ní dócha go mbeidh mórán plé
fán chóras sláinte atá ina chúis
náire amach is amach. (ceann de na
córais is measa ar domhan) – ná ní
bheidh cáineadh poiblí fán soláthar
leictreachais a bhíonn as feidhm an
chuid is mó den am. Agus is cinnte
nach mbeidh fóram oscailte le plé a
dhéanamh ar an dóigh a gcaitheann
an rialtas ( i.e. na ginearáil sa junta)
- an saibhreas ollmhór airgid a
tháinig isteach ó na hacmhainní ola
agus gáis. 

Duine ar bith a dhéanfadh iar-
racht an rialtas a cháineadh fá na
hábhair thuasluaite ní dócha go
mbeadh sé/sí i bhfad beo. Sin, nó
bheadh sé/sí faoi ghlas go díreach
mar atá an banlaoch Aung San Suu
Kyi  - réalt an daonlathais atá i
ngéibheann le corradh mór is fiche
bliain i ndiaidh di an toghchán
deireanach a bhuachan sa bhliain
1990.

Tá cuid mhór tuairiscí déanta
cheana féin ag eagraíochtaí éagsúla
– ag déanamh iniúchta ar chaim-
iléireacht an junta mhíleata i mBur-
ma – agus tá said uile go léir ar aon
intinn fán dóigh ar theip ar an rial-
tas i ngach aon ghné den chóras
riaracháin – ó chúrsaí eacna-
maíochta go cúrsaí cearta daonna.

Is ó lámh go béal atá an chuid is
mó de na daoine beo sa tír seo.
(Dála an scéil, Aung San Suu Kyii
agus na daoine atá i ndáiríre ag iar-
raidh an daonlathas a chur i bhfei-
dhm,  ní bhaineann said úsáid as an
ainm Myanmar). 

Ceann de na grúpaí deonacha a
rinne tuairisc ar na mallaibh ná an
TBBC (Thai Burma Border Consor-
tium).  Rinne an tuairisc cáineadh
láidir ar an rialtas agus ar a lucht
tacaíochta. Cuireann an TBBC bia
agus dídean ar fáil do na daoine
bochta a cuireadh as seilbh. Airíonn
siad gur cuireadh an ruaig ar níos
mó ná 73,000 as a mbailte féin –
agus sin in Oirthear Bhurma
amháin.  Níl de theacht isteach ag
an chuid is mó de na créatúir seo
ach an beagán suarach a fhaigheann
siad ó bheith ag bailiú brosna, ag
díol táirgí phlandaí na foraoise, ag
fiach agus ag sealgaireacht.

Cé gur tír an-saibhir í Burma ó
thaobh maoin aiceanta de, ní thig
leis an chosmhuintir teacht i dtír air
seo. Tá an staid eacnamaíochta ina
praiseach cheart amach is amach.

Ar an innéacs um fhorbairt dhaon-
na tá an tír de chóir a bheith ag bun
an dréimire – uile go léir mar gheall
ar mhí-éifeacht an rialtais agus
muca ramhara an junta ag “cuidiú
leo féin.”

Níl infreastruchtúr mar is ceart
ann, athraíonn na polasaithe
tráchtála de chóir a bheith ó lá go lá
agus tá satailt déanta ar chearta an
duine. Le caimiléireacht agus leis
an bhrúidiúlacht, coinníonn na gin-
earáil an saibhreas uile acu féin –
agus gan polasaí ar bith á chur i
bhfeidhm a rachadh ar sochar do na
gnáthdhaoine. 

In áit infheistiú a dhéanamh a
chuideodh le forbairt na tíre, chaith
said an t-uafás airgid ar “chúrsaí
slándála” – ar an arm agus ar na
póilíní – le cinntiú , ar ndóigh, go
gcoinneoidís féin greim daingean ar
a bhfuil acu. Is iad na saighdiúirí
agus na póilíní céanna seo a
imríonn cos ar bolg agus
brúidiúlacht ar na treibheacha
bundúchasacha – na Karen ina
measc. 

I Stát Karenni, tá 90% de theagh-
laigh gan teacht isteach ar bith. Seo
ceann de na ceantair is boichte sa
tír. Le trí mhí anuas tá a gcuid bia
ídithe. Tá siad ar an trá fholamh
agus ag fáil bháis leis an ocras. Is
fada an lá go dtí Mí na Nollag, nuair
a bheas an rís aibithe, le cuidiú Dé.

“Sin a bhfuil againn,” a deir siad. 

Ar an teorainn idir an Téalainn
agus Burma tá cuid mhór grúpaí
deonacha ag déanamh a ndíchill
chun cuidiú de chineál éigin a thab-
hairt do na daoine bochta i Stát
Karen, ceann de na stáit is mó anró
agus cruatain sa tír álainn seo. Is sa
cheantar seo atá an chuid is measa
den bhrúidiúlacht ó arm an junta.

Maraíonn siad rompu agus ina
ndiaidh, dónn said na bailte, lea-

gann said na botháin chónaithe,
cuireann said daoine as seilbh agus
cuireann brú orthu bogadh as an
cheantar. Déanann siad sclábhaithe
oibre de na fir agus sclábhaithe
gnéis de na mná.  Níl léamh ná
scríobh ná insint béil ar an
chéasadh fisiciúil, ar an chéasadh
gnéis agus ar an bharbarthacht
mhíthrócaireach a dhéantar ar
“threibheacha na gcnoc” (mar a
thugtar ar na bundúchasaigh). 

Mar gheall air seo, chuir na Karen
arm dá gcuid féin le chéile chun iad
féin a chosaint.  Le blianta beaga
anuas tagann daoine ó na tíortha
san Iarthar chun traenáil mhíleata a
thabhairt dóibh – daoine iad seo a
bhfuil taithí agus scileanna acu in
ealaín na troda -  cuid acu as
Meiriceá, as Sasana, ar tíortha na
hEorpa agus fiú amháin duine nó
beirt as Éirinn.

Ní féidir “amhais” a thabhairt
orthu nó chan ar mhaithe le airgead
a chuireann said iad féin i gcontúirt.
B’éigean dom dul fríd foraoiseacha
go formhothaithe le gabháil trasna
na teorann i ngan fhios. 

An chéad uair a chuaigh mé
trasna is ar bhád beag iascaireachta
-  anonn thar an abhainn -  a
chuaigh muid – ach as siocair na
fórsaí míleata a bheith ar na gaob-
hair bhí sin róchontúirteach an iar-
raidh seo. 

Mharóidís ar an toirt muid. Ach

sin scéal eile. 
Tá Aung San Suu Kyii i ngéib-

heann le fiche bliain. Agus beidh –
Rinne na ginearáil cinnte de go
mbeadh sí faoi ghlas go dtí go
mbeadh an ‘toghchán’ thart – agus
craiceann na fírinne ar na himeach-
taí uile. 

Tá sise ag iarraidh ar dhaoine
boycott a dhéanamh agus gan páirt
a ghlacadh sa chur i gcéill. Tá roinnt
daoine nach bhfuil ag glacadh lena
comhairle. 

Cibé ar bith, nuair a théann rudaí
go cnámh na huillinne, is cuma i
ndáiríre cad é an toradh oifigiúil a
bheas ar an gheamaireacht seo.
Déanfaidh na ginearáil rud ar bith
chun cuma dhleathach a bheith ar
bhunreacht s’acu féin -  Agus iom-
lán tacaíochta acu óna gcuid
comharsan –an tSín, an India agus
an tSéalainn. Plus ca change. 

Chaith Tomás O hOisticín blianta
ina chónaí i Rann na Feirste agus i
nGaoth Dobhair sular bhog sé go
California , áit a raibh sé ina
léachtóir le Béarla in Ollscoil Califor-
nia. Is saineolaí é ar ealaín na troda
agus bhí sé ar an gcéad Éireannach
ar bronnadh an USA Blackbelt Hall
of Fame air sa bhliain 1999. I ndi-
aidh bheith ina ollamh le Béarla
chuaigh sé ag taisteal thart ar fud
tíortha uile na hAise, áit ar chuir
"fulaingt an chine daonna" alltacht
air.

“Bua” ag
Páirtí ar son
an Rialtais
DAR leis an pháirtí pholaitiúil
a bhfuil tacaíocht an airm aige
i mBurma, an Páirtí ar son
Aontais, Dlúthpháirtíochta
agus Forbartha, bhain siad
80% de na vótaí sa toghchán
ag tús na seachtaine seo. 

Dar le hArd-Rúnaí na
Náisiún Aontaithe, Ban Ki-
moon, áfach, ní raibh an
toghchán “uileghabhálach
agus trédhearcach go leor.”

Deir roinnt mhaith rialtas
san Iarthar nach raibh
toghchán saor ná cothrom. 

Baill shinsearacha de junta míleata Bhurma.

FPÖ na hOstaire ag comhoibriú
le Pro Deutschland na Gearmáine

Cé hiad an Freiheits Partei
Österreich (FPÖ) – Páirtí
Saoirse na hOstaire? Ó bhí
na toghcháin áitiúla ann i
Vín le deireanas, tá siad

ar an dara páirtí is cumhachtaí i
bpríomhchathair na tíre sin. Fuair
siad 27% den vóta. Is páirtí con-
spóideach fornáisiúnach atá iontu.
Tháinig siad i réim le linn do Jörg
Heider a bheith ina cheannasaí orthu
deich mbliana ó shin. Is mian leo
srian a chur le tionchar na hiasachta
san Ostair. Tá sé de chuspóir acu
cosc a chur ar bhallraíocht na Tuirce
in Aontas na hEorpa, agus bac ar
chultúr agus ar chreideamh na Mus-
lamach.  

“Tá sé in am dúinn anois dul i
mbun gnímh sa nGearmáin,” arsa
ceannasaí an FPÖ, Heinz-Christian
Strache. Cén fáth sin?  Ó bhí
toghcháin ha hEorpa ann i mbliana,
is léir claonadh láidir i dtíortha go
leor san Eoraip i dtreo chaomhnú
agus athneartú a gcuid flaithiúnais.
Is léir claonadh dá réir in aghaidh na

hilghnéithiúlachta agus na
héagsúlachta cultúir. Sa mBeilg agus
sa Danmhairg, cuir i gcás, tá suas le
15% den vóta ag Vlaams Belang agus
ag an Dansk Folkeparti faoi seach.
Ach faoi mar is tír bheag atá san
Ostair, is tíortha beaga iad an Bheilg
agus an Danmhairg chomh maith.
Má tá páirtithe fornáisiúnacha na
hEorpa le sciar den chumhacht a
ghabháil i dtoghcháin na bliana
2014, teastóidh struchtúr uathu a
mbeidh tír mhór páirteach ann i dtu-
aisceart na hEorpa. Is í an Ghear-
máin an tír sin.

Mí Iúil seo caite, de réir suirbhé a
rinne Institiúid Taighde Emnid sa
nGearmáin, bheadh suas le 20% de
mhuintir na Gearmáine sásta vóta a
chaitheamh do pháirtí ab fhaide ar
dheis ná an CDU, príomhpháirtí an
rialtais faoi láthair i mBeirlin. Níl a
leithéid de pháirtí ann ar an leibhéal
náisiúnta sa nGearmáin faoi láthair.
Ach tá gluaiseacht dá léithéid ann go
háitiúil i Nord Rhein-Westfallen.
‘Pro-Deutschland’ is ainm di. Is páirtí

ultra-choimeádach atá in ‘Pro-
Deutschland’. Bhuaigh siad cúig
shuíochán ar Chomhairle Cathrach
Cologne i mbliana. Tá siad ar aon
pholasaí le FPÖ na hOstaire maidir le
tionchar na hiasachta agus cultúr
Ioslaim.

I mbaile Leverkusen ag deireadh
na míosa seo caite más ea, bhí Ard-
Rúnaí FPÖ na hOstaire Harald Vilim-
sky ina aoi-chainteoir ag preas-ócáid
de chuid Pro-Deutschland. Maíonn
Der Spiegel go bhfuil rún ag an FPÖ
oifig a oscailt i Leverkusen. Shéan an
tArd-Rúnaí Harald Vilimsky sin. Ach

d’fhógair sé i Leverkusen gur mian
leis an FPÖ obair lámh ar láimh le
‘Pro Deutschland’. ‘Tá go leor i
gcoitinne againne,’ ar sé.

Ní ar Leverkusen amháin a bhí
aird na Gearmáine maidir leis an
díospóireacht seo. Is ball sinsearach
de bhord Bundesbank na Gearmáine
atá i Thilo Sarrazin. Is ball de pháirtí
polaitiúil an SPD é chomh maith –
príomhpháirtí an fhreasúra sa
nGearmáin faoi láthair. Le rídheire-
anas d’fhoilsigh Sarrazin leabhar dar
teideal Deutschland Scafft sich ab,
sin ‘Tá an Ghearmáin á Múchadh
Féin’. Tá trácht sa leabhar ar chúrsaí
imirce, ar líon na strainséirí sa tír,
agus tá cáineadh ann ar thionchar na
Muslamach. 

Deir Sarrazin nach féidir leo iad
féin a chur i bhfeiliúint do shaol na
Gearmáine mar gheall ar an gcultúr
atá acu. Tá baol ann go mbrisfear
Sarrazin as an bpáirtí. Deir an FPÖ go
socróidís tearmann polaitiúil dó san
Ostair. 

Cúig bliana ó shin, ní chreidfeadh
éinne go mbeadh díospóireacht dá
leithéid seo á fadú sa nGearmáin. Ní
fada ó bhí cuimhne na staire an-
bheo in intinn na ndaoine, agus
náire orthu faoin Tríú Reich. Sular
reachtáladh Corn an Domhain sa tír
in 2006, is annamh a d’fheictí brat na
Gearmáine ar foluain ach ar na

foirgnimh rialtais. D’imigh sin agus
tháinig seo. Sna 1930í, bhí géarchéim
eacnamaíochta Wall Street ann.
Tháinig fealsúnacht na Náisiúnach
Sóisialach aneas ón Ostair chun na
Gearmáine.  Ba é díothú na nGiú-
dach an cuspóir a bhí acu. D’éirigh
leo. 

Lenár linn féin, tá géarchéim eac-
namaíochta ann arís. Agus tá
dearcadh radacach eile ag leathnú
aneas chun na Gearmáine ó
phríomhchathair na hOstaire. An
uair seo is é cultúr na Muslamach atá
faoi ionsaí. Sna toghcháin áitiúla i
Vín le deireanas, chuir an FPÖ
cluiche ríomhaire ar fáil. ‘Bye Bye
Mosque’ is ainm don chluiche. Is
cluiche éasca atá ann: scaoileann an
t-imreoir urchair le mosque agus
scórálann sé pointí de réir mar a
éiríonn leis. Meastar go bhfuil an
foréigean sin in aghaidh an dlí san
Ostair. Dá bhrí sin táthar ag iarraidh
Gerhard Kurzmann, ceannasaí an
FPÖ go háitiúil, a chúiseamh. 

Cúisítear é nó ná cúisítear, de réir
lucht taighde Karmasin i Vín, tá 52%
de mhuintir na hOstaire in aghaidh
tógáil mosquanna. Ar an taobh eile
den scéal, tá 35% díobh ar son an
smaoinimh. Ba mhaith le Musla-
maigh na hOstaire teampall dá gcuid
féin a thógáil sna naoi gcathair i
bpríomh-réigiúin na hOstaire.

Tá feachtas frith-Mhuslamach á riar
faoi láthair ag páirtithe fornáisiúnacha
na hEorpa. Tuairisc ón nGearmáin 
le Diarmuid Johnson

Ciarán Dunbar

Míthuiscint i
mBeising 
Bhí iontas ar ionadaithe rialtais na

Síne an tseachtain seo nuair a
mhothaigh siad go raibh David
Cameron agus toscaireacht ó rial-
tas na Breataine a bhí ag tabhairt
cuairte ar an tír ag caitheamh
poipíní. 

Níor thuig siad gur bhain siad le
traidisiún de chuid na Breataine
chun cuimhneamh a dhéanamh ar
shaighdiúirí dá gcuid a fuair bás i
gcogaí.

Ghlac na Sínigh leis gurbh iar-
racht é chun Cogaí na bPoipíní, a
chaill siad, a chur i gcuimhne
dóibh.

Teach na
nGliairí ina
bhrablach
Cé gur mhair sé fríd bholcán agus
laibhe agus 2,000 bliain ina dhi-

aidh sin, thit ‘Teach na nGliairí’ as
a chéile sa bhaile seandálaíochta
clúiteach, Pompeii, san Iodáil. 

Níl fágtha anois ach carn clocha. 
Mar thoradh ar an intitim seo, tá

brú ar an Aire Cultúir, Sandro
Bondi, atá ina chomhghuaillí le Sil-
vio Berlusconi, chun éirí as.

Táthar ag rá nár coinníodh bail
cheart ar an suíomh. 

Mídhleathach
mná a
fhuadach anois
in Seisnia
Tá dlíthe úra curtha i bhfeidhm in
Seisnia chun fuadach na mbrídeog
a chur faoi chois. 

Leis na cianta, is traidisiún é sa
tír go roghnaíonn fir na mná atá
uathu agus go bhfuadaíonn siad
iad dá réir. 

Is minic a ghlactar é mar dheas-

ghnáth seachas mar dhrochrud. 
Tá ceannairí Moslamacha dubh i

gcoinne an chleachtais áfach. 
Beidh idir thréimhsí sa phríosún

agus fhíneálacha i gceist do
dhaoine a fhaightear ciontach as
an choir amach anseo. 

Lonnaíochtaí
Iosrael cáinte 
Cháin Hilary Clinton, Rúnaí Stáit
SAM, Iosrael as a gcuid pleananna
chun lonnaíochtaí úra
mídhleathacha a thógáil ar an
Bhruach Thiar. 

Dúirt sí gur “gníomh fritorthúil”
é agus iarrachtaí ar bun chun cain-
teanna a atosú i measc na bpáir-
tithe éagsúla. 

Dúirt Iosrael Dé Luain go dtóg-
fadh siad 1,300 árasán úr in Iarú-
sailéim Thoir / Al-Quds. 

Dar le roinnt mhaith anailíseoirí,
tá an méid sin lonnaíochtaí agus

lonnaitheoirí Iosraelacha ann sa
Bhruach Thiar anois nach féidir
Stát Palaistíneach inmharthana a
bheith ann. 

Arm SAM ag
streachailt
chun
saighdiúirí a
choinneáil
Tá an méid saighdiúirí Meiriceá-
nacha ag dul thar sáile le troid ag
méadú i gcónaí – mar atá an líon dá
gcuid saighdiúirí atá ag diúltú
chun troid agus ag dul as láthair
gan chead nó ‘AWOL’.

Ó bhí 2004 ann, mhéadaigh an
líon atá ‘AWOL’ 324% dar le tuairisc
de chuid an airm.

BLÚIRÍNÍ
IDIRNÁISIÚNTA

Seoltar scéalta chuig:
nuacht@gaelsceal.ie

Sna 1930í, bhí géarchéim
eacnamaíochta Wall
Street ann. Tháinig
fealsúnacht na
Náisiúnach Sóisialach
aneas ón Ostair chun na
Gearmáine.  Ba é díothú
na nGiúdach an cuspóir a
bhí acu. D’éirigh leo. 



SÉ AN SAOL AN MÁISTIR
Filíocht Learaí Phádraic Learaí Uí Fhínneadha
in eagar ag Gearóid Denvir

Dánta uile an fhile in aon leabhar amháin, chomh
maith le nótaí cuimsitheacha ar na dánta agus aiste
chritice.

AILEACH
úrscéal nua le
Jackie Mac Donncha

IAD SEO NACH BHFACA
úrscéal nua le

Beairtle Ó Conaire

Cló Iar-Chonnacht
Indreabhán, Co. na Gaillimhe
Teil: 091 593307 cic@iol.ie www.cic.ie

Tá catalóg iomlán ar www.cic.ie

Ag cur clabhsúir le ceiliúradh 25 bliain Chló Iar-Chonnacht . . .
seolfar na leabhair seo thíos

chomh maith le catalóg agus suíomh idirlín nua CIC
in Óstán na Páirce, An Spidéal, Dé hAoine 19 Samhain @ 8.30 i.n.

Gaeilge Gan Stró agus eile
Seoladh áiseanna nua Gaeilge agus bronnadh teastas creidiúnaithe d’aistritheoirí
Maebh Ní Fhallúin, 
Baile Átha Cliath

BHAILÍOMAR le chéile in
Uimhir 7 Cearnóg Mhuirfean Dé
hAoine seo caite, áit ar ghlac an
tAire  Gnóthaí Pobail, Comhio-
nannais agus Gaeltachta,
Pádraig Ó Ciardha, trí chúram
éagsúla air féin – bronnadh an
teastais chreidiúnaithe ar 13
aistritheoir ar éirigh leo an séala
a bhaint amach, seoladh cúrsa
nua ilmheán d’fhoghlaimeoirí
Gaeilge ó Ghaelchultúr agus, ar
deireadh, seoladh feachtas
margaíochta don tseirbhís
tacaíochta Ghaeilge, Freagra.

Sceideal lán agus, gan dabht,
bhí ócáid dá chuid féin tuillte ag
gach ceann acu, ach le cúinsí
agus ciorruithe mar atá,
beartaíodh an bronnadh agus
na seoltaí a chomhdhlúthú in
aon imeacht suntasach amháin.
Ócáid thráthúil is mithid a rá,
agus póit an Oireachtais éagtha
a bheag nó a mhór, ach ócáid
fhiúntach chomh maith agus
tháinig pobal na Gaeilge amach
an athuair chun sár-obair na
ndíograiseoirí seo a aithint.

D’fhear Príomhfheidhmean-
nach an Fhorais, Ferdia Mac an
Fhailí, fáilte mhór roimh an
slua sular thug sé cuireadh don
Aire Ó Ciardha teacht aníos
chuig an bpóidiam. Thréaslaigh
an tAire leis na haistritheoirí
nua-chreidiúnaithe go léir agus
bhronn sé teastas orthu siúd a
bhí i láthair, ina measc an t-
amhránaí, craoltóir agus

léachtóir le Gaeilge,  Antaine Ó
Faracháin agus iar-Uachtarán
Chonradh na Gaeilge, Daithí
Mac Cárthaigh. Triúr déag san
iomlán a bhain teastas creidiú-
naithe amach sa bhabhta seo as

tuairim is 75 a thug faoin
scrúdú. Is laghdú mór é seo ar
an 54 gur éirigh leo sa chéad
scrúdú siar in 2006 ach, mar a
mhíníonn Orlagh Ní Raghal-
laigh ó Fhoras na Gaeilge dom,
daoine oilte sa Ghaeilge ba ea
cuid mhór díobh sin a thug
faoin scrúdú sa chéad dá bhli-
ain. Deir sí go bhfuil níos mó
daoine óga ag cur isteach ar an
scrúdú anois agus, cé go n-
admhaíonn sí go bhfuil laghdú
ar an éileamh d’aistritheoirí de
bharr an chúlú eacnamaíochta,
tá sé i gceist acu leanacht leis an
gcóras creidiúnaithe agus an
scrúdú bliantúil. 

Mhol an tAire Ó Ciardha
Deirdre Davitt agus foireann an
Fhorais as riaradh an tséala
creidiúnaithe mar aon le cúrsa
nua atá á reachtáil acu dírithe ar
eagarthóirí Gaeilge. Reachtálfar
scrúdú d’eagarthóirí i mí

Feabhra na bliana seo chugainn
mar chonclúid ar shraith ceard-
lanna a thug Antain Mac
Lochlainn níos luaithe i
mbliana. 

Is dea-scéala iad na forbairtí

seo uilig do chaighdeán na tean-
ga i gcoitinne ach maíonn
Éamonn Ó Dónaill, údar an
leabhair úir Gaeilge Gan Stró, a
sheol an tAire i ndiaidh bhron-
nadh na dteastas, go bhfuil cuid
mhór fós le déanamh maidir le
soláthar acmhainní teagaisc
agus ardú chaighdeán na ran-
ganna Gaeilge a thairiscítear
timpeall na tíre.

Ag seoladh an chúrsa nua
ilmheán d’fhoghlaimeoirí fásta,
dúirt an tAire, “mar iar-mhúin-
teoir,” gur chuir sé fáilte ar leith
roimh Gaeilge Gan Stró agus go
mbeadh sé “an-úsáideach don
earnáil phoiblí, d’fhoirne
tosaigh ach go háirithe.” Tá an
leabhar agus dlúthdhiosca nua
dírithe ar dhaoine atá ag iar-
raidh filleadh ar an teanga, iad
siúd atá báúil leis an nGaeilge, a
dúirt an t-údar. Cuirfidh sé ar
chumas na ndaoine seo

An tAire Gnóthaí Pobail, Comhionannais agus Gaeltachta, Pat Carey TD, agus Deirdre Davitt ó Fho-
ras na Gaeilge, ag bronnadh an Teastas Creidiúnaithe Aistritheoir ar Antaine Ó Faracháin ó Chill
Mhaighdeann in oifigí an Fhorais i mBaile Átha Cliath. Tá an córas creidiúnaithe d’aistritheoirí
curtha i bhfeidhm ag Foras na Gaeilge ó 2006 chun ardchaighdeán aistritheoirí a chinntiú. Tá 158
aistritheoir creidiúnaithe go dáta. GRIANGHRAF: MAXWELL PHOTOGRAPHY

cumarsáid a dhéanamh i
gcomhthéacsanna laethúla
agus, cé nach leagtar an iomarca
béime ar an ngramadach, múin-
fidh sé réimse scileanna dóibh.  

Is é seo an dara leabhar atá
foilsithe ag Éamonn do
Ghaelchultúr, comhlacht a bhu-
naigh sé in 2004. Cé go bhfuil an
cúrsa áirithe seo dírithe ar
fhoghlaimeoirí, tá sé i gceist aige
a mhacasamhail a sholáthar
amach anseo don seacht leib-
héal eile Gaeilge a chlúdaíonn
cúrsaí Gaelchultúr. Faoi láthair,
tá ranganna ar bun acu i 14
ionad timpeall na tíre agus,
spéisiúil go leor, is eachtran-
naigh is mó a bhfuil suim acu
sna ranganna bunleibhéil, rud a
threisíonn fócas idirnáisiúnta
an chomhlachta. Creideann
Éamonn go bhfuil
féidearthachtaí móra ann in am
géarchéime agus feictear dó go
bhfuil roinnt daoine ag dul i
mbun cúrsaí Gaeilge ar mhaithe
le gairm nua a bhaint amach. Is
é an phríomhaidhm s’acu anois
ná forbairt a dhéanamh ar

ghnéithe ilmheán na gcúrsaí
agus cur le líon na ranganna atá
ar fáil acu timpeall na tíre.

Ar deireadh thiar, sheol an
tAire feachtas margaíochta don
tseirbhís Freagra. Is éard atá i
gceist le Freagra ná líne
chabhrach do dhaoine a
úsáideann Gaeilge, dírithe ach
go háirithe orthu siúd atá ag
obair san earnáil phoiblí. Is
féidir téacs nó r-phost a sheo-
ladh chucu le d’iarratas agus
gheobhaidh tú freagra tapaidh ó
shaineolaithe Gaeilge, a deir
Donncha Ó Cróinín, fear an
choincheapa. Mar chuid den
fheachtas margaíochta, dáilfear
100,000 greamán ar na comh-
lachtaí stáit ar fad. D’inis Donn-
cha dom go bhfuil gach saghas
fiosraithe faighte cheana féin
acu ó ar fud an domhain, ó
inscríbhinní ar uaigheanna go
manaí t-léinte. 

Bhí gloine bheag fíona agus
ceapaire tuillte tar éis an méid
sin go léir agus bhí deis ag
daoine meascadh leis an Aire
agus filleadh ar an

díospóireacht ar cheisteanna
tromchúiseacha an lae – cá
bhfágfar sinn tar éis mhí na Nol-
lag, gan trácht ar thorthaí an
athbhreithnithe ar an
gcaighdeán oifigiúil a bheidh
againn an bhliain seo chugainn.

Is iad na haistritheoirí nua-
chreidiúnaithe ná Antaine Ó
Faracháin, Breandán Ó Fiaich,
Ciarán Mac Raghnaill, Dáithí
Mac Cárthaigh, Deaglán Ó
Caoimh, Dónal Ó Droigh-
neáin, Dónall Ó Foghlú, Edel
de Paor, Eilís Ní Dhúill, Eoin
de Búrca, Fionnuala Cloke,
Mairéad Ní Cheannabháin
agus Shanna Ní Rabhartaigh.
Tá liosta iomlán na n-
aistritheoirí creidiúnaithe ar
fáil ar www.forasnagaeilge.ie.
Is féidir Gaeilge Gan Stró a
cheannach ar www.siopa.ie
nó clárú le haghaidh rangan-
na Gaelchultúr ar
www.gaelchultur.com.
Seolaigí bhúr gceisteanna
Gaeilge chuig freagra@ling.ie
nó 087-7935913.

Mhol an tAire Ó Ciardha Deirdre Davitt agus
foireann an Fhorais as riaradh an tséala creidiú-
naithe mar aon le cúrsa nua atá á reachtáil acu
dírithe ar eagarthóirí Gaeilge. Reachtálfar scrúdú
d’eagarthóirí i mí Feabhra na bliana seo chugainn
mar chonclúid ar shraith ceardlanna a thug
Antain Mac Lochlainn níos luaithe i mbliana. 



Leathanbhanda
100Mbps i 
gceithre
mheánscoil i
nGaillimh
Treasa Bhreathnach

MAR chuid d’aidhm an rialtais chun
r-chumarsáid a fhorbairt i scoileanna
na hÉireann tá seirbhís leathanbhan-
da 100Mbps le cur i bhfeidhm i gcei-
thre scoil i gceantar na Gaillimhe.  Is
ionann an luas leathanbhanda seo
agus iad siúd atá in úsáid ag comh-
lachtaí náisiúnta agus idirnáisiúnta
atá ag feidhmiú in Éirinn.  

Ciallaíonn sé go mbeadh luas
íoslódála agus uaslódála níos tapúla,
go mbeadh ceangal láithreach go dtí
an t-idirlíon agus go bhféadfadh na
scoileanna úsáid níos mó a bhaint as
cláir idirlín.  Is iad na ceithre scoil, i
gceantar na Gaillimhe, a mbeidh an
tseirbhís seo á cur i bhfeidhm iontu
ná: Gairmscoil Éinne, Inis Mór,
Oileáin Árann; Pobalscoil Ghort Inse
Guaire; Presentation College, Áth
Cinn; agus Coláiste Ghobnait, Inis
Oírr.  Tá sé i gceist ag an rialtas an
leathanbhanda seo a chur i bhfei-
dhm i 78 scoil ar fud na tíre.  Deir
Micheál Ó Goill ó Ghairmscoil Éinne
in Inis Mór faoin leathanbhanda, “Is
éard a chiallaíonn an méadú ar
leathanbhanda ná gur féidir le múin-
teoirí anois dul ar an idirlíon gan aon
tionchar a bheith acu ar luas
íoslódála.  Ciallaíonn sé chomh
maith gurbh fhéidir linn an méid
ábhar atá á mhúineadh againn sa
scoil a mhéadú mar gur féidir linn
físchomhdháil (video conferencing)
a dhéanamh le scoileanna ar an
mórthír.  Tá muid ag súil gur féidir
linn teangacha éagsúla, cosúil le

Spáinnis, a mhúineadh sa scoil
chomh maith le cúrsaí oíche cosúil
leis an ECDL.” Is iad an comhlacht
HEAnet atá i mbun an tseirbhís úr a
chur i bhfeidhm le maoiniú ón Roinn
Cumarsáide agus tá ceithre cinn
d’oibreoirí teileachumarsáide chun
an tseirbhís a chur i bhfeidhm tim-
peall na tíre.

“Seacht 
nIontas an
Iarthair”
Dearbhaile Flynn

TÁ lookwest.ie, an suíomh idirlín atá
ceangailte le Coimisiún Forbartha an
Iarthair, tar éis feachtas a sheoladh
darb ainm “Seacht nIontas an
Iarthair”. Is éard atá i gceist leis an
bhfeachtas ná go bhfuil siad ag
cuardach na seacht n-áit, nós, féile
nó taithí is deise agus is uathúla san
iarthar. Dar le Joanne Grehan,
Coimisiún Forbartha an Iarthair,
beidh súil le réimse leathan d’ainm-
niúcháin mar gheall ar cé chomh
hálainn agus éagsúil is atá an cean-
tar. 

Is féidir leis an bpobal i gcoitinne
ainmniúcháin a dhéanamh ar
www.lookwest.ie nó ar www.face-
book.com/LookWest go dtí an cúigiú

lá fichead de Shamhain agus ansin
déanfar gearrliosta de na hainm-
niúcháin. Ina dhiaidh sin beidh fáilte
roimh chách a vóta a chaitheamh ar
son an chinn is fearr leo as an ngear-
rliosta.

Beidh go leor duaiseanna ar fáil do
na hiomaitheoirí – ina measc Apple
I-Pad, dearbhán de luach €250 le
caitheamh i siopa leabhar Kenny’s
agus eitiltí go Birmingham agus
Manchain. Ní mór do gach ainm-
niúchán a bheith suite i gceann de na
seacht gcontae san Iarthar – Dún na
nGall, Sligeach, Liatroim, Ros
Comáin, Maigh Eo, Gaillimh agus an
Clár agus is féidir le daoine an oiread
ainmniúchán a dhéanamh agus atá
siad ag iarraidh.

Neven
Maguire sna
Forbacha
Dearbhaile Flynn 

AR an ochtú lá de Nollaig, beidh an
cócaire cáiliúil, Neven Maguire, ag
óstáil oíche fhíorspeisialta sa Chona-
mara Coast Hotel, sna Forbacha,
Cois Fharraige. 

Taispeánfaidh Neville cén chaoi
bia Nollag a ullmhú. 

Beidh costas €25 ar na ticéidí leis

na fáltais ag dul chuig Alzheimer an
tIarthar. Tosóidh an oíche ar a hocht
a chlog le fáiltiú cáis agus fíon ar a
leathuair tar éis a seacht. Beidh
pacáiste speisialta ar fáil chomh
maith ar chostas €65 le haghaidh
leaba agus bricfeasta agus an tais-
peántas. 

Le haghaidh tuilleadh eolas déan
teagmháil leis An Conamara Coast
Hotel ar (091)592108.

Príomhfhei-
dhmeannach nua
ar Mheitheal 
Forbartha na
Gaeltachta:
Gearóid de Faoite
Treasa Bhreathnach

IS é Gearóid de Faoite, as Contae na
Gaillimhe ó dhúchas, a ceapadh mar
phríomhfheidhmeannach nua ar
Mheitheal Forbartha na Gaeltachta
Teoranta le déanaí.  Tá sé ag obair i
bhforbairt pobail ó 1992, i
gComharchumann Shailearna ar
dtús agus leis na blianta anuas i
bhForbairt Chonamara Láir.  

Is iad na ceantair ina bhfei-
dhmíonn Forbairt Chonamara Láir
ná Sraith Salach, Caisil, Carna, Cill

Chiaráin agus Camus.  Deir Gearóid
nach mbeidh sé ag cur tús lena
thréimhse mar phríomhfhei-
dhmeannach go dtí an 7 nó an 8 Nol-
laig.  “Is é an chéad rud a chaithfidh
mé a dhéanamh ná cúpla lá a
chaitheamh i ngach uile oifig de
chuid Mheitheal Forbartha na
Gaeltachta ar fud na nGaeltachtaí
chun mé féin a chur ar an eolas.  Tá
na Gaeltachtaí ar an imeall chomh
tábhachtach le haon cheantair eile
agus in amanna airíonn siad scoite
amach, rud nár chóir dóibh
aireachtáil.”  

Is tar éis agallamh dhá uair an
chloig a fuair Gearóid an tairiscint
poist agus beidh agallamh eile ar
bun go luath chun a phost mar
bhainisteoir forbartha a líonadh i
bhForbairt Chonamara Láir.
“Bheinn ag súil go dtosóidh an té
nua i mo phost roimh dheireadh na
míosa seo chugainn nó luath i mí
Eanáir,” a deir Gearóid.  Táthar ag
glacadh le hiarratais anois agus is
féidir dul chuig leathnach 22 chun
sonraí an phoist a fheiceáil agus son-
raí teagmhála a aimsiú. Mar aon le
gach eagraíocht eile tá brú airgeadais
ar chomharchumainn na tíre, agus
deir Gearóid go raibh an t-ádh ar
Fhorbairt Chonamara Láir gur
cheadaigh Pobal, eagraíocht
tacaíocht pobail áitiúil thar ceann an
rialtais, dóibh a mbuiséad do 2010 a
thabhairt ar aghaidh go 2011.  Is
buiséad de €600,000 a bhí ceadaithe
acu in 2010 ach níor caitheadh ach
€38,000 de sin, rud a chiallaíonn gur

2 NUACHTRÉIGIÚNACH
An Ghaeilge, Páistí agus na Taibhealaíona Fite Fuaite ag Meitheal na mBeag. Ar an 19 agus 20
Samhain, 2010, beidh an chéad chomhdháil bhliantúil de Mheitheal na mBeag ar siúl in
Amharclann Bhanc na hÉireann, OÉG. Is é téama na comhdhála ‘Ag Tógáil an Tí’ –  le
bunchlocha láidre mar thús agus mar thacaíocht beidh Meitheal na mBeag ag tógáil ar an
obair atá ann agus ag cothú forbairt. Beidh Ivica Simic ó Teater Mala Scena, Poblacht na
Cróite agus Rúnaí Ginearalta ar ASSITEJ International, eagraíocht idirnáisiúnta don amhar-
clannaíocht do pháistí agus daoine óga, mar aoichainteoir ar an Aoine. Tuilleadh eolais ar
www.meithealnambeag.ie , ríomhphost: meithealnambeag@gmail.com nó fón: Síle Ní
Bhroin ar 087 9622576.

féidir leo an €562,000 a thabhairt ar
aghaidh go 2011.  

Seimineár
chun costais
gnóthaí a ísliú
trí fheabhas
timpeallachta
Treasa Bhreathnach

TÁ seimineár eolais comhshaoil le
reáchtáil in Óstán Bhaile Chláir na
Gaillimhe ar an 23 Samhain chun dul
i gcabhair ar ghnóthaí Éireannacha
atá ag tabhairt aghaidhe ar bhrú
idirnáisiúnta de bharr na géarchéime
eacnamaíochta. Beidh cur i láthair á
dhéanamh ag comhlachtaí príob-
háideacha agus ag eagraíochtaí stáit
éagsúla ar an mbealach gur féidir le
gnólachtaí airgead a shábháil agus
deiseanna a chruthú ina ngnóthaí trí
fheabhas timpeallachta a dhéanamh
sa ghnó.  Beidh an seimineár ag díriú
ar éifeachtúlacht fuinnimh agus
acmhainní chomh maith le laghdú
dramhaíola agus bainistíocht car-
bóin sa tionscal gnó.  

Is iad Comhairle Chontae na Gail-
limhe i gcónasc le Fiontraíocht Éire-
ann agus Oifig Réigiúnda Bainistithe
Dramhaíola Chonnacht (Connaught
Regional Waste Management Office)
atá á reáchtáil.  

Is seimineár é seo a bhfuil cead
isteach saor in aisce.  Más mian leat
tuilleadh eolais a fháil, is féidir dul i
dteagmháil le Sinéad Ní Mhainnín sa
rannóg timpeallachta i gComhairle
Chontae na Gaillimhe ag (091)
476402/476488 nó snimhain@gal-
waycoco.ie

Sinbad agus
Mistéir na
Mara!
Meadhbh Ní Eadhra

BEIDH Taibhdhearc na Gaillimhe ag
léiriú scéal nua Sinbad go luath mar
a ngeamaireacht i gcomhair 2010. An
féidir le Sinbad an drochphrionsa
Persaí Pompéis a shárú chun an ban-
phrionsa Péarla a shábháil ó Chreat-
lach, captaen na bhfoghlaithe mara?! 

Scéal eachtrach spreagthach líonta
le dainséar ag trasnú na dtonnta i
bhfad i gcéin, gan trácht ar na fogh-
laithe mara, a bheas againn i Sinbad
agus Mistéir na Mara! Le compántas
na Taibhdheirce agus aoiréaltaí ó
Ros na Rún, beidh an-chraic, ceol
agus spraoi ag an gclann go léir.
Beidh an dráma ar siúl in Amhar-
clann an Draoi (Druid Theatre) ar
Lána an Draoi, Gaillimh, ón 22 go 27
Samhain ag a 8.00in. Beidh seó
speisialta, matinée, ar siúl ag 2.00in
ar an Satharn 22 Samhain. Tá costas
€10 ar na ticéid agus is féidir áirithin-
tí a dhéanamh ach scairt a chur ar

Thaibhdhearc na Gaillimhe ar
091563600.

Ar Do Rothar
ar son Bóthar
Dearbhaile Flynn

I MÍ Iúil seo chugainn, 2011, beidh
rás rothar carthanachta á reáchtáil ag
an eagraíocht forbairt chabhrach
“Bóthar” chun ceiliúradh a
dhéanamh ar chothrom fiche bliain
ó bunaíodh an eagraíocht.

Tosófar an rás rothar i bPort
Omna, contae na Gaillimhe, ar 17
Iúil, agus tabharfar cuairt ar 32 con-
tae na tíre sna seacht lá a leanas.
Beidh na rothaithe ag clúdach ar an
meán 80 míle gach uile lá – sin 560
míle ina iomlán sa turas ar fad.
Beidh súil le tríocha “croírothaí” a
bheidh ag déanamh an turais iom-
láin agus chomh maith leis sin beidh
fáilte roimh “rothaithe an lae” a
bheidh ag glacadh páirte nuair a
théann an rás rothar trína gceantar
nó a gcontae. Críochnófar an rás i
gCill Íomaí, Contae an Chláir, ar an
23 Iúil agus meastar go gcruinneoidh
an t-imeacht €50,000 ar son Bóthar. 

Is éard a dhéanann Bóthar ná
beostoc agus eolas maidir leis an
mbeostoc a chur ar fáil do dhaoine
atá ina gcónaí i dtíortha i mbéal for-
bartha leis an aidhm gur féidir leis an
mbeostoc sin ocras agus
bochtaineacht a fhuascailt go
fadtéarmach.   Má tá suim agat sa
rothaíocht níl aon dabht ach go
bhfuil dúshlán iontach le fáil sa tion-
scnamh seo. Le haghaidh tuilleadh
eolais déan teagmháil le Bóthar ar
071-9120100 nó tríd an ríomhphost
ar events@bothar.ie

Beidh Éamon de Buitléar i láthair  mar aoi speisialta ar an Máirt 16 Samhain i
gClub Áras na nGael, 45 Sr. Doiminic, Gaillimh i gcomhair oíche den tsraith
Airneán sa  Chathair . Is scríbhneoir agus scannánóir é Éamon de Buitléar. Is
stiúrthóir bainistíochta é ar an gcomhlacht Éamon de Buitléar Teo. Is comh-
lacht é seo arb é a sainfheidhm ná scannáin agus cláir faisnéise fiadhúlra a
dhéanamh le haghaidh na teilifíse. Bhí baint aige le ceol traidisiúnta in
éineacht le Séan Ó Riada agus, ina dhiaidh sin, bhí baint aige le bunú an ghrú-
pa ceoil thraidisiúnta Ceoltóirí Chulann 1961-1969. Beidh Éamon ag tais-
peáint sleamhnán dá chuid oibre agus ag cur síos ar a shaoil go dtí seo. 

Bhí Comórtas Díospóireachta an Oireachtais ar siúl ag Scléip na hÓige ar an gCéadaoin 27 Deireadh Fómhair. 'Is
drochthionchar é teilifís réadúil ar dhaoine' an rún a bhí ann. An-chomórtas a bhí ann agus rinneadh go leor pointí
maithe ar an lá. Ar deireadh bhí an bua ag foireann díospóireachta Spleodar - Sam de Grae agus Liam Óg Ó hEacháin.
Sa dara háit bhí foireann díospóireachta Gaeilge Locha Riach - James Mac Griogóir agus Emma Rosbotham Ward. Is
iad sin atá sa phictiúr le Ciarán Mac an Bhaird, léachtóir le Fiontar, a rinne urraíocht ar an gcomórtas. Bhí Cíaran ann
chun moltóireacht a dhéanamh ar an gcomórtas agus chun na duaiseanna a bhronnadh. Ba í seo an chéad bhliain do
Ghaeilge Locha Riach páirt a ghlacadh sa chomórtas agus tá moladh mór ag dul do James agus Emma.



Baile Átha Cliath

Ullmhaithe
don agallamh
Gaeilge fós?
Róisín Ní Éalaí

BEIDH cúrsa ullmhúcháin don agal-
lamh Gaeilge do chúrsa iarchéime na
bunmhúinteoireachta á reáchtáil ag
Conradh na Gaeilge i gcroílár na
cathrach in Uimhir a Sé, Sráid
Fhearchair, Baile Átha Cliath 2, Dé
Domhnaigh 21 Samhain 2010, óna
10.00rn go dtí 5.00in. 

Deir Jacqueline Uí Mhuirí, múin-
teoir na gcúrsaí le Conradh na
Gaeilge: “Tugann cúrsa an
Chonartha deis do dhaoine a gcuid
Gaeilge a chleachtadh agus triail a
bhaint as bréagagallamh chun feab-
has a chur ar a scileanna in am d’a-
gallamh Gaeilge na gcoláistí oiliúna
oideachais atáthar ag súil le

bheith eagraithe ag a leithéid de
Choláiste Hibernia, Coláiste
Phádraig, Marino agus Froebel go
luath i mbliana." 

Díreoidh cúrsa lae an Chonartha ar

staidéar agus ar chleachtadh le
haghaidh agallamh Gaeilge na
gcoláistí oiliúna oideachais, ag lea-
gan béime ar chúrsaí foghraíochta,
ar théarmaíocht scoile, agus ag tab-
hairt nodanna faoin agallamh
freisin. 

Beidh plé ar na botúin is coitianta

a dhéantar san agallamh Gaeilge don
iarchéim bhunmhúinteoireachta
mar aon le rólimirt, bileoga eolais,
obair ghrúpa, obair bheirte, agus
bréagagallamh le haiseolas i gcúrsa
lae Chonradh na Gaeilge. 

Iarrtar ar rannpháirtithe ábhair a
ullmhú ar na téamaí seo a leanas leis

an méid is mó tairbhe a bhaint as
cúrsa an Chonartha: mé féin; áit chó-
naithe; taithí oibre; an fáth go bhfuil
mé ag iarraidh an cúrsa a dhéanamh. 

Cosnaíonn an cúrsa €100 an
duine. Is féidir áit a chur in áirithe ar
shuíomh an Chonartha www.cnag.ie
nó glaoch ar Chonradh na Gaeilge
(0)1 4757401.

‘App-ovation’ 
Oisín Mac Donnacha

SEOLFAIDH Méara Chomhairle Con-
tae Átha Cliath Theas, Eamonn Mal-
oney, App-ovation san ionad ealaíon
Rua Red ar an Luan, 15 Samhain. Tá
sé i gceist ag an gComhairle Contae, i
gcomhair le Vodafone agus Institiúid
Teicneolaíochta Thamhlachta (ITT),
smaointe daltaí meánscoile chontae
Bhaile Átha Cliath a fháil le haghaidh
feidhmeanna (apps) i gcomhair
guthán. 

Ina dhiaidh sin forbróidh mic
léinn ríomhaireachta ITT an
smaoineamh is fearr agus cuirfidh
Vodafone é ar díol don phobal nuair
a chríochnófar é. Deir an Méara
Eamonn Maloney, “Is iad teicneo-
laíocht na bhfón soghluaiste agus na
bhfeidhmeanna an treoir don tod-
hchaí” agus “Tá déagóirí an 21ú
haois greamaithe den ghuthán.”

Tá luach na bhfeidhmeanna ag
méadú gach lá agus tá sé táb-
hachtach go mbeidh deis ag mic
léinn na todhchaí feidhmeanna a
chruthú agus a fhorbairt.  Deir an Dr
Barry Feeney, Ceannasaí na Roinne
Ríomhaireachta in ITT gur “deis ion-
tach é do na mic léinn mar go

bhfaigheann siad tacaíocht i bhfor-
bairt coincheap agus torthaí a
sholáthar.”   

Contae na Mí

Spraoi ar
Savvy
Bear.com
Róisín Ní Éalaí

SEOLADH suíomh idirlín nua, atá
dírithe ar pháistí, i gCaisleán Dhún
Bóinne i gContae na Mí ar an 5
Samhain. Is é www.savvybear.ie
seoladh an tsuímh agus is é atá i
gceist leis ná cluiche nua dáthean-
gach atá dírithe ar pháistí ó 5-12. 

Is é atá ar an suíomh ná cluiche ina
gcruthaíonn na páistí a gcarachtair
féin chun cluichí a imirt: gléasadh
suas, taisteal srl. 

Maítear gurb é an buntáiste is mó a
baineann le SavvyBear ná deiseanna
oideachasúla mar gheall go bhfuil
ceachtanna Gaeilge, Béarla agus
Matamaitice ar fáil ann. Tugtar
spreagadh do na leanaí na ceachtan-
na seo a dhéanamh mar gheall go
bhfaigheann siad pointí uathu a
bhíonn siad in ann a úsáid mar
airgead sa chluiche. 

Bhunaigh an comhlacht Éirean-
nach Teicneolaíochta, Seoige Teo.,
www.savvybear.com agus tá siad
bunaithe i nDún Bóinne, Co. na Mí.

Beidh costas €4.95 ar an tseirbhís
seo go míosúil agus beidh sé saor in
aisce don chéad mhí.

Colm Mac an Iomaire, Doireann Ní Chorragáin, Eoghan Mac Diarmada, Anna
Davitt, Micheál Ó Meachair agus Evanne Ní Chuilinn, aoichainteoirí ag Bun-
táiste Breise i mBaile Átha Cliath an tseachtain seo caite. Bhailigh os cionn 400
dalta ó ranganna sinsearacha na meánscoileanna sa chontae i Halla na Saoirse
chun plé a dhéanamh ar na buntáistí breise a thugann an Ghaeilge duit agus tú
ag dul i mbun do ghairme beatha. Beidh a mhacasamhail de sheimineár á
reáchtáil ag Comhdháil Náisiúnta na Gaeilge i dTulach Mhór ar an 18 Samhain
áit a bhfuiltear ag súil le slua mór de dhaltaí scoile ó lár tíre. I measc na n-
aoichainteoirí a bheidh ag labhairt ag an ócáid sin beidh an t-iriseoir le TG4
agus RTÉ Irene Ní Nualláin, chomh maith le réalta spóirt de chuid fhoireann
iománaíochta Thiobraid Árann, Darragh Egan.Má theastaíonn ó do scoil páirt a
ghlacadh sa seimineár, nó má tá spéis agat a bheith i láthair ar an lá, téigh i
dteagmháil le Brighid, ar 01 679 4780 / brighid@comhdhail.ie.

An tAire Gnóthaí Pobail, Comhionannais agus Gaeltachta, Pat Carey TD,  le Ferdie Mac an Fhailigh, Príomhfhei-
dhmeannach Fhoras na Gaeilge agus Donncha Ó Cróinín agus Fionnuala Ní Mhuirí, riarthóirí na seirbhíse ‘Freagra’
in oifigí Fhoras na Gaeilge an Aoine seo caite. Is líne chabhrach í ‘Freagra’ ina dtugtar leagan Gaeilge ar nath nó ar
théarma atá de dhíth ar dhuine. Is féidir le duine glaoch, nó téacs nó ríomhphost a sheoladh chuig an tseirbhís agus
cuirtear freagra na ceiste ar ais chuig an duine le téacs nó ríomhphost, saor in aisce. Faigheann ‘Freagra’ maoiniú ó
Fhoras na Gaeilge. Tuilleadh eolais ar fáil ó www.acmhainn.ie/freagra. (PIC. MAXWELLS PHOTOGRAPHY)

“Na haingil” Eoin Cadogan, imreoir iománaíochta agus Peile do Chorcaigh, agus
Laoise Cronin as Corcaigh, ag seoladh Fheachtas Pionnaí Aingil  Chumann
Cathaoireacha Rothaí na hÉireann. (PIC. NEIL DANTON)



Scéalta Chorca 
Dhuibhne
Breandán Mac Gearailt 

Rás
BÍONN rás gach bliain i Lios Póil go
dtí barr an chnoic is aoirde sa
pharóiste, an Stricín, atá 2,000
troigh ar aoirde. Ní hí an aoirde is
deacra ach a ghéire is atá sé agus tú
ag tarrac ar an mbarr. Is iad an cei-
thre chéad troigh deireanach a
bhaineann de shiúl fhormhór na
reathaithe.

Ba é Rónán Ó Grífín ó Lios
Deargáin, a buaigh rás 2010 nó an
dreapadh mar a deir daoine áirithe,

agus beidh Rónán ina Rí ar Pharóiste
Lios Póil ar feadh bliana. Níor chaill
na cailíní é ach oiread mar gur bhain
Joe Anne Ní Shúilleabháin ó Bhaile
’n Ághasaigh an barr amach go
fuadrach. Is í Joe Anne Banríon an
Pharóiste ar feadh bliana.

Dar leis an gcoiste eagair, a bhíonn
ag plé le féile Lios Póil chomh maith,
gurb é seo Maratón Lios Póil agus nár
mhór duit gan aon ghiorra anála a
bheith ort, ‘má tánn tú le tabhairt
fén Stricín’.

Cleamhnas
BHÍ slua mór i láthair i Músaem
Chorca Duibhne ar an mBuailtín ar
an Aoine seo caite nuair a thug an Dr.
Liam P Ó Murchú ó Choláiste na
hOllscoile Corcaigh léacht dar thei-
deal, ‘An Cleamhnas agus An
Pósadh’. B’shin tús le Féile Filíochta
a lean go hoíche Dé Domhnaigh.

Ní ag tagairt do shaol an lae inniu a
bhí Liam ach an dá chéad bliain ó
1730 go 1930. Thug sé roinnt mhaith
samplaí ón bhfilíocht agus ón bprós
ar cad í an aigne a bhí coitianta sna
blianta úd.

Luaigh sé véarsaí ó fhilí mar Dhiar-
maid Ó Suilleabháin ó Ghleann na
Ruachtaí i gCiarraí Theas, Eoghan
‘Rua’ Ó Súilleabhain, Máire Bhuí Ní
Laoghaire agus Brian Merriman.
Tomás Ó Criomhthain, Mícheál Ó
Gaoithín agus Peig Sayers na húdair
a bhí aige ó thaobh an phróis.

Bhí formhór na bhfilí ar aon aigne
go mba thábhachtaí leis an bhfear
cailín óg dathúil scéimhiúil a
phósadh ná bean ghránna aosta fiú
is dá mbeadh aici na táinte. Bhí an

dála céanna fíor i gcás na mban mar
ná raibh uathu seanóir cráite a
phósadh ainneoin a chuid rachmais.
Bhí an dúchas agus ‘an fhuil chóir’,
dar le Diarmaid Ó Suilleabháin, ana-
thábhachtach i ngach cás. Bheadh
uaisleacht,  dea-shláinte,
díomhaointeas agus críochnúlacht i
gceist sa chás seo.

Ainneoin na rómánsaíochta,
[Bhfearr liom bé na gcraobhfholt
gcíortha gcas, Ná baile is leath Éire-
ann is a mbéith le straoille leamh’.
Eoghan Rua Ó Súilleabháin] ba

ghnáthaí nár mhór don gcailín nó
don bhfear a bheadh ag pósadh
isteach, airgead áirithe a bheith acu
mar spré, ag brath ar an sealús a
bheadh rompu. I gcás Pheig Sayers
dúirt sé go bhfeasach do Pheig go
raibh beirt fhear bhreátha go raibh
suim thar meon acu inti mar
mhnaoi, ach de thoradh a raibh de
spré i gceist, daichead púnt agus
seasca púnt, ná raibh airgead mar sin
aici féin. Ní dúirt sí go raibh suim
pósta aici sin iontu mar go raibh sí
lánsásta leis an bhfear a phós sí. Is ag

tagairt dóibh siúd, go raibh bólacht
acu agus a bheadh á éileamh do spré
ag tuistí an fhir [ba ghnáthaí] nó na
mná, a bhí sí.

Thagair sé mar a tugtaí an bóthar
uaireanta do dhaoine eile a bheadh i
dtigh tar éis pósta d’fhear óg nó bean
óg an tí. Tharlódh gur uncail, aintín
nó deartháir/deirfiúr a bheadh i
gceist. Ní raibh san coitianta ach
tharlaíodh sé. Dar le Tomás Ó
Criomhthain go raibh sé, “maith go
leor ag duine pósadh go mbeidh
teann ar a chúlaibh aige.” 

Is dócha gur b’shin dea-chomhair-
le.

Misiún
TÁ Misiún i bParóiste an Daingin an
tseachtain seo, an chéad cheann le
ocht mbliana. Is triúr d’ord an tSlá-
naitheora atá i gceist ó Luimneach,
ach tá ceathrar sagart eile mar an
tAthair Máirtín Listún go bhfuil an-
aithne air i gCorca Dhuibhne, an
tAthair Chris Ó Domhnaill, agus
grúpa tuata de Chuideachta Íosa ó
Luimneach a thugann turas ar Bhrú
na Gráige go rialta, mar chuid den
mhisiún.

Dúirt an Canónach Tomás Ó Lua-
naigh, S.P. go mbeidh an Misiún i
Séipéil Fhionn Trá, Lios Póil agus an
Daingin gach oíche an tseachtain
seo.

Is léir gur fada ón tsean-aimsir
teachtaireacht áthasach, cheolmhar,
gheanúil an dreama seo. Tá ráitisí
láidre ón tsean-aimsir fós i
gcuimhne na ndaoine ar a ndúirt
cuid de chruashagairt na Misiún uair
dá raibh. Cúpla sampla ná an bha-
gairt, nó an chomhairle ba chirte a
rá, ón misiúnaí a dúirt,  “An bhfuil
aon rud níos measa ná an t-ól a fhá-
gann tithe gan bhia, a adhnann
achrann agus a cheileann ar Dhia.
An bhfuil aon ní níos measa?’’ “Tá”,
arsa fear ag bun an tséipéil,” “tá a
athair, an tart.”.

Cuimhníonn go leor acu siúd a
fhreastalaíonn ar Sheipéal na Car-
raige anso cé chomh dian is a bhí
cuid dos na sagairt úd. Ní ró-shásta a
bhí an misiúnaí ní foláir le go leor
don bpobal nuair a d’órdaigh sé
dóibh, ‘Téigí síos ar bhur nglúnaibh
a Iúdaigh na Carraige’. Níos measa
fós bhí misiúnaí chomh mí-shásta le
mí-gheanmnaíocht mhná an
pharóiste…..go raibh sé den tuairim
go raibh a séasúr féin ag ….. ach ná
raibh aon séasúr ag………

Bhíos i láthair ag an Misiún i
Séipéal Fhionn Trá oíche Dé Luain
agus ba dheacair locht a fháil. Is mó
craiceann a chuireann an saol de, pé
acu olc nó maith iad. Fútsa san a
mheas.

Teanga
BHÍ cruinniú ag tuismitheóirí ó Lios
Póil, ionadaithe ó Oidhreacht Chorca
Dhuibhne agus saineolaí Pleanáil
Teanga, Aoife Ní Chonchúir ó Chill
Chúile, i Lios Póil an tseachtain seo
caite le plean gearr agus fadtéarma-
ch teanga a aontú agus a chur i bhfei-
dhm sa pharóiste. Tá roinnt mhaith
tuismitheoirí i Lios Póil atá lán
d’fhuadar agus de mhisneach an
Ghaolainn a neartú sa phobal. 

Ceiliúradh na
Gaeilge i gCorcaigh
Róisín Ní Éalaí

BEIDH oíche mhór “Ceiliúradh
na Gaeilge”, á reáchtáil ag Gael-
Taca, in Óstán Maryborough i
nDúglas i gCorcaigh ar an Aoine
19 Samhain ag 8.30i.n.

Is é a bheidh i gceist leis an
oíche ná ceiliúradh mór ar an
nGaeilge le meascán de cheol,
amhráin, rince agus aoichain-
teoirí speisialta. Is é an banna
“Poc ar Buile” a bheidh i mbun
ceoil ann. 

Cuirfear fáilte roimh dhaoine
ar aon chumas Gaeilge, idir líofa
agus bheagán Gaeilge.

“Tugann ócáidí den saghas seo
deis do dhaoine lena bheag nó a
mhór de Ghaeilge bheith i dtean-

nta a chéile agus a gcuid Gaeilge
a chleachtadh i gcomhluadar
ceolmhar taitneamhach,” a deir
Áine Ní Shléibhín, Oifigeach For-
bartha Ghael-Taca.

Seo é an dara huair don ócáid
seo a bheith ar siúl ag Gael-Taca. 

“Beidh cuimhne ag mórán ar
an sároíche a bhí againn anu-
raidh,” a deir Áine Ní Shléibhín,
Oifigeach Forbartha Ghael-Taca,
“an chéad uair againn oíche dá
leithéid a chur ar siúl, agus geal-
laim go mbeidh oíche na bliana
seo níos fearr fós”.

Cosnóidh ticéid €10 an duine
nó €7 do mhic léinn agus tá siad
ar fáil ag Oifig Ghael-Taca, Sráid
an Chóibh, Corcaigh nó féach
www.gael-taca.com.

Uair amháin eile timpeall an tí - an máistir rince seit Timmy 'the Brit' Mac Cárthaigh i mbun ceardlann rince seit i Leabharlann Bhaile Bhúirne, Co. Chorcaí le
déanaí.(PIC. SEÁN Ó LOINGSIGH)



Scéalta Thír Chonaill

75 bliain ó
bhí Tragóid
Árainn Mhór
ann
le hAnton Mac Cába

RINNEADH comóradh Dé Máirt in
Árainn Mhór, 75 bliain agus an lá
gur báthadh 19 de bhunadh an
oileáin. Chuir ar tharla oíche an 9
Samhna 1935 uafás ar an tír. Bhí 15
ag teacht ar ais ó bheith ag obair ar
na prátaí in Albain. Tháinig siad ar
an traein as Doire go hAlt a’ Chor-
ráin. Chuaigh cúigear eile amach
le bád seoil chun bualadh leo. 

Ar an bhealach chun an oileáin,
bhuail an bád carraigeacha.
Thiontaigh sé béal faoi fá leath-
mhíle den oileán. Ar an scór a bhí
ar an bhád, níor tháinig ach fear
amháin slán. B’shin Paddy
Edward Ó Gallchóir. Bhí a
dheartháir Mícheál in éineacht
leis cuid mhór den oíche, greim ag
an bheirt ar an bhád. B’shin go dtí
go bhfuair Mícheál bás leis an
bhfuacht. 

Báthadh seachtar de mhuintir
Uí Ghallchóir: an t-athair, ceathrar
mac, agus beirt iníon. Ní bhfuar-
thas riamh fear de na mic agus
bean de na hiníonacha. 

Tógadh na coirp go teach na
mbád ag Aphort, mar ar tharla an
fhaire. Cuireadh san aon uaigh
amháin iad.

Ba bhuille trom don oileán ar
tharla. Bhí 13 de na mairbh faoi 30
bliain. Chaith an t-uafás scáil ar an
oileán go dtí ar lá féin. Fuair
Paddy Edward Ó Gallchóir bás in
1987. Níor labhair sé faoin uafás ar
feadh na mblianta. Chuir Timlín Ó
Cearnaigh agallamh air do Raidió
na Gaeltachta sula bhfuair sé bás.
Adhlacadh Paddy Edward san

uaigh chéanna leis na híobartaigh.
Cailleadh uncail Anna Uí

Ghallchóir sa tubaiste, Seán Mac
Ruairí. Dúirt sí nár labhair daoine
móran faoi ar feadh i bhfad. “Tá sé
díreach anois, ó fuair an chéad
ghlúin bás, atá daoine ag caint
faoi,” ar sise. “Tá sé le feiceáil ar
fad (ar an oileán). Na daoine a
báthadh, tháinig siad as dhá
bhaile fearainn. Níl móran daoine
ina gcónaí sna bailte fearainn sin
anois.”

Dé Máirt, leagadh bláthfhleasc
amach sa bhfarraige, san áit mar
ar bhuail an bád na carraigeacha.
Dúradh paidreacha ag teach na
mbád ag Aphort, mar ar tugadh na
coirp, agus ag an uaigh sa reilg.
Rinneadh leacht a nochtadh.
Léadh Aifreann i dtrátha an ama
ar bhuail an bád na carraigeacha.
Ag deireadh an Aifrinn, lasadh 20
coinneal: 19 don mhuintir a fuair
bás, agus ceann do Paddy Edward
Ó Gallchóir. Agus seo ar siúl,
cheoil Anna Uí Ghallchóir amhrán
faoin tragóid.

33 míol mór
marbh ar Inis
Mhic an
Doirn
le hAnton Mac Cába

BHÍ an 33 míol mór a fuair bás an
deireadh seachtaine seo caite ar
Inis Mhic an Doirn amach ó na
Rosa ag Uibhist a Deas in Inse Gall
na hAlban roimhe sin. Sin a
mheasann saineolaithe ar mhíolta
móra.

Coicís ó shin chonacthas cúpla
dosaen míol mór ag Loch a’ Char-
nain in oir-thuaisceart Uibhist a’
Deas. Dúirt Susy MacAulay,
iriseoir ar Uibhist a’ Tuath, go
raibh siad ag dul thart i gciorcal.
Bhí imní ar bhunadh an oileáin go
raibh na míolta móra le dul
isteach ar an chladach. “Rinne
daoine de bhunadh na háite iar-
racht ar iad a stiúradh amach,”
arsa Susy. I gcionn ceithre lá,
d’éirigh leis na hUibhistigh, agus
d’imigh na míolta. Bhí marcanna
ar eití s’acu a bhí cosúil leis na
marcanna ar mhíolta móra Inis
Mhic an Doirn. 

Tá sé 250 ciliméadar ó Uibhist
a’ Deas go hInis Mhic an Doirn. Ní
aistear fada ag míolta móra seo,
dar leis an Ghrúpa Éireannach
maidir le Míolta Móra agus Deil-
feanna. Níl sé chomh neamh-
choitianta sin ag míolta móra dul i
dtír. 

Tá sé iontach neamhchoitianta
go mbeadh dhá ‘dul i tír’, nó iar-
racht sin a dhéanamh, taobh
istigh de sheachtain. 

Dúirt urlabhraí go raibh Gaolainn
dar léi ag beagnach gach tigh i Lios
Póil, seachas roinnt an-bheag
‘stróinséiri’, ach ná raibh ach roinnt
áirithe a úsáideann í mar ghnáth-
theanga teaghlaigh. Dar léi go bhfuil
malairt aigne ar roinnt teaghlach
cheana féin ach go raibh sé i gceist
acu brú ar aghaidh agus a ndúchas a
athghabháilt go huile agus go hiom-
lán. 

Tá ainm pharóiste Lios Póil in
airde mar dhream daoine atá lán de
mhisneach is de dhúthracht, is cuma
cad a chuireann siad rompu.

Ceist
TÁ Gearaltaigh Chathair Scoilibín atá
ag seasamh an fhóid don nGaeltacht
anseo tar éis cáiliú do bhabhtaí
leath-cheannais an chomórtais Ceis-
teanna fé CLG atá á chur i láthair ag
Hector Ó hEochagáin ar TG4. Is iad
an fhoireann ná Nuala agus a beirt
mhac Conall agus Éanna Mac Gear-
ailt.

Tá go leor de lucht leanta CLG
anso agus go leor nach iad lán de
mholadh agus d’iontas de thoradh
eolas diamhair agus éifeacht chlann
seo Mhic Ghearailt, bail ó Dhia
orthu.

Scéalta Mhúscraí
Seán Ó Loingsigh

Lucht
Ghleann an
Iolair ag tnúth
le hOireachtas
2011
TÁ lucht Óstán Ghleann an Iolair i
gCill Airne “ag tnúth go mór” le
hOireachtas na Samhna 2011 tar éis
deireadh seachtaine gnóthach a
chur díobh ag tráth den bhliain a
bhíonn ciún de ghnáth.

Meastar go raibh 3,000 duine san
óstán oíche Dé hAoine agus go raibh
4,500 i láthair ann le linn ócáid
Chorn Uí Riada oíche Dé Sathairn.

Tá an tOireachtas le reáchtáil i
gCill Airne arís an bhliain seo
chugainn, rud a oireann don lucht
eagraithe ón dá thaobh.

“An t-am seo den bhliain ó thaobh
gnó de téann rudaí i léig beagáinín –
seo an seans deireanach imeachtaí
mar sin a bheith agat roimh an Nol-
laig chun an folús sin a líonadh,” a
dúirt bainisteoir Ionad Fóillíochta an
Gleneagle, Éamon Ó Coigligh.

Is in Óstán Ghleann an Iolair a
reáchtáladh mórchuid imeachtaí an
Oireachtais, ach ní leis an gclár
imeachtaí agus le ragairne amháin a
bhí lucht na féile gafa.

“Bhí an t-uafás de mhuintir an
Oireachtais ag snámh,” a thug an
tUasal Ó Coigligh le fios maidir leis
an linn snámha ar a  bhfuil sé mar
bhainisteoir chomh maith. 

Chuaigh an líon daoine a bhí ag
labhairt Gaeilge i bhfeidhm, dar leis,

ar lucht gnó an bhaile a bhíonn ag
úsáid na n-áiseanna san ionad fóil-
líochta, agus dúirt sé gur osclaíodh
na súile chomh maith d’oibrithe an
óstáin gur as tíortha eile dóibh.

Mhínigh an Coiglíoch go raibh
daoine ó suas le 40 náisiún éagsúla
ag obair san óstán, agus chomh
maith le teanga na Gaeilge a
chloisint, dúirt sé gur chuaigh an
damhsa ar an sean-nós i bhfeidhm
go mór orthu – “tá siad fós ag caint
faoi,” a dúirt sé.

Bhí lucht tacsaí sa bhaile ag
déanamh iontais des na paisinéirí go
léir a bhí ag labhairt Gaeilge, agus
rinne daoine tagairt chomh maith
don líon daoine óga a d’fhreastail ar
an bhféile agus a bhí le cloisint ag
labhairt na teangan.

Bhí sé le rá ag Stiúrthóir an
Oireachtais Liam Ó Maolaodha go
raibh sé “thar a bheith sásta” le lucht
an óstáin a rinne gach rud “le croí
maith – ní díreach ar bhonn gnó.”

“Rinne siad an-iarracht cúpla
focal Gaeilge a úsáid leis na cuairte-
oirí, fiú amháin na daoine nach as an
tír seo dóibh ar chor ar bith,” a dúirt
Liam Ó Maolaodha.

Mhínigh an stiúrthóir go raibh
eagraíocht an Oireachtais ag
comhoibriú le Conradh na Gaeilge
agus le coistí eile go bhfuil baint acu
leis an dteanga, chun an Ghaeilge a
chur chun cinn ar an mbaile.

“Ó tharlaíonn sé go mbeimid ar ais
i gCill Airne an bhliain seo chugainn
beidh sé níos fearr fós mar beidh
tuiscint níos fearr ag muintir Chill
Airne agus lucht gnó an bhaile ach
go háirithe go bhfuil an fhéile seo ag
teacht,” a dúirt Stiúrthóir an
Oireachtais.

Súil le 
cuairteoirí
d’Fhéile Rince
Seite Chorcaí-
Chiarraí
TÁTHAR ag súil go mbeidh cuairte-
oirí ó Shasana, Albain, an Bhriotáin
agus ó mhór-roinn na hEorpa i
measc rinceoirí ón dtír seo a fhreast-
alóidh ar Fhéile Rince Seite Chorcaí-
Chiarraí i mBaile Bhúirne an
deireadh seachtaine seo.

Is é seo an 19ú bliain den fhéile
bhliantúil a eagraíonn an máistir
rince seite, Timmy ‘the Brit’ Mac
Cárthaigh ó Bhaile Bhúirne, fear gur
bronnadh gradam speisialta air ag an
Oireachtas dhá bhliain ó shin.

Beidh céilithe agus ceardlanna
rince seite in Óstán Gobnatan oíche
Dé hAoine agus Dé Sathairn agus is é
an grúpa Sliabh Notes a bheidh ag
seinnt dos na seiteanna san Óstán
tráthnóna Dé Domhnaigh. 

Cuirfear críoch leis an ndeireadh
seachtaine mar is gnách oíche Dé
Domhnaigh le ceolchoirm saor in
aisce i mBeár an Mhúsaeim sa
Mhuileann, mar a mbeidh an
boscadóir Richard Lucey agus a
chairde ar stáitse.

Ní bheidh aon easpa ceoil i mBaile
Bhúirne an deireadh seachtaine seo

mar go mbeidh ceolchoirm san
Ionad Cultúrtha anocht (Aoine) leis
na hamhránaithe iomráiteacha
Lumiere – Eilís Ní Chinnéide agus
Pauline Scanlon.

Beidh an bheirt ón Daingean á
dtionlacan ag Donagh Hennessy,
giotáraí cumasach go bhfuil cáil air
de bharr a chuid oibre le réaltaí an
cheoil thraidisiúnta ar nós Sharon
Shannon. Táthar ag súil go mór leis
an gceolchoirm seo a thosnóidh ar a
8.30 anocht.

Bonn eile
domhanda
buaite ag fear
na n-ealaíon
oscartha ó
Bhaile
Bhúirne
TÁ tarrachán na mbonn domhanda
ag líonadh d’fhear na n-ealaíon
oscartha ó Bhaile Bhúirne -  Diar-
muid Mac Suibhne - agus bonn air-
gid buaite aige i gCraobhchomórtais
Chosdornála an Domhain.

Bhí an fear óg as Gort na Fuin-
seann, atá i mbun cleachtadh múin-
teoireachta i gColáiste Ghobnatan i
mBaile Bhúirne faoi láthair, mar
bhall de 15 d’fhoireann na hÉireann
a ghlac páirt sna Craobhchomórtais
WKA (World Kickboxing Association)
i nDún Éideann.

Bhuaigh Diarmuid an bonn airgid
le cúigear den fhoireann sinsir a
chloígh an Ghearmáin sa bhabhta
leathcheannais de speáráil foirne.
Chailleadar an chraobh níos déanaí
in aghaidh Shasana.

Cuireann bua an tSuibhnigh leis
an gcúig bhonn (ceann óir agus cei-
thre cinn chré-umha)  a bhuaigh sé
ag Féile agus Craobhchomórtais
Taekwondo an Domhain sa Chóiré
Theas i mí Iúil.

Tá scileanna an Taekwondo agus
na cosdornála cosúil lena chéile agus
tá cúlra na dornálaíochta láimhe
chomh maith ag máistir na n-ealaíon
oscartha – Don Dalton ó Bhiorainn in
oirthear Mhúscraí – a bhíonn i
bhfeighil ranganna na n-ealaíon úd i
Halla an Pharóiste i mBaile Bhúirne.

D’éirigh thar barr lena mhac 12 bli-
ain d’aois  – Jordan Dalton – a
bhuaigh dhá bhonn óir i speáráil
throm agus éadrom d’iomaitheoirí
óga, agus bhuaigh Jessica Flannagan
(17) agus Shannon Ní Mhurchú (15) ó
Áth an Chóiste boinn airgid i
gcomórtais faoi 17.

Tá suas le 20 ball de ITF (Interna-
tional Taekwondo Federation) Ire-
land a bhíonn ag traenáil i mBaile
Bhúirne chun páirt a ghlacadh i
gcraobhchomórtais idirnáisiúnta
Taekwondo a bheidh ar siúl i Staid
Neptune i gCorcaigh an deireadh
seachtaine seo. Meastar gurb é seo
an comórtas is mó Taekwondo san
Eoraip agus táthar ag súil go mbeidh
2,000 duine ó thíortha éagsúla ag
iomaíocht ann.

An bhfuil scéilín agat? Ba mhaith linn freastal ar gach Gaeltacht
is Gaelphobal sa tír. Má tá scéilíní nó nótaí áitiúla agaibh, cuirigí iad
chuig an seoladh rphoist seo le bhur dtoil, nuacht@gaelsceal.ie,
agus déanfaidh muid ár ndícheall iad a chur i gcló. 

Gaeilgeoirí ar
cuairt go
Gaeltacht
Ghaoth 
Dobhair
Treasa Bhreathnach

TÁ turas chuig Gaeltacht Ghaoth
Dobhair á eagrú ag cheithre cinn

d’eagraíochtaí Bhéal Feirste do
dheireadh na míosa seo ón 26-28
Samhain.  
“Trí thimpiste a tharla sé,” a deir
oifigeach Gaeilge ‘An Droichead’
Réamonn Giffen, “gur tháinig na
ceithre cinn d’eagraíochtaí seo le
chéile chun an turas a eagrú.”  Is iad
na trí eagraíocht ná Ionad Uíbh
Eachach, Cultúrlann Uí Chanain
agus Cumann Cultúrtha Mhic
Reachtain.  

Is é £50 an táille iomlán do dhá
oíche lóistín, dinnéar amháin agus
ceolchoirm le John Spillane agus
deis roinnt tiúineanna a fhoghlaim
uaidh an Spealánach chomh maith.
Bhí an oiread tóra agus spéise ag
daoine sa deireadh seachtaine seo
go bhfuil na ticéid uile díolta amach
ag an bpointe seo agus an lóistín lán
le 60 duine.  Tá liosta feithimh acu
fiú, do 42 duine.  

Deir Réamonn, “Más féidir le
daoine a gcuid lóistín féin a eagrú tá
míle fáilte rompu chuig na
himeachtaí, dinnéar agus ceol-
choirm linn. Beidh sé cosúil le Blitz
sa pheil Gaelach, Blitz na Gaeilge,
ina mbeidh deis labhartha ag
daoine agus níos mó ná sin ar maid-
in Dé Sathairn go mbeidh 10
nóiméad ag gach duine le múin-
teoirí Gaeilge éagsúla chun dul i
dtaithí ar frásaí, stíl agus canúintí
Ghaeilge difriúla.” 

Is é seo an chéad uair dá leithéid
de thuras a bheith á eagrú ach de
bharr an éilimh agus na spéise a
léiríodh ann táthar anois ag
smaoineamh gur cheart dóibh turas
bliantúil a dhéanamh as agus go
mbeadh turas acu chuig Gaeltachtaí
eile ar fud na tíre, Gaeltacht na
Mumhan, Conamara, Ráth Chairn
agus mar sin de.  Más mian leat tuil-
leadh eolais a fháil ar an deireadh
seachtaine seo, téigh chuig an
suíomh idirlín androichead.com 

Béal Feirste

Na Gradaim
Aisling
Treasa Bhreathnach 

IS ar an 25 Samhain a bheidh na
Gradaim Aisling ar siúl in Óstán an
Europa i mBéal Feirste i mbliana.
Mar cheann de na 7 gcatagóir, beidh
gradam amháin, ar a dtugtar an
gradam TG4 i gcomhair seirbhísí
iontacha don Ghaeilge, á bhron-
nadh ar an oíche. 

Is iad na ceithre eagraíocht atá
san iomaíocht don ghradam seo ná:
Ionad Uíbh Eachach, Rith 2010,
Renewing the Routes – Gaeltacht
Quarter BBC, agus Cearta agus Ceil-
iúradh – Aonach Naomh Seoirse.     

Is in 1996 a bunaíodh na gradaim
Aisling i dtús báire chun aitheantas
a thabhairt d’eagraíochtaí agus
daoine atá ag obair sa phobal.  

Is iad an Belfast Media group a
eagraíonn na gradaim gach uile
bhliain i gcónasc le roinnt mhaith
urraitheoirí eile.  Má tá suim agat
ticéid a cheannach don oíche
chlúiteach seo, téigh chuig
www.aislingawards.com. 

Tá costas boird íslithe acu i
mbliana ó £1500 +CBL go dtí £1200
+CBL agus is é £120 +CBL an
praghas atá ar thicéad aonair.  Nó
téigh chuig an suíomh idirlín céan-
na chun do vóta a chaitheamh d’aon
cheann de na heagraíochtaí, daoine
nó gníomhaireachtaí atá san
iomaíocht do ghradam Aisling.
Agus Gaelscéal ag dul i gcló bhí os
cionn 8,000 vóta caite do na
gradaim seo.  

Ní ar vótaí amháin a bhraitheann
an toradh mar go bhfuil painéal
moltóirí i gceist chomh maith chun
buaiteoir na ngradam a roghnú.  

Conspóid Aerfort
Idirnáisiúnta
Dhún na nGall
le hAnton Mac Cába

DHEIMHNIGH ordú a cláraíodh
san Ard-Chúirt gur le 28 grásaeir i
nDún na nGall 121 acra talún lámh
le hAerfort Idirnáisiúnta Dhún na
nGall ag Carraig na Finne. Ba é an
comhlacht Tógáil Dhún na nGall a
ghéill, roimh éisteacht Ard-
Chúirte. Chomh maith, dúirt
Tógáil Dhún na nGall go raibh
siad sásta costaisí €4,000 a dhíol.

Tá na grásaeirí ag streachailt
leo le beagnach 30 bliain le
húineacht na talún a dheimhniú.
Chuir na grásaeirí comhlacht ar
bun, an Carrickfin Land Trust,
leis an chás a throid. Ba choimín é
an talamh. Bhí beirt iontaobhaí
ann. Ghníomhaigh siad seo mar
úinéirí, gur shínigh léasanna a
thug talamh don Aerfort.

Tháinig na grásaeirí cheana ar
shocrú leis an Aerfort, le hÚdarás
na Gaeltachta, leis an iontaobhaí
Joseph Hamilton Boyd, agus le
hionadaithe Cissie Houston, an t-
iontaobhaí eile.

Cruthaíodh an talamh atá i
gceist nuair a chúlaigh an fhar-
raige ag tús an chéid seo caite.
Ceapadh beirt iontaobhaí leis an
chíos a bhailiú agus a thabhairt do
Mharcas Coyningham, an tiarna
talún. Tháinig deireadh le
réimeas Coyningham tamall de
bhlianta i ndiaidh bhunú an
tSaorstáit. Mhol Coimisiún na
Talún go gclárófaí beirt mar

úinéirí, nó go raibh sé níos éasca
acusan ó thaobh oibre. Glacadh
leis nár úinéirí iad, ach iontaob-
haithe thar ceann na ngrásaeirí.

Rinne Gaeltarra Éireann léas
leis an bheirt iontaobhaí in 1978.
B’sheo le haerstráice a thógáil.
Bhí “the committee” luaite sa léas
seo, abairt a thug an mhuintir eile
isteach.

In 1984, dhíol Údarás na
Gaeltachta £25,000 (€31,750, nó
thart ar €100,000 in airgead an
lae inniu) leis an bheirt iontaob-
haí, leis an talamh a fháil ar cíos
ar feadh 50 bliain le haerfort a
thógáil. Nuair a bhí an t-aerstráice
ann, bhí beithigh ábalta bheith ag
innilt ar an suíomh, ach amháin
eitleán bheith ag tuirlingt nó ag
dul san aer. Níorbh fhéidir sin leis
an Aerfort. Mar sin, tá sé ina raic ó
shoin.

Nuair a tháinig na páirtithe eile
ar shocrú, dhiúltaigh Tógáil Dhún
na nGall. Tá 150,000 sciar san
Aerfort ag Tógáil Dhún na nGall.
Is iad stiúrthóirí an chomhlachta
seo ná na deartháireacha Patrick
agus William Forker, gurb as Ana-
gaire ó dhúchas dóibh, agus Brian
O’Neill, go bhfuil seoladh i Sior-
rachd Inbhir Àir na hAlban aige.

Tá an bheirt Forker ina
stiúrthóirí ar an Aerfort chomh
maith. Níorbh fhéidir dul i
dteagmháil leo. Dúirt Brian
O’Neill nach raibh le rá aige ach
gur cláraíodh an t-ordú sa Chúirt.

Pearse Doherty, Mairéad Ní Mhaonaigh (Pearsa na bliana Dhún na nGall), agus foireann Shinn Féin taobh amuigh de
theach na cúirte i Leitir Ceanainn. Tá Pearse Doherty ag rith ar son Shinn Féin san Fhothoghchán in iardheisceart
Dhún na nGall le tacaíocht ó Mhairéad Ní Mhaonaigh.

An Taoiseach Brian Cowen i halla coinbhinsiún Óstán Highlands, na Gleannta, Dún na nGall, an deireadh seachtaine
seo caite ag an choinbhinsiún chun iarrthóir a phiocadh don fhothoghchán in Iar-Deisceart  Dún na nGall. Piocadh
an Seanadóir Brian Ó Domhnaill. (PIC. EOIN MC GARVEY)



14 • GAELSCÉAL 
Dé hAoine, 12 Samhain, 2010

3 I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Nevan Maguire, Cócaire Baile, Elaine Mellett, Bainisteoir an Ionaid Fóillíochta, Ann Downey,
Bainisteoir Ginearálta Óstán Chois Fharraige, Marian Nevin, Bainisteoir Ionad Faoisimh Bhaile
an Daighin agus John Grant, Príomhfheidhmeannach Alzheimer an Iarthair, ag seoladh thais-
peántas cócaireachta Nevan Maguire a bheas ar siúl ar an 8 Nollaig in Óstán Chois Fharraige sna
Forbacha chun tacaíocht a thabhairt do Alzheimer an Iarthair. (PIC. FRANK DOLAN)

Brian Cunningham as an gCaiseal ag damhsa ar stáitse leis na Dubliners sa Live Lounge in Óstán
an Radisson Blu i nGaillimh le déanaí. (PIC. KNUT UTLER)

Muintir Mhic Dhonncha.....Phós Fergal MacDonncha, Ráth Chairn, agus Eilis Newman, An Uaimh, i
Séipéal Naomh Muire san Uaimh. Ó chlé: Martin MacDonncha, Fergal agus Eilis, Eamon MacDonncha
(deartháir Fergal) and Emer MacDonncha (deirfiúr Fergal).

Noleen Ní Chatháin, Bróna Ní Chaiside, Niamh Ní Mhaoláin, Caitlín Ní Cheallaigh, Meadhbh
Ní Dhoibhlin, Ciara De Brún, Eimear De Brún, Clare Burns agus Orlaith Ní Mhaoláin ón Ógras
Luraigh, ó cheantar Mhachaire Rátha i nDoire Theas in Ionad Eachtraíochte Léim Thoid i
mBaile Uí Dhálaigh, Co Thír Eoghain.

Rang 3 ó Scoil Fhionáin ar an Fhál Charrach a bhfuil neart leabhar léite acu eatarthu agus iad ag tógáil páirte i
gclár bailiú airgid do ‘MS Ireland’. Déanann an clár ‘MS Readathon’ páistí a spreagadh chun tosú ag léamh,
chomh maith le hairgead a bhailiú ag an am céanna.( PIC. JUDY NÍ ÓGÁIN)

Foireann Óstaí an Rí,
Maria Nic Annraoi
agus Rónán Ó
Condúin, ag ceil-
iúradh a mbua ag
Bréagchúirt Uí
Dhálaigh Gael Linn
2010 sna Ceithre
Cúirteanna Dé
hAoine seo caite. Tá
an comórtas á eagrú
ag Gael Linn le trí
bliana déag anuas in
onóir  Iar-Uachtarán
agus Iar-Phríomh
Bhreitheamh na
hÉireann, Cearbhall
Ó Dálaigh. Is comór-
tas é seo do mhic
léinn tríú leibhéal
atá ag déanamh
staidéir ar an dlí. 



Fearghal Mac Ionnrachtaigh

Mheabhraigh mé ar
cheist mhórchúiseach
‘Gaeloideachas nó
dátheangachas?’
cúpla seachtain ó shin

agus mé in Albain le toscaireacht de
dhíograiseoirí Gaeilge ó na sé chontae. 

Bhí muid ar thuras staidéir trí lá go
hAlbain inár bhuail mé le roinnt grú-
paí agus gníomhaithe Ghaeilge na
hAlban. Dream spreagúil, dío-
graiseach a bhí iontu a thug muid go
Parlaimaid na hAlba i nDún Éideann,
go Glaschú agus go Cumbernauld- áit
ar fhoghlaim muid fá thógraí athb-
heochana teanga den scoth a chuir
lúcháir ar ár gcroíthe. Thóg muid
nascanna buaina a bheas ag bailiú nirt
sna blianta amach romhainn. 

Mar sin féin, is cuairt a thug muid
ar bhunscoil agus meánscoil
dhátheangach a chothaigh buairt
ionam, chan amháin fá Ghaeilge na
hAlban i gcóras oideachais s’acu, ach
fán athbheochan teanga seo againne
in Éirinn.  Go deimhin, is ar éigean a
d’fhéadfaí scoil dhátheangach a thab-
hairt orthu sa chaoi is go raibh sciar
maith de na páistí gan Gaeilge ar a
dtoil acu ar chor ar bith. Aonaid
Ghaeilge na hAlban i scoileanna Béar-
la a bhí iontu agus is iad na haonaid
seo atá go mór i réim thall. 

I mBunscoil Cumbernauld, bhean-
naigh an príomhoide dúinn le cúpla
focal Gaeilge ag an doras sular fhill sí
ar an Bhéarla. Mhínigh sí nach raibh
líofacht aici agus go raibh 137 páiste
san aonad Gaeilge agus 107 sa chuid
Bhéarla.  Bhí córas iomlánaithe i réim
seachas ceann deighilteach, dar léi.
Scoilphobal amháin a bhí iontu le
héiteas amháin. An t-aon difear idir na
páistí, dar léi, ná gur fhág sciar maith
acu an scoil le caighdeán ard Gaeilge
agus Béarla seachas an dream eile a
d’fhág le Béarla amháin. 

D’admhaigh sí gur Béarla a bhí mar
theanga an chlóis, teanga an tionóil
maidine agus teanga na bhfoirne peile
mar bhí ‘Béarla acu uilig ar ndóigh’.
Dúirt sí gur oibrigh córás s’acu ar
bhonn ‘comhionannais’ seachas ar
bhonn scoilteach inár raibh dhá aonad
ar leith ann le féinaithne dhifriúil a
d’fhéadfadh naimhdeas a chothú. 

Príomhoide cumasach a bhí inti ar
scoil mhaith inár raibh ardchaighdeán
oideachais. Scoil Bhéarla le cur chuige
dátheangach den chuid is mó. Áit
nach raibh comhionannas idir na

teangacha le fírinne. 
Ní ‘Gaelscoil’ a bhí ann in aon chor,

dar liom.
Bhí an bhunscoil mar ‘feeder’ chuig

an mheánscoil, áit ar fháiltigh an leas-
phríomhoide agus an ‘Captain’ linn
nuair a chuaigh muid ar cuairt.
Bheannaigh muid dóibh i nGaeilge na
hAlban ach ghabh siad leithscéal mar
nach raibh Gaeilge ag ceachtar acu. 

Mhínigh an leasphríomóide go
raibh 1,300 ar an scoil seo agus 35 san
Aonad Gáidhlig. Bhí a seomra ranga
féin acu. Rinne siad ceithre ábhar trí
Ghaidhlig ‘s an chuid eile trí Bhéarla
go dtí deireadh na dara bliana. Ó shin
ar aghaidh, ní raibh na háiseanna tea-
gaisc acu chun leanúint leis an
Ghaeilge agus mar sin, bhog siad
isteach go hiomlán leis an ghnáthscoil
Bhéarla.

Bíodh is gur féidir a áiteamh go
bhfuil Gaeilge na hAlban in áit níos
láidre mar gheall ar na hAonaid seo, ní
dóigh liom gur féidir a léiriú go gcuire-
ann siad le sealbhú nó aistriú teanga
san fhadtéarma. Taispeánann taighde
idirnáisiúnta teangeolaíochta agus
sochtheangeolaíochta gur fríd an
tumoideachas is fearr a tharlaíonn an
t-aistriú seo. 

I dTír na mBascach sa Chatalóin
agus sa Bhreatain Bheag - áiteanna
láidre athbheochana- ní chuirfidís
muinín in aon chur chuige eile. Tá sé
le tuiscint acu mar lucht athb-
heochana ar theangacha mionlaigh
gur fíor an méid a deir Alberto
Memmi, ‘In the linguistic conflict
between the powerful and powerless,
the mother tongue of the colonised is
that which is crushed’. 

Is fríd an tumoideachas a
chothaítear sealbhú teanga cuí sa dara
teanga agus féiniúlacht neamh-
spleách a bhíonn seasmhach agus
muiníneach inti féin.  Brúnn an
dátheangachas i scoileanna, áit na
leathphingine ar an ‘chol ceathrair
bocht’- an mionteanga atá i gcónaí ag
snámh in aghaidh an tsrutha teangeo-
laíochta.

Is í an fhís radacach dhíchoilínithe
chéanna, a thuig Memmi, a spreag
muintir Ghaeltacht Bhóthar Seoighe
nuair a bhunaigh siad an chéad
Ghaelscoil tumoideachais sna sé
chontae i 1971 i gceantar bunaicmeach
agus in ainneoin comhthéacs cor-
raitheach ina raibh an pobal náisiú-
nach faoi léigear polaitiúil stáit agus
míbhuntáiste socheacnamaíochta. 

Bunaíodh í agus mhair sí gan
tacaíocht airgeadais ar bith ón stát ar
feadh ceithre bliana déag. Mhair sí
agus d’fhás sí mar go raibh sí
fréamhaithe sa phobal. Chothaigh sí
misneach, cumhachtú, féinmhuinín
agus féiniúlacht i measc pobal a
fágadh ar an trá fholamh. Thug sí deis

don phobal seilbh agus úinéireacht a
ghlacadh ar chinniúint agus
oideachas s’acu féin.  Le héiteas
ilchreidmheach, measúil, oscailte
agus mealltach a chuaigh sí i bhfei-
dhm ar an mhórphobal ó thuaidh. 

Is í an fhís pobail chéanna a spreag
Scoil an tSeachtar Laoch i mBaile
Munna i 1973. B’éigean don dá scoil
agus na pobail a dhlúthaigh leo
maireachtáil in ainneoin freasúracht
fhíochmhar ón Eaglais agus ón Stát-
institiúidí a chuir cumhacht heigea-
maineach s’acu féin os comhair mhi-
anta an phobail; institiúidí a bhí
amhrasach fá ‘chumas agus ábaltacht’
an phobail. Rinneadh neamhaird ar
na hinstitiúidí agus lean pobail
éagsúla sampla na gceannródaithe seo
agus an mana iomráiteach, ‘ná habair
é, dean é’. Mar thoradh air seo,
cruthaíodh oideachas don phobal, trí
mheán an phobail agus ar son an
phobail.

Os a choinne sin, ní i bhfad a bhíonn
siad siúd le cumhacht in Éirinn ina
suan. De réir a chéile, tháinig na
‘haonaid’ Ghaeilge i scoileanna Béarla
chun cinn mar an bealach ‘gearrthéar-

mach’, ‘praiticiúil’, ‘gairmiúil’ agus
‘níos saoire’ chun an Ghaeilge ‘a fhor-
bairt’ sa chóras oideachais. 

Bíodh is go ndeirtear go minic go
mbeidh deis forbartha don ‘aonad’
bheith ina scoil neamhspleách sa tod-
hchaí, is fíor-annamh a tharlaíonn
seo. Lena chois sin, beidh aon fhor-
bairt ag brath ar dhea-thoil agus bá ó
phríomhoide is gobharnóirí sa scoil
Bhéarla. Ó dheas, níor éirigh ach le
scoil amháin forbairt ina scoil shaor-
scartha agus dúnadh roinnt eile. Ain-
neoin go bhfuil roinnt eile ag fei-
dhmiú, ní mór dúinn aon ‘choigiltí
gearrthéarmacha don cháiníocóir’ a
mheas in éadan na mbuntáistí
tumoideachais agus athbheochana
teanga a chailltear i gcuir chuige na n-
aonaid. 

Ó thuaidh, chríochnaigh
seanstraitéis státseirbhíseach seo na
hAonaid mar rogha na coitiantachta le
blianta beaga anuas i measc iad siúd le
‘dualgas reachtúil’ chun an
Gaeloideachas a fhorbairt. 

Is mar gheall ar an straitéis seo atá
roinnt mhór ‘Gaelscoileanna’ sna Sé
Chontae faoi stiúir agus ar shuíomh

Scoileanna Caitliceacha agus easpa
scoileanna saorscartha beartaithe.

An bhfuil amhras ar aon duine go
gcuirfidh an straitéis seo deireadh le
fís Bhóthar Seoighe agus lehearnáil an
Ghaeloideachais i gcoitinne? Ní
amháin go gcaillfear an fhís ilchrei-
dmheach, neamhspleách agus an
fhéiniúlacht shainiúil a bhí
fréamhaithe in úinéireacht agus
cumhachtú pobail ar mhaithe le
hoideachas Caitliceach ina bhfuil dal-
taí le Gaeilge; ach is cinnte gur boichte
deiseanna tógála na Gaelscolaíochta
agus athbheochan na Gaeilge trí
chéile mar gheall air. 

Sa mhílaois úr, ina mbeidh 50% do
theangacha an domhain ag fáil bháis
fríd bhrú sochpholaitiúil, sochthean-
geolaíochta agus socheacnamaíochta
ó theangacha cumhachtacha ar nós an
Bhéarla, nach mithid dúinn tús a chur
le díospóireacht dháiríre fán mhodh
oideachais is oiriúnaí do shlánú na
Gaeilge?

Is gníomhaire teanga é an Dr.
Fearghal Mac Ionnrachtaigh i mBéal
Feirste. Oibríonn sé do Forbairt Feirste. 

Ardán: Gaeloideachas nó dátheangachas?

Bíodh is gur féidir a
áiteamh go bhfuil Gaeilge
na hAlban in áit níos láidre
mar gheall ar na hAonaid
seo, ní dóigh liom gur
féidir a léiriú go gcuireann
siad le sealbhú nó aistriú
teanga san fhadtéarma.
Taispeánann taighde
idirnáisiúnta teangeo-
laíochta agus sochthean-
geolaíochta gur fríd an
tumoideachas is fearr a
tharlaíonn an t-aistriú seo. 

Staid na Gaeilge in Albain de réir daonáireamh 2001.

Cáin speisialta le cur ar an ndúire

Conall Ó Móráin

Tá mé croíbhriste. Má
theastaíonn uaibh mo
phian a mhothú agus
b’fhéidir a roinnt liom,
éist siar le Morning Ire-

land ar RTÉ. Is fiú éisteacht le clár na
Céadaoin seo caite, sin an 10ú lá de
mhí na Samhna agus is féidir an clár
a aimsiú ar www.rte.ie. Bhí Cathal
Mac Coille ag cur agallaimh ar
cheathrar de na hiarrthóirí a bheidh
páirteach san fhothoghchán i nDún
na nGall agus duine acu a bhí faoi
agallamh ná Barry O’Neill atá le Fine
Gael.

Chun an t-agallamh a chur i
gcomhthéacs bhí mír ar an gclár
chun solas a chaitheamh ar roinnt de
na deacrachtaí eacnamaíochta atá ag
muintir ghnó Dhún na nGall. An
cheist ba mhó gur díríodh isteach air
ná an tsiopadóireacht, rud intuigthe,
a bhíonn ar siúl ag muintir na háite
trasna na teorann. Cuireadh ceist ar
chúigear nó seisear cén fáth gur
thrasnaigh siad an teorainn agus bhí
an freagra céanna acu ar fad. Bhí
siad in ann na céadta Euro a shábháil
ar an tsiopadóireacht sheachtainiúil
trí chuairt ghairid a thabhairt ar
thaobh eile na teorann. Daoine
ciallmhara iad agus iad ag vótáil lena
gcuid airgid agus iad ag lorg an
mhargaidh is fearr, is cuma cén
taobh den teorainn ar a dtéann siad.

Ní féidir an chiall chéanna a chur i
leith na n-iarrthóirí agus is dá bharr
sin go bhfuil mé fíordhíomách.
Rómhinic bíonn daoine ag gearán
nach múintear Gaeilge i gceart i
scoileanna na tíre. Nuair a bhacaim
le dul i ngleic leo siúd atá ar an tuair-

im seo, agus ní minic a chuirim amú
mo chuid ama anois, míním dóibh
go múintear an-chuid ábhar go hain-

nis ar na scoileanna againn, Béarla
agus Matamaitic ina measc. Ach, cé
nach ábhar scoile foirmiúil atá ann,

an t-easnamh is mó san oideachas,
ceapaim, ná tuiscint bhunúsach ar
loighic.  Gan an loighic ní féidir
díospóireacht cheart a dhéanamh
agus teacht ar réiteach ar fhadhban-
na dá réir. Mura bhfuil argóint
bunaithe ar fhíricí agus loighic dá n-
úsáid chun na fíricí sin a chur i
gcomhthéacs, ní fiú dada an plé. 

Mar shampla, ba mhaith le gach
duine go mbeadh saoroideachas
agus seirbhís sláinte saor in aisce
againn agus nach mbeadh orainn
cáin a dhíol ach an oiread. Tuigeann
páistí óga an méid seo – ní féidir leo
milseáin a bheith acu gan airgead. Is
uafás liom é nach dtuigeann iar-
rthóirí Dála Dhún na nGall an méid
seo. 

Nuair a cuireadh an cheist ar Barry
O’Neill faoin méid a dhéanfadh Fine
Gael chun siopadóirí Dhún na nGall
a mhealladh ar ais go taobh seo na
teorann dúirt sé i dtosach go raibh
orthu ‘rud éigin a dhéanamh le dul i
ngleic leis an ráta cáin bhreisluacha
(CBL) atá níos ísle sa Tuaisceart’.
Mhínigh Cathal Mac Coille do Barry
go raibh an Bhreatain ar tí an ráta a
ardú agus go réiteodh sé seo an fhad-
hb. 

Bhí Barry i bponc. Mhol sé ansin
gur chóir ‘faoiseamh speisialta a
thabhairt do Dhún na nGall maidir le
CBL’ (ísliú a dhéanamh ar an ráta sa
chontae a thuig mé uaidh) i rith na
seachtainí seo romhainn agus
siopadóireacht na Nollag ar siúl
againn.

Tá mac agam agus é ag staidéar
gnó mar ábhar i gcomhair na
hArdteiste. Labhraíonn muid go rial-
ta faoi chúrsaí gnó agus tréaslaím
lena mhúinteoir go bhfuil tar éis
tuiscint dhomhain agus leathan a
thabhairt dó ar an ngeilleagar. Dá
ndéarfadh mo mhacsa gur chóir ráta
speisialta CBL a bhunú, i gcomhair
fad sé seachtainí, go speisialta i
gcomhair chontae Dhún na nGall (nó
aon chontae eile) bheinn ar buile.

Bheinn den tuairim go raibh mé tar
éis mo chuid cánach a dhíolann
blúirín de chostas an chórais
oideachais sa Stát a chur amú go
hiomlán. 

Seo an fhearg chéanna a bhí orm
nuair a chuala mé Barry O’Neill ar
Morning Ireland. Anois, níl aon
aithne agam ar Barry agus mar riail
ní maith liom pointe pearsanta a
scríobh faoi dhaoine ach tagann
pointe nuair a bhriseann an
fhoighne orm. Seo fear, léiritheoir le
RTÉ an gnáthphost aige, gur féidir
bheith cinnte go raibh seans ar
oideachas maith aige. Ach a Dhia
nach dtuigeann sé an bhunghra-
madach eacnamaíochta? Mar
mhion-mhionphointe a Bharry, dá
n-athródh muid an ráta CBL i nDún
na nGall an mbeadh úinéirí gnónna
Mhaigh Eo agus Shligigh ar buile
agus an ceart acu?  

Nach dtuigeann sé go bhfuil inf-
reastruchtúr mór ag an Stát chun
cáin a bhailiú agus nach féidir
foroinnt a dhéanamh ar chontaetha
chun rátaí cánach difriúla bheith
againn? Nach sin bunús na
deacrachta atá ag muintir Dhún na
nGall cheana féin, go bhfuil difear
idir an CBL ar dhá thaobh na teo-
rann? Mar phointe scoir, an é go
bhfuil Barry tar éis an iomarca ama a
chaitheamh in RTÉ, áit go bhfuil
fíorbheagán tuisceana ar chúrsaí
geilleagair, mar a thaispeántar go
rialta sa tráchtaireacht acu ar an
ábhar? 

Agus nach dtuigeann Barry an
costas a chuirtear ar ghnónna nuair a
athraítear an ráta CBL? Bíonn ar na
húinéirí athruithe a dhéanamh ar
phraghsanna sna siopaí, athruithe ar
a gcuid ríomhairí, plé a dhéanamh
lena gcuntasóirí, agus ansin, de réir
sheift Barry, chaithfí na hathruithe a
athrú arís tar éis na Nollag.

Más é seo an tuiscint atá ag ár bpo-
laiteoirí ar an ngeilleagar níl seans
againn.

Faitíos roimh na fiaclóirí!

Bernie Ní Fhlatharta 

Tá sé thar am ag fiaclóirí
oideachas a chur ar an
óige sa chaoi is nach
mbeidh leisce ná faitíos
ar dhaoine dul chucu le

aire a thabhairt dá bhfiacla.
Tharraing mise fiacla ar an Luan

agus bhí mé chomh neirbhíseach
ag dul chuig an bhfiaclóir, gurbh
fhearr liom breith a thabhairt do
pháiste. Aisteach go leor ní raibh

mé chomh faiteach sin ag fanacht
le mo chéad bhreith!

Ach le cúpla seachtain anuas
agus mé i bpian le m’fhiacla nach
raibh mé in ann a shamhlú, is
cosúil go bhfuil faitíos ar fhormhór
na ndaoine dul chuig an bhfiaclóir.

Ach leis an fhírinne a inseacht, ní
raibh an tarraingt féin chomh dona
leis na scéalta a d’inis daoine dom
roimh ré, scéalta a chuir leis an
bhfaitíos a bhí orm cheana féin.

Níor tharraing mé fiacail riamh
agus ní raibh mé ag súil leis ar chor
ar bith. Is é an trua gur éist mé le
haon duine.

Tá dul chun cinn déanta i gcúrsaí
leighis agus tá feabhas iontach
tagtha ar mhodhanna an fhiaclóra.

Tá fíorghá le meon daoine a

athrú i dtaobh fiaclóirí. Níl pian ar
bith i gceist dáiríre. Tá
ainéistéiseach chomh maith anois
nach mothódh an t-othar an t-
instealladh ag dul isteach ar chor ar
bith. . . ach fós féin tá muid neirb-

híseach sa chathaoir sin.
Ba cheart go ndéanfadh Cumann

na bhFiaclóirí iarracht oideachas a
chur ar an óige nó feachtas a sheo-
ladh sna scoileanna le go mbeadh
gasúir compordach ag dul chuig an
bhfiaclóir agus go mbeadh siad ag
dul go minic. 

Tá córas i bhfeidhm do dhaltaí
scoileanna náisiúnta sa tír seo - is
dóigh liom go bhfuil sé níos fearr sa
Tuaisceart - agus ba cheart do
thuistí úsáid mhaith a bhaint as,
mar is cosúil nach mórán atá ar fáil
anois dóibh siúd atá ag íoc PRSI
agus b’fhéidir níos lú arís tar éis an
Bhuiséid.

Ní bheadh dochar ar bith gasúir
scoile a mhealladh isteach agus
deireadh a chur leis an bhfaitíos atá

ag daoine faoin bhfiaclóir.
Tá fir chomh dona céanna faoi

chúrsaí leighis go ginearálta agus é
an deacair iallach a chur ar fhear
cuairt a thabhairt ar an dochtúir.

Thuigfeá anois go mbeadh leisce
orainn ar fad dul chuig an dochtúir
mar is beag díobh a d’ísligh a gcuid
táillí i dtréimhse ina bhfuil pragh-
sanna imithe síos go mór i ngnéithe
eile den saol.

Ar ndóigh bhí an lá ann nuair nár
ghá d’fhiaclóirí daoine a mhealladh
isteach go dtí iad mar gur
chabhraigh an PRSI leo ach tá athrú
mór tagtha ar líon na ndaoine atá
ag freastal orthu anois, laghdú 60%
cheana féin is cosúil ó cuireadh
srian ar chuairteanna clúdaithe ag
plean an PRSI. 

Ba cheart go ndéanfadh
Cumann na bhFiaclóirí iar-
racht oideachas a chur ar
an óige nó feachtas a she-
oladh sna scoileanna le go
mbeadh gasúir compor-
dach ag dul chuig an bhfia-
clóir agus go mbeadh siad
ag dul go minic. 

Barry O'Neill  (PIC. CLIVE  WASSON)  

Fiche bliain ag fás nó
fiche bliain ag meath?
Eoghan Ó Néill

Ní bhíonn siad ag tea-
gasc na Gaeilge i
gceart sna scoileanna
thíos anseo, a mhic.
D’fhág sin nach bhfuil

ach an cúpla focal agam féin,
monuar.

Beagnach gur leag mé fear tac-
saí i mBaile Átha Cliath, an lá faoi
dheireadh, agus é tosaithe ar an
chaoineadh is ar an mhairgneach
sin faoi theagasc na Gaeilge sna
scoileanna.

Tá mé bréan de bheith ag éis-
teacht leis na daoine sin sna 26
Chontae a lochtaíonn  gach duine
ar an saol - ach iad féin - as gan
Gaeilge bheith acu. As gan Gaeilge
a bheith ag a bpáistí.

Seachas caoineadh faoi, ba
cheart dóibh a rá, “Thig a
dhéanamh.”

Nó is é an “thig a dhéanamh”
túsphointe an dóchais agus an
ghnímh.

Is cinnte go raibh níos mó
d’fhaill ag an tiománaí úd Gaeilge
a fhoghlaim ná mar a bhí agam
féin i stáitín ó thuaidh nár aithin
go raibh ann don ‘leprechaun lan-
guage’. Agus nach n-aithníonn go
fóill.

Is mó atá i gceist le hathb-
heochan na Gaeilge ná díreach
straitéis a bheith ann leis an tean-
ga a threisiú.

Tá Plean 20 Bliain faoi chaibidil,
ach is beag is fiú é mura mbíonn
athrú meoin i gceist fosta.

Dá mhinice a chantar meath is
bás na Gaeltachta, is amhlaidh is
mó atáthar ag creimeadh de thoil
an phobail an Ghaeltacht a thar-
rtháil.

Dá mhinice a mhaítear nach
féidir leabhair Ghaeilge a dhíol, is
amhlaidh is lú seans go mbeidh
daoine spreagtha chun tabhairt
faoin sprioc dhoshroichte. 

Tá bunathrú meoin de dhíth.
Agus lena chois, tá Sár (Tsar) na

Gaeilge de dhíth.
Nó gan Sár na Gaeilge a bheith

ann chun slad agus sléacht a
dhéanamh ar mhaorlathas na
Gaeilge, beidh an plean 20 bliain
seo marbh taobh istigh de bhliain.

Ní chuirfidh Aire ná eagrais i
gcrích é - dá dhíograisí iad.

Is éigean duine ar leith a bheith
freagrach as, duine a mbeadh an
chumhacht agus an tsaoirse aige

lena chur i gcrích. 
Duine a mbeadh sé de dhánacht

aige na múnlaí a bhriseadh – fiú
amháin múnlaí fadbhunaithe na
nGael féin.  Cuir i gcás an t-aistriú
dátheangach ó dheas. Gan
amhras, is éigean cóip Ghaeilge de
dhoiciméid thábhachtacha áirithe
a bheith ar fáil. Ach ní gá aithris a
dhéanamh ar an Fhrainc agus oll-
réimse de dhoiciméid stáit, ón
chomhairle áitiúil is lú aníos, a
bheith ar fáil go dátheangach.

Dá ndéanfaí an caiteachas
aistriúcháin sin a ghearradh 50%,
thiocfadh le Sár na Gaeilge an t-
airgead sin a chaitheamh chun
réabhlóid cheart a chur sa tsiúl i
margaíocht agus i ndíol leabhair
Ghaeilge. Nó tá leabhair den scoth
á gcur i gcló agus gan an díol orthu
atá tuillte acu.

Bheinn i bhfách le gearradh siar
50% ar theagasc na Gaeilge sna
hiarbhunscoileanna.

Ar acht go gcaithfí an t-airgead a
shábhálfaí ar thógáil gaelscoilean-
na nua. Cuirfidh gaelscoileanna

réabhlóid teanga ar bun sa tír seo –
déanfaidh scoileanna eile Gaeilge
éigin a theagasc do dhaltaí.

Ba ghá na heagrais Ghaeilge a
leasú chun go mbeadh siad in ann
ar a laghad leathchuid dá n-ion-
cam a thuilleamh iad féin seachas
bheith spleách ar na húdaráis.

Agus seachas Foras na Gaeilge
bheith ag méadú mar eagras stá-
turraithe, ar cheart é a thabhairt
amach as an earnáil stáit agus a
chur ag obair ar bhonn leath-

phríobháideach nó iomlán príob-
háideach?

Go n-oibreodh siad ar bhonn
‘íoc mar a thuillir’ nó ar  bhonn
maoiniú meaitseála?

B’fhiú é a phlé. 
Leis an airgead a shábhálfaí air

sin (agus ar laghdú tuarastail san
Fhoras agus sna heagrais éagsúla),
thiocfadh cuid mhór a dhéanamh
chun óg-earnáil Ghaeilge a sprea-
gadh.

Sa Bhreatain Bheag agus i dTír
na mBascach, mar shampla, tá
rac-cheol sa teanga dhúchais faoi
bhláth. Tá óg-eagrais feach-
tasaíochta ag reáchtáil agóidí ‘suí
isteach’ agus a macasamhail nuair
a shéantar a gcearta teanga orthu.

Go fiú, tá siad imithe ó smacht ó
na máthair-eagrais sheanbhu-
naithe.

Nár laga Dia iad.
Dá mbeadh fórsa mar sin againn

anseo in Éirinn!
Tá.
Ach muid é a aithint. Muid

tacaíocht chuí a thabhairt do

dhaoine óga, treoir a thabhairt
dóibh, dea-shampla a thabhairt
dóibh.

A thaispeáint is a rá leo nach gá
fanacht ar dheontas stáit chun iris
nó nuachtán nó racghrúpa nó teil-
ifís bhradach a chur ar bun. Nó
chun feachtas agóidí a reáchtáil i
gcoinne naimhde na Gaeilge.

Nó go fiú agóid i gcoinne na
nGael sin a shíleann siad a bheith
drogallach. 

Déanfar socruithe anois a thab-
harfaidh fiche bliain d’fhás nó
fiche bliain de mheath dúinn. 

Triaileadh Coimisiún na
Gaeltachta 1926, an Coimisiún um
Athbheochan na Gaeilge 1958, An
Plean Gníomhaíochta 1984, Treo
2000 agus fiche plean eile. Agus
níor chas aon cheann acu an
taoide ná baol air.

Is éigean rudaí a thriail nár
tugadh fúthu riamh. Is éigean cur
chuige agus meon na réabhlóide.

Agus i gcead don tiománaí tac-
saí sin, ní rialtais a chuireann tús
le réabhlóid. 

Is éigean rudaí a thriail nár
tugadh fúthu riamh. Is
éigean cur chuige agus
meon na réabhlóide. Agus
i gcead don tiománaí tac-
saí sin, ní rialtais a chuire-
ann tús le réabhlóid. 

Cymdeithas yr Iaith Gymraeg agus iad i mbun ghnímh díreach ar son na Breatnaise. Cén fáth nach mbíonn a leithead ar bun againn in Éirinn? 

Gaelscéal
An Chuasnóg, Baile Ard
An Spidéal, 
Co. na Gaillimhe

Eagarfhocal

LITREACHA chuig an Eagarthóir Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

An foclóir nua
A Chara,
San fhoclóir nua seo a bhfuil
beartaithe agaibh an bhfeádfaidh
libh na ceartaithe seo leanas a chur i
bhfeidhm. Táim ag impí oraibh gan
truailliú a dhéanamh air:

1. Réalt  a bheith mar uatha ar an
Ghaeilge ar Star.  Ní ritheann an réal-
ta  go nádúrtha sa chaint. Tá fadhb
bunúsach leis mar aistriuchán. Mea-
saim gur botún é ó thús.. Néal Néal-
ta Scéal Scéalta Réalt Réalta(í). 

2. Comhlucht / Comhlacht  a bhei-
th mar Gaeilge ar company (ind.)
agus caith amach an cuideachta mar
aistriúchán ar (business) company 

Tá sé go h-uile agus go h-iomlán
mí-cheart ó thús mar aistriúchán in-
ghlactha ar COMHLACHT! Go huile
agus go hiomlán! Cén fáth go bhful
an bhréag á chothú? 

Maraon le 'réalta' níl 'cuideachta' i
gceart de réir na gcainteoirí dúchais.
Ní úsáideann éínne díobh san
'cuideachta' mar cur síos ar ghnó. Is
iad san a d'fhoghlam an Ghaeilge ó
leabhair a n-úsáideann  'cuideachta'. 

COMHLACHT an fhocal ceart do
ghnó.!   Ní féidir níos mó béime a
chur ar cé chomh mí-cheart is a
bhfuil cuideachta sa gcomhthéacs

seo         
Cuideachta = In the company of    I

dTeannta - In éineacht le - In éindí le
-  Tá sé i chuille foclóir beo !!!

Tá sé fiú truaillithe agaibh anseo
http://www.focal.ie/Search.aspx?ter
m=company    ag ligint oraibh go
bhfuil an míniú nua seo ag dul i
dtreo "BODY"   Sin "CORP"  as a
d'eascair corparáíd,

Níl a leithéid ann insna foclóirí
páipéír eile . . . ! Teaspáin dom é má
tá, le do thoil

I fuath liom cad atá déanta agaibh
maidir leis an truailliú agus an meas-
cadh brí atá á chur chun tosaigh ag
scrios brí na focal
"COMHLUCHT/COMHLACHT"

Fiú anseo tá sibh ag ath-scríobh
an fhoclóir (FFS!)
http://www.focal.ie/Search.aspx?ter
m=cuideachta     In the company of !
agus an é an fáth leis na nach bhfuil
sibh sásta seasamh suas i gcoinne an
truailliú a tharla ó thús ná easpa ion-
aibh?

Táid sásta glacadh le botúin an
'status Quo' mar nach dteastaíonn
uaibh an bád a luascadh mar gurb
iad an dream céanna atá ag lorg mí-
úsaid 'cuideachta' ná an dream
céanna a n-íocann bhur dtuarastail
agus as bhur gcuid saothar agus a

thugann daoibh an
deontas/maoiniú? 

An é go bhfuil na botúin chomh
sáite sin isteach i saol na n-
aistriúcháin agus teidil ghnólachtaí
rialtaise na hÉireann (is iadsan is mó
a n-úsáideann droch-théarrmaí)
anois gur b'fhearr glacadh leis an
bhotún truacánta seo agus gan iar-
racht tréan láidir ar é a athrú?  agus a
chur i gceart?

Cé rinne an deighilt idir Body agus
Company?  Cé atá ciontach as? An
Cuideachta Téarmaíochta? (Níl ciall
leis an bhfuil?)

Ní raibh sé ann go dtí le déanaí?
An bhfuil tú/sibh ábalta a fháil
amach daoibh féin agus a mhíniú
dom go cruinn cé atá cionntach? led'
bhur dtoil?

Cosúil leis an caighdeánú sna
40dí/50dí tá sibh ag cothú catha
agus truailliú an teanga . . . . . . . .

Is mise,
Laoch Ó Laoghaire

Stáraí Ghael Linn de
dhíth
A Eagarthóir a chara,
Tá stair na heagraíochta, Gael
Linn, a bunaíodh i 1953, á scríobh

agam. Tá taighde ar siúl agam faoi
láthair ar an chéad deich mbliain
den eagraíocht agus ba mhaith
liom teagmháil a dhéanamh le
haon duine a bhí bainteach leis na
tionscadail éagsúla a thug Gael
Linn fúthu sa tréimhse sin,  nó a
bhfuil eolas aige nó aici orthu.  

Ar na tionscadail sin bhí clár
raidió faoi choimirce ar Radio Éire-
ann, foilsiú ceirníní ceoil thraidis-
iúnta, scoláireachtaí Gaeltachta,
Amharclann an Damer i mBaile
Átha Cliath, féilte drámaíochta ar
fud na tire, Cabaret Gael Linn, na
nuachtscannáin Ghaeilge, Amharc
Éireann, agus na scannáin Mise
Éire, Saoirse?, 

Peil, Christy Ring srl. Is ó linnte
a d’eagraigh Gael Linn, bunaithe ar
chluichí Chumann Lúthchleas
Gael, a fuarthas maoiniú do na
tionscnaimh chultúrtha seo agus
bhí gréasán timirí ar fud na tire ag
bailiú síntiús dóibh gach seach-
tain.

Ba mhaith liom scéal a fháil ó
aon duine a bhí bainteach leis na
gníomhaíochtaí sin, nó ó dhuine
ar bith a bhfuil eolas aige nó aici ar
na tionscail phróiseála éisc agus
glasraí i gCarna Co.na Gaillimhe
nó na tionscail bheaga  i dTeileann

Co. Dhún na nGall. 
Is féidir teagmháil liom ag an

seoladh thuas nó ag stair@gael-
linn.ie. Tabharfar aitheantas cuí
d’aon eolas a gheofar agus cuirfear
ar ais slán ábhar ar bith a chuirfear
chugam.

Is mise, le meas,
Máiréad Ní Chinnéide      

Police!
A chara,
Tá moltaí tuillte do na Gardaí as
ucht an troid i gcoinne coirpigh
eagraithe ach an bhfuil sé riac-
tanach iad féin a haithainmiú mar
"Police"?  Bhí an teideal nua le
feiceáil ar culaithe don Aonad
Práinnfhreagartha i ngriangraif san
"Irish independent" ar an 9ú
Samhain.  

Tá an iomarca eagrais stáit tar éis
fáil reidh le teideal in ár gcéad tean-
ga oifigiúla agus ba thrua é má
leanann An Garda Síochána síos an
bealach seo.
Is mise le meas,
Domhnall Ó Muirí
26 Ascaill Ros na gCaor
Leamhcán
Contae Bhaile Átha Cliath

IS minic a cháintear Foras na Gaeilge. Mar
sin de, is cuí moladh a thabhairt don Fhoras
nuair atá sé tuillte. An tseachtain seo, bron-
nadh an Teastas Creidiúnaithe d’Aistreoirí

ar 13 duine. Tá 158 aistritheoir creidiúnaithe
anois faoin scéim. 

Is féidir brath ar an cháilíocht thionscal-
chaighdeánach seo a chinntíonn caighdeán

an-ard ar fad i measc aistritheoirí na
Gaeilge. 

Is smaoineamh maith é, curtha i gcrích go
maith, a chinntíonn go bhfuil dream daoine

amuigh ansin a bhfuil Gaeilge thar a bheith
cruinn acu atá ar fáil do thionscal an
aistriúcháin, don earnáil foilsitheoireachta
agus do na meáin. 

An Ghaeilge agus an CLG, arís
“Tá sé mar aidhm ag Cumann Lúthchleas Gael
tacaíocht a thabhairt don Ghaeilge, damhsa
Gaelach, ceol, amhránaíocht agus cultúr
Gaelach i gcoitinne.”  

Ba mhór an díomá é, agus an feall fiú, dá
mbeadh deireadh ag teacht le traidisiún breá
Gaelach, is é sin go mbíonn an tráchtaireacht ar

Chluiche Ceannais na Mionúr ag dul amach i
nGaeilge. 

Tá gach cuma ar an scéal go dtarlóidh a lei-
théid, anois agus na cearta craolacháin ag TV3.

Ba cheart don CLG an pointe seo a shoiléiriú
agus a chinntiú go mbeidh an tráchtaireacht ag
dul amach i nGaeilge.

Tá rudaí ann atá níos tábhachtaí ná airgead
agus mar eagraíocht amaitéarach ba cheart go
dtuigfeadh an CLG sin. 

Déanann an CLG obair mhaith ar son na
Gaeilge ach tá a fhios ag gach duine áfach nach
gcuirtear i bhfeidhm aidhmeanna an CLG i
dtaca leis an Ghaeilge de i gcónaí. 

Má roghnaíonn club CLG neamhaird iomlán
a dhéanamh den Ghaeilge, ní léir go bhfuil aon
fhadhb ann nó go mbíonn aon phionós ann ó
Pháirc an Chrócaigh. 

Is minic gur ‘cur i gcéill’ atá i gceist, glactar
nach rud dáiríre é. Ach nach bhfuil an tír san áit
ina bhfuil sí mar gheall ar ‘chur i gcéill’.  

Cultúr McCausland 
AR bhlag Nelson McCausland, an tAire Cultúir
ó thuaidh, an tseachtain seo, i bpost dar teide-
al ‘Culture in the Classroom,’ Deir sé : “The
United Nations Convention on the Rights of the
Child affirms the right of children in school to
learn about and enjoy the culture of their com-

munity and these schools are implementing
that right. It is most encouraging to visit schools
such as Glengormley which are introducing
aspects of cultural heritage from the cultural
community to which the children belong.”

Ní bheadh aon fhadhb ag mórán Gaeilgeoirí

leis an ráiteas sin. Conas a shuíonn an
seasamh sin áfach le seasamh cheannaire a
pháirtí gur cheart go mbrúfaí isteach gach
páiste i gcóras an Stáit ó thuaidh? 

Conas a sheasann sé sin le haidhm an DUP
chun Gaelscoileanna a dhruidim agus an

Ghaeilge agus cluichí Gaelacha a choinneáil
amach as scoileanna stáit?  

An é nach mbeidh sna scoileanna úra atá
beartaithe ag an DUP ach an cultúr Oráisteach
nó an é nach n-aontaíonn an tAire Cultúir le
dearcadh Peter Robinson ar chor ar bith?

Séala Fhoras na Gaeilge

Inniu: 1 Meán Fómhair 1978

Rothaithe 
O Phoblacht
na Sine le
Seán Piondar 

ÓCÁID stairiúil a bheidh ann
nuair a thiocfaidh foireann
rothaíochta amaitéarach ó
Phoblacht na Síne anseo an
tseachtain seo chugainn le
hiomaíocht a dhéanamh i rás
rothaíochta Chuairt na hÉireann
faoi choimirce Raleigh-Dunlop.
Tosóidh an rás i mBré, 9 Meán
Fómhair agus críochnóidh sé i
mBinn Éadair, 17 Meán Fómhair. 

Bhí foireann leadóige ó

Mhórthír na Sine anseo i mBaile
Átha Cliath roinnt blianta ó shin,
ach is é seo an chead uair ag fir
spóirt ó Oileán Taiwan ag teacht
anseo ag féachaint le bua a fháil. 

Údar mór áthais do Phroinsias
Mac Gabhain agus do Sheán Lack-
ey ó Chónaidhm Rothaíochta na
hÉireann, do Sheán Mac Giolla
Phádraig ó Dunlops agus do
Sheán Ó Biataigh ó comhlacht
Raleigh iomaitheoirí ó chomh

fada sin soir sa Chian-Oirthear a
bheith á dtriail féin i rás
rothaíochta Chuairt na hÉireann. 

Beidh na rothaithe seo ón
gCian-Oirthear ag coimhlint in
aghaidh scoth na rothaithe ón
mBreatain, an Astráil agus roinnt
tíortha ar Mhór-roinn na hEorpa. 

Tá meán-aois na rothaithe
Síneacha an-íseal. Níl triúr acu
ach naoi mbliana déag agus is é
Yang Ying-Chi, atá scór bliain

d’aois, an captaen. Seacht
mbliana fichead atá Lee Kai-Chih,
an té is sine den bhuíon, agus tá
seisean pósta. 

Ghlac na Sínigh seo páirt i
gcraobhchomórtas rothaíochta an
domhain i Nurburgling sa Ghear-
máin an tseachtain seo caite, agus
beidh siad ag glacadh páirt i rásaí
sa bhreatain an deireadh seach-
taine seo – agus as go bráth leo go
hÉirinn ansin. 

SÚIL SIAR na Seachtaine

Páidí Ó Lionáird

Samhlaím agus bím ag
cuimhneamh ar an
gcomhrá a d’fhéadfadh a
bheith ar siúl in oifigí
uimhir 66 Sráid an Mhóta

Íochtaraigh i mBaile Átha Cliath 2
thart fá lár mhí Aibreáin anuraidh
nuair a bhí pleananna á ndréach-
tadh agus á gcíoradh faoi chur
chuige stocaireachta agus
poiblíochta do na toghcháin Eor-
pacha a bheadh le reáchtáil sa chéad
seachtain de mhí an Mheithimh. 

Bheadh maorlathas agus mór-
uaisle an pháirtí ann, iad ag cur ‘s ag
cúiteamh faoi na straitéisí ab fhearr,
dar leo, d’fhonn an toradh is fearr a
bhaint amach. Bhí ceithre Fheisire
ag an bpáirtí mar a bhí agus ba
pheaca a bheadh ann duine acu a
chailliúint. Ba pheaca níos mó i
bhfad a bheadh ann dá mbuafadh
an príomh-pháirtí freasúra orthu.
Ar aon nós, bheadh fear an deiscirt
ceart go leor. 

Bhuafadh seisean a shuíochán
gan aon iarracht ná stocaireacht a
dhéanamh. Bheadh fear an oirthir
sábháilte freisin. Bhí meaisín an-
mhaith aige agus meas air ina
theannta sin. Ar ndóigh bheadh fear
an iarthair agus an iar-thuaiscirt go
breá ar fad. Bhí ceachtanna
luachmhara foghlamtha in 2004.
Ach n’fheadar d’éinne cad a thar-
lódh san ard-chathair? Bheadh troid
agus bheadh an troid seo
fíochmhar.

Ansan, tháinig an glao. Thart fán

ochtú lá déag d’Aibreán. Ehm,
ehm...(na scórnaigh dá nglanadh
féin  agus an droch-nuacht á parsáil
ag an té a d’fhreagair). Buille mór,
tubaisteach. Bhí fear an iarthair
agus an iar-thuaiscirt ag seasamh
síos agus ní sheasfadh sé sa chéad
toghchán eile i gceann sé seach-
taine. 

Ar ndoigh ‘s iad Fianna Fáil a
bhfuilim ag scríobh anseo faoi. Agus
is é Seán Ó Neachtain an té a
bheartaigh gan seasamh sa

toghchán Eorpach in 2009. Ba ar
chúiseanna sláinte, a dúradh ag an
am, gur chinn an tUasal Ó Neach-
tain gan seasamh arís ach is aige
féin is fear atá a fhios. Ar ndóigh is i
measc a mhuintire san iarthar a
chaitheann sé a chuid ama ar fad na
laethanta seo  ach is cinnte go
mbraitheann muintir na Gaillimhe
uathu go mór é mar Fheisire Eor-
pach mar ar fhág sé lorg an-fhairs-
ing. Cuimhneofar air mar dhuine de
na ceannródaithe a thug an

Ghaeilge go buaic le stádas mar
theanga oifigiúil san Aontas Eor-
pach, i measc rudaí eile. 

Ar ndóigh, cuimhneoidh maor-
lathas Fhianna Fáil arís air na
laethanta seo ar chúiseanna eile.
Murach gur chinn Ó Neachtain ar
éirí as an pholaitíocht Eorpach, ní
bheadh an phraiseach ar fud na
mias mar atá sé i nDún na nGall
Thiar Theas. Bheadh dhá shuíochán
ag Fianna Fáil ann agus bheadh ag
éirí níos fearr leis an bpáirtí ann ná
mar a éiríonn in go leor dáil-chean-
tair eile ar fud na tíre. Bheadh Pat
The Cope sona sásta, mar Aire
Sóisearach i roinn éigin, é i mbun a
chuid gnóthaí mar is dual dó.
Bheadh an-chomhluadar aige sa
Tánaiste, Mary Coughlan, mar
éiríonn leo an dáilcheantar a roinnt
go héasca eatarthu. Bheadh pé
cúpla cent atá le spáráil don chontae
ag teacht go dtí a ndáilcheantar siúd
cinnte agus ní go dtí an ceann eile
sin, áit ar thréig McDaid an páirtí le
déanaí.

Ach ní mar a síltear a bítear. Le
héirí as Uí Neachtain, bhí eagla an
domhain ar fhoireann toghchá-
naíochta Fhianna Fáil a bhí faoi
stiúir an Aire Iompair Noel
Dempsey, go gcaillfí ní hamháin
feisire i mBaile Átha Cliath, ach go
gcaillfí ceann eile anois ar an dtaobh
eile den tír. Chaithfí iarrthóir láidir
éigin a chur ann go beo agus ní raibh
súil acu ach don aon duine amháin.
Bhí taithí na hEorpa aige, bhí taithí
iontach toghchánaíochta aige agus
bhí aithne ag an domhan agus a
mháthair air. Ní lorgódh Fianna Fáil
agus ní bhfaigheadh siad éinne eile
seachas Pat The Cope Ó Gallchóir. 

Ar ndóigh, tá a fhios againn cad a
tharla ó shin. Bhuaigh sé féin, Mari-
an Harkin agus Jim Higgins na trí
shuíochán, chaill Eoin Ryan a

cheann siúd go Joe Higgins,
mhéadaigh Fine Gael a stór go cei-
thre Fheisire, agus bheadh Fianna
Fáil agus an Lucht Oibre cothrom le
trí cinn araon.

Ba bhotún mór a bhí ann d’Fhian-
na Fáil gan an fo-thoghchán a
reáchtáil i dTír Chonaill le bliain
anuas. Ba mhó seans a bhí acu ar an

status quo a choinneáil slán dá
ndéanfaidís. Ina ionad sin, bhí sé de
mhisneach ag an Seanadóir Piaras Ó
Dochartaigh ó Shinn Féin cás a thó-
gaint go dtí an Árd-Chúirt ag gearán
faoin mhoill a bhí ann líon na
dTeachtaí Dála cuí a chur in áit sa
dáilcheantar. Bhuaigh sé a chás
agus thug an Breitheamh Ard-
Chúirte, Nicholas Kearns, cead dó a
dhúshlán a thógaint chun na Dála
leis. 

Tionólfar an fo-thoghchán sin i
gceann coicíse agus is deacair a
shamhlú go mbeidh éinne eile
seachas an bheirt Seanadóirí, Piaras
Ó Dochartaigh Shinn Féin agus
Brian Ó Domhnaill Fhianna Fáil, san
iomaíocht. Is cinnte go bhfuil duine
d’fhoireann Fhianna Fáil ag
smaoineamh ar na pointí céanna
seo freisin. 

Is é Seán Ó Neachtain is
cúis leis ar fad!

Sean Ó Neachtain  

Le héirí as Uí Neachtain,
bhí eagla an domhain ar
fhoireann toghchá-
naíochta Fhianna Fáil a bhí
faoi stiúir an Aire Iompair
Noel Dempsey, go gcaillfí
ní hamháin feisire i mBaile
Átha Cliath, ach go gcaillfí
ceann eile anois ar an
dtaobh eile den tír. 

Deoch an Dorais? Nó ar cheart an   

Treasa Bhreathnach

Le coicís anuas tháinig an scéal
amach gur bhásaigh fear óg,
Gary Brian Murphy ó Chontae
Phort Láirge i gCorcaigh tar
éis dó cluichí alcóil a imirt

agus meascán d’alcól a ól agus cosúil
lena lán daoine bhuail sé mé go bhféad-
fadh a leithéid a bheith tarlaithe domsa
nó do dhuine de mo chuid cairde.  

Ólaim alcól, agus cosúil le beagnach
gach duine a bhfuil aithne agam orthu,
d’ól mé an iomarca uair nó dhó nó trí i
mo shaol ach an é nach raibh orm agus
ar mo chuid cairde ach ádh nár básaigh
nó nár gortaíodh aon duine dá bharr?  

An raibh ann ach mí-ádh ar an ngrúpa
daoine óga seo i gCorcaigh nó an ionann
an scéal tragóideach truamhéalach seo,
agus an dallamullóg atá á chur againn
orainn féin mar shochaí? Tá muid ag
tarraingt ar an séasúr is mó óil sa bhli-
ain, an Nollaig. Caithfear an cheist a
chur an bhfuil muide, mar Éireannaigh
ag déanamh neamhairde den dochar ar
féidir le halcól a dhéanamh dúinn,
dochar dár sláinte, dár sochaí, dár
gcaidreamh agus dár n-íomhá mar thír? 

Meastar go bhfaigheann duine
amháin bás in Éirinn gach seacht n-uair
an chloig ó thinneas atá bainteach le
halcól.  Is é ól alcóil is cúis le timpeall
aon trian de dhaoine atá ag tabhairt
cuairte ar na rannóga éigeandála sna
hospidéil, agus tá suas le 2,000 leaba
ospidéil tógtha ag othar le tinneas atá
bainteach le halcól.  Dar le taighde a foil-
síodh sa Lancet Journal an tseachtain
seo caite tá alcól trí huaire níos dain-
séaraí ná cnagchócaon (crack cocaine)
nó hearóin (heroin) agus ocht n-uaire
níos dainséaraí ná eacstais (ecstasy).  An
ionann an cineál taighde seo agus croit-
headh faitís a thabhairt do dhaoine i
leith a gcuid ólacháin nó an é go gcaith-
fimid ligean do na figiúirí náisiúnta an
scéal a insint agus iad a chreidiúint?  

Dar le Alcohol Action Ireland, tá
patrún dainséarach ólacháin ag níos mó
ná leath díobh siúd a ólann alcól in
Éirinn.  Ólann mná na hÉireann níos mó
alcóil ná mná i dtíortha Eorpacha eile
(77% i gcomparáid le 68%)agus dar le
suirbhé a rinneadh sa ‘Coombe Women’s
Hospital’ deir dhá thrian de 43,318 bean
gur ól siad alcól agus iad ag súil.  Tá
dlúthcheangail idir ól alcóil agus tinnis
áirithe, cineálacha ailse, go háirithe ailse

den ae, agus ailse bhrollaigh ar mhná.
Ba sa bhliain 2001 a bhíomar ag ól an
méid is mó alcóil ach níl na rátaí céanna
againn le blianta beaga anuas.  

Tá na fíricí agus figiúirí uile cloiste
againn uile ach ní dhearna a leithéid

d’fhíricí difríocht ar bith do Mhicheál Ó
Domhnaill, as Glaise na nUan i dTír an
Fhia.  “Bhí dúil agam san ól ón gcéad lá
riamh nuair a thabharfainn mo phingin
dheireanach ar bhuidéal pórtair. Bheinn
ag obair ar an bportach ag an am sin

agus mé 12 nó 13 bliain d’aois chun roin-
nt airgid a fháil, agus m’athair ag cea-
padh i gcomhair ice-cream a bhí sé.
D’imeoinn ar mo bhicycle ar feadh 2
mhíle chun deoch a cheannach.” 

Fear é Micheál a bhí ag obair i gcónaí
agus ag sárú cúpla pingin, rud a chial-
laigh go raibh airgead aige beagnach i
gcónaí i gcomhair óil.  Ag barr a réime
alcólachais, deir sé, “Bhí mé sa phub
‘chuile uair a d’fhéadainn, ag ól maidin,
tráthnóna agus oíche ach níor thuig mé
ag an am go raibh fadhb agam leis.   Bhí
a fhios ag muintir an bhaile go raibh
fadhb agam, madraí an bhaile fiú agus
bhíodh an fear a mbeinn ag ceannach an
t-ól uaidh,  a rá liom éirí as.”  

Seasann an 7 Márta 1995 amach ina
intinn mar gurb ionann é le lá, ‘a
bhuaigh mé an lotto’.  “Lá fuar sneachta
a bhí ann agus bhí mé ar mo bhealach
go dtí fear ag 8 a chlog ar maidin chun
buidéal fuisce a cheannach.  Nuair a
tháinig mé ar ais ón trip seo dúirt mo
bhean liom imeacht as an teach agus
gan teacht ar ais.  Bhí seisear gasúr agam
agus mé imithe níos minice ná mar a
bheinn sa bhaile, imithe ar feadh seach-
taine nó coicíse agus chodail mé

Meastar go
bhfaigheann duine
amháin bás in Éirinn
gach seacht n-uair an
chloig ó thinneas atá
bainteach le halcól.  Is
é ól alcóil is cúis le
timpeall aon trian de
dhaoine atá ag tab-
hairt cuairte ar na ran-
nóga éigeandála sna
hospidéil, agus tá
suas le 2,000 leaba
ospidéil tógtha ag
othar le tinneas atá
bainteach le halcól. 

amuigh an oiread go mbeadh náire orm
é a insint.  Chuaigh mé go dtí an
dochtúir agus dúirt sí liom dul isteach
go Cuan Mhuire, chuir sí carr ar fáil dom
fiú agus is cuimhin liom an chéad lá a
chuaigh mé suas ag an doras, dúirt mé
liom féin, sin é, tá mé réidh anois, seo é
an áit dheireanach a bhfeicfidh mé’.
Thriail mé ‘chuile rud chun éirí as
roimhe sin agus ag an bpointe sin ní
raibh éinne do m’iarraidh, chuir siad
suas liom píosa mór,  ach, chuir Cuan
Mhuire fáilte mhór romham.  Chaith
siad chomh maith liom, agus rinne mé
an clár 6 seachtainí a bhí acu ag an am
sin.  12 seachtainí atá ann anois ach
nuair a bhí mise críochnaithe choinnigh
siad istigh mé le beagán oibre a
dhéanamh dóibh, rud a theastaigh uaim
go mór.  Is nuns atá anseo ach níl aon
chaint ar chreideamh, ní raibh mise ar
an Aifreann ach timpeall trí huaire i mo
shaol.  ‘Sé an rud faoi, tá ‘chuile chineál
duine anseo, os cionn 100 acu faoi
láthair agus is cuma cé chomh bocht nó
saibhir atá tú, idir millionaires, shagairt
agus bhanaltraí.  Bhí mise ag obair le
sagart anseo ar feadh roinnt mhaith
seachtainí sula raibh a fhios agam gur

Tá an t-ól trí uaire níos measa ná cnagchócaon nó hearóin agus ocht uaire níos measa na ecstacy, 

  doras a thaispeáint don Deoch?
sagart a bhí ann.”  As an seisear gasúr atá
ag Micheál,  deir sé, “buíochas le Dia ní
ólann siad mórán, agus níor ól mo
bhean ar chor ar bith.  Ní féidir liom a rá
inniu, cén fáth ar thosaigh mé.  D’ól
m’athair pionta ach ní raibh an dúil
chéanna aige ann.  Níl a fhios agam cén
fáth, ach go raibh dúil agam ann ón
gcéad lá riamh gur ól mé deoch.”  

Nuair a d’iarr mé ar Mhicheál an raibh
sé tagtha slán ón ól anois, tar éis 15 bli-
ain gan deoch a ól, deir sé, “Tá sé sa
chloigeann agat i gcónaí.  Níl éinne
riamh slán ar anól ach tá mé chomh
láidir anois is a bhí mé riamh chun gur
féidir liom é a throid.”  

Is fear é Micheál a d’óladh cúpla
buidéal fuisce in aghaidh an lae agus
tuilleadh, ach níorbh fhéidir leis a rá go
cinnte, an t-aon rud  is cuimhin leis
faoin lá go ndeachaigh sé isteach go
Cuan Mhuire ná go raibh fuisce agus
poitín ólta aige ar an lá sin.  Síleann sé
má tá fadhb óil ag duine is é Cuan
Mhuire, ‘an áit le dul’.  

Tá ionaid ag Cuan Mhuire ar fud na
tíre agus ní hiad fadhbanna óil amháin a
bhíonn idir chaibidil acu ach má bhíonn
fadhb ag duine le drugaí nó le cearrb-
hachas is féidir cúnamh agus cabhair a
fháil anseo.  Is iad an tseirbhís andúile is
mó sa tír.  Bhuaigh siad Gradam Feabh-
súcháin Cáilíochta CHKS i mí Iúil na
bliana seo, an chéad seirbhís in Éirinn a
bhfuil an gradam seo bainte amach acu.

Is eagraíocht
dheonach iad

faoi stiúir
na
Siúracha
Consilio

agus mar a
dúirt an

tAire Pat
Carey, an tAire le

freagracht as an
Straitéis Náisiúnta Dru-
gaí, ag bronnadh an

ghradaim, “Léiríonn an t-
éacht seo caighdeán agus
luach na hoibre atá
déanta ag Cuan

Mhuire agus tugann sé aitheantas dó.”  
Ar an taobh eile den scéal agus muid i

lár ghéarchéim eacnamaíochta tá
dlúthbhaint ag tionscal an ólacháin sa
tír le tionscal na turasóireachta agus
Éire cáiliúil ar fud an domhain dár saol
sóisialta, agus an dlúthcheangal a
bhíonn idir ár saol sóisialta agus ól
alcóil.  I dtuarascáil a d’fhoilsigh Grúpa
Thionscal na nDeochanna in Éirinn i
mbliana deir siad gurb ionann
easpórtáil alcóil agus 90% de tionscal
déiríochta na tíre in 2009 agus measann
‘Fáilte Ireland’ go dtéann 52 cent as gach
€1 a chaitheann turasóirí anseo i dtreo
an státchiste trí cháin bhreisluacha, mál

(excise), ÍMAT (PAYE) nó brabús
cánach.   

Dar le Grúpa Thionscal na
nDeochanna in Éirinn, is léir ó na
figiúirí seo go bhfuil an tionscal
ólacháin ag fáil bháis agus ag dul i léig
sa tír agus is í an cháin ard a ghearrtar
ar dheochanna alcóil is cúis leis seo,
chomh maith leis na dlíthe úra
slándála i leith tiomána agus ólachán
alcóil.  Deir an tionscal ólacháin ‘The
Drinks Industry Group of Ireland’ go
bhfuil cuid de na cánacha is airde san

Eoraip á ngearradh ar alcól sa tír seo
agus tá siad ag iarraidh go n-ísleofaí iad
le 20%.  Deir siad go gcabhródh sé seo
chun dul i ngleic leis an ísliú de 16% a
tháinig ar rátaí ólacháin sa tír le bliain
anuas.  

Tá polasaí náisiúnta alcóil i bhfeidhm
in Éirinn ó 1996 agus é mar fhreagra ar
an bhfás is mó a tháinig ar ól alcóil san
Aontas Eorpach in Éirinn ó 1989-2001.
Tá tascfhórsa náisiúnta ar alcól i bhfei-
dhm againn chomh maith atá sé mar
aidhm acu an damáiste a dhéanann
alcól in Éirinn a laghdú.  Is tascfhórsa é
seo a chuimsíonn ranna rialtais,
eagraíochtaí stát, an tionscal ólacháin
agus saineolaithe sláinte poiblí agus
saineolaithe polasaithe alcóil.  D’aon-
taigh an tascfhórsa gurb é ceann de na
fadhbanna is mó atá againn in Éirinn i
leith alcóil ná cé chomh héasca is atá sé
teacht ar alcól.  Mhol siad gur cheart
cáin níos mó a ghearradh ar alcól agus
gur cheart níos mó tionchair a bheith ag
Feidhmeannacht na Seirbhíse Sláinte i
gceadúnas alcóil agus is iad a mhol gur
cheart an limistéar alcóil san fhuil a
ísliú.   

Is í an treoir a thugann Feidhmean-

15 bliain gan deoch a
ól, deir sé, “Tá sé sa
chloigeann agat i gcó-
naí.  Níl éinne riamh
slán ar anól ach tá mé
chomh láidir anois is a
bhí mé riamh chun
gur féidir liom é a
throid.”  

nacht na Seirbhíse Sláinte (FSS) in
Éirinn d’ólachán sláintiúil ná, 14 aonad
do mhná in aghaidh na seachtaine agus
21 d’fhir.  Deir siad nár cheart an méid
seo a ól in aon oíche amháin. Dar leo is
ionann 6 aonad alcóil in aon seisiún
amháin agus ragús óil (binge drinking).
Ach, tá na figiúirí seo cloiste againn uile,
ach céard is aonad ann?  Bhuel, féach na
pictiúir thuas chun soiléireacht a fháil ar
an scéal agus cuimhnigh ní in aon oíche
amháin atá i gceist acu agus go bhfuil na
treoracha difriúla do dhéagóirí, do
mhná atá ag súil, nó daoine nach bhfuil i
mbarr a sláinte nó atá ar leigheas.  Tá sé
níos sláintiúla fós do dhéagóirí gan ól in
aon chor.  Iarrann DIAGEO orainn a
bheith ‘drink aware’ agus cé go bhfuil
treoracha an FSS feiliúnach don ghnáth-
phobal i gcoitinne ní chiallaíonn sé sin
go bhfuil na treoracha feiliúnach do
chách.  

Treoraíonn an FSS chomh maith gur
cheart do chuid limistéar pearsanta a
bheith ar an eolas agat, agus gur cheart
go n-aireofá go bhfuil do phearsantacht
nó d’fhéinsmacht ag athrú mar gheall ar
an méid alcóil atá á ól agat.
www.cuanmhuire.ie

an bhfuil muid mar Éireannaigh ag déanamh neamhaird den chontúirt.



www.nuigalway.ie

Cuirtear fáilte roimh iarratais ar na poist seo a leanas:

Léachtóir (Téarma Socraithe) le hAltranas –
Post Lánaimseartha ar Conradh go dtí 31/8/2012
Léachtóir (Téarma Socraithe) le hAltranas –
Post Páirtaimseartha ar Conradh go dtí 31/8/2011
Tuarastal: €40,256 – €56,782 sa bhliain. (pro rata de réir na 
n-uaireanta oibre a chuirtear isteach)
Spriocdháta: 2 Nollaig 2010 
Sonraí / nós imeachta le haghaidh iarratas:
Is féidir tuilleadh eolais a fháil agus iarratas a dhéanamh ach cuairt a
thabhairt ar www.publicjobs.ie
Is fostóir comhionannas deiseanna í Ollscoil na hÉireann, Gaillimh.

Coláiste an Leighis, an Altranais
agus na nEolaíochtaí Sláinte

Coláiste an Ghnó, an Bheartais
Phoiblí agus an Dlí
Ollúnacht Phearsanta (páirtaimseartha: 0.5) san
Eacnamaíocht
Tuarastal: €133,001 p.a. (pro rata)
Spriocdháta: 5.00 in, Dé hAoine an 17 Nollaig, 2010.
Sonraí / nós imeachta le haghaidh iarratas:
Tá tuilleadh eolais agus foirmeacha iarratais don phost thuas ar fáil ó
láithreán gréasáin Acmhainní Daonna:
http://www.nuigalway.ie/vacancies
An Oifig Acmhainní Daonna, OÉ Gaillimh, Gaillimh.
T: 353 91 492151; R: hr@nuigalway.ie

6 TEICNEOLAÍOCHT & GNÓ

Fáiltíonn Bord Stiúrtha COMHAR roimh iarratais
don chúram páirtaimseartha mar  Eagarthóir leis
an iris COMHAR ó 1 Eanáir 2011 go 31 Nollaig
2013, nó le hiarratais ar thrian nó dhá thrian den
chúram thuasluaite faoi na teidil thíos:

Cúram eagarthóireachta Faisnéise 
Cúram eagarthóireachta Liteartha 
Cúram Cóipeagarthóireachta

Tá COMHAR ar cheann de na teidil is so-aitheanta
agus is mó cáil i saol na Gaeilge ó 1942 i leith. Duine
(nó daoine) freagrach, fuinniúil, beoga, seifteach
atáthar a iarraidh. 

Tá pacáiste eolais ar fáil ó: 
www.iriscomhar.com nó comhar.iris@gmail.com 

Cuirtear litir iarratais, mar aon le CV, sampla d’obair
eagarthóireachta an iarrthóra (más ann dá leithéid),
agus ráiteas físe an iarrthóra don iris, chuig an 
seoladh ríomhphoist thuas roimh Luan 15 Samhain
2010. Beidh agallaimh ar bun Dé Céadaoin 24
Samhain

EAGARTHÓIR(Í) AR COMHAR
faoi réir ag maoiniú ó Fhoras na Gaeilge

Gael-Fhorbairt na Gaillimhe

Oifigeach Forbartha Gaeilge
Tá Oifigeach Forbartha Gaeilge á lorg 

ag Gael-Fhorbairt na Gaillimhe.

Riachtanach:

• Ar a laghad 5 bhliain taithí oibre i réimse forbartha na Gaeilge.
• Ar a laghad 3 bhliain taithí i mbun bainistíocht dhaonna.
• Taithí i mbainistíocht ionad poiblí Gaeilge.
• Ardchumas líofachta i nGaeilge labhartha agus scríofa.
• Eolas proifisiúnta ar bhainistíocht ionaid agus foirne.
• Ábalta obair faoi bhrú agus spriocdhátaí a chomhlíonadh.
• Ardscileanna cumarsáide, ríomhaireachta, caidrimh poiblí agus 

tuiscint ar thábhacht ardchaighdeáin seirbhíse riachtanach.
• Ábalta plé le réimse fairsing imeachtaí, ceannródaíoch agus 

cruthaitheach.

Tuarastal €29, 029, maoinithe ag Foras na Gaeilge. Conradh
bliana atá á thairiscint le deis cur leis an gConradh ach maoiniú a
bheith ar fáil.

Seol litir iarratais agus CV chuig:
An Rúnaí, Gael-Fhorbairt na Gaillimhe, 45 Sr. Doiminic, Gaillimh.

Is é Dé hAoine 26 Samhain an dáta deireadh iontrála.

Is fostóir comhionnannais deise é
Gael-Fhorbairt na Gaillimhe 

Táirgí Teic na Nollag seo
I measc na gcluichí eile atá ar fáil tá Kinect Adventures agus Kinect Sports. D’fhéadfá iad sin a
shamhlú rud beag ar nós Wii Sports agus Wii Sports Resort, cluichí lán le mionchluichí agus
iad ann den chuid is mó díreach leis an gcóras rianaithe gluaisne a thaispeáint. Mar chluichí
cóisire tá maitheas éigin leo, ach ná bí ag ceapadh go bhfuil níos mó ná sin i gceist leo.

Diarmuid Ó Muirgheasa 

TÁIMID ag gluaiseacht ion-
tach tapa ar fad i dtreo aim-
sir na Nollag anois, agus leis
sin tagann táirgí teic nua,
ceann ar cheann, iontach
tapa ar fad. Ó tharla nach
bhfuil aon iPhone nua le
heisiúint go ceann sé mhí
eile nó mar sin, ní dócha go
mbeidh táirge teic amháin
ar leith a tharraingíonn aird
uile na meán agus an
phobail. Beidh Microsoft, i
measc comhlachtaí eile, ag
súil go mbeidh siad ábalta
buntáiste a ghlacadh ón
bhfolús úd agus XBox
Kinect á sheoladh acu.

In ainneoin an ainm, níl
baint ar bith ag an Kinect le
líonrú sóisialta. Is éard atá i
gceist leis ná freagra
Microsoft ar an Nintendo
Wii agus rianú gluaisne
(‘motion detection’). Ach i
gcodarsnacht leis an Wii, ní
gá breith ar rialaitheoir de
shórt ar bith agus tú ag
baint úsáide as do Microsoft
Kinect. Baineann an Kinect
úsáid as trí cheamara
éagsúla (dhá cheann infrid-
hearg agus ceann i speic-
tream na súile) le glu-
aiseacht na n-úsáideoirí a
bhrath, agus ceithre mhi-
creafón le guthanna, agus
suíomh na nguthanna sin, a
aithint. Go teoiriciúil ba

chóir go mbeadh sé ábalta
chomh maith fothram ón
teilifís a bhlocáil amach,
ionas gur féidir leis treo-
racha gutha a leanúint is
cuma má tá scannán nó
cluiche torannach ar siúl,
agus dar le tuairiscí luatha
atá amuigh air éiríonn go
maith leis é sin a
dhéanamh.

An difríocht is mó idir an
Kinect agus an Wii ná gur
féidir leis an Kinect glu-
aiseacht do chos agus do
choirp i gcoitinne a fhe-
iceáil, seachas díreach glu-
aiseacht na láimhe ina
bhfuil an rialaitheoir.

Tá córas Sony, an Sony
Move, díreach mar an
gcéanna leis an Wii sa tslí
sin. Ó thaobh cluichí de,
áfach, is beag cluiche atá ar
fáil anois a bhaineann tairb-
he as an mbuntáiste sin. Go
dtí seo, is é tuairim na
coitiantachta ná gur teicne-
olaíocht iontach cliste atá i
gceist, ach nach bhfuil an
oiread sin spraoi le baint as.
Dar le formhór na
léirmheasanna atá foilsithe
air, an cluiche is mó a
sheasann amach go dtí seo
ná an cluiche damhsa
Dance Central, a bhaineann
úsáid mhaith as an gcóras
nua. Ó thaobh an chluiche
sin, más suim leat cluichí
damhsa is cosúil gurb é seo

an ceann is fearr riamh, ar
aon chonsól nó ag baint
úsáide as aon chóras. Ón
gcomhlacht céanna a dhear
Rock Band, is é seo an rud is
cóngaraí le fíordhamhsa atá
feicthe riamh i bhfoirm
cluiche. D’fhéadfá a shamh-
lú fiú go bhfoghlaimeodh
daoine damhsa ceart go
leibhéal éigin cuíosach
maith ag baint úsáide as an
gcluiche seo. Sa tslí chéan-
na deirtear go bhfuil an
cluiche Your Shape:Fitnesss
Evolved ag baint úsáide
maith as an teic úd le cin-
ntiú nach bhfuil tú ag caim-
iléireacht, mar is féidir a
dhéanamh go héasca ar Wii
Fit. 

I measc na gcluichí eile
atá ar fáil tá Kinect Adven-
tures agus Kinect Sports.
D’fhéadfá iad sin a shamhlú
rud beag ar nós Wii Sports
agus Wii Sports Resort,
cluichí lán le mionchluichí
agus iad ann den chuid is
mó díreach leis an gcóras
rianaithe gluaisne a thais-
peáint. Mar chluichí cóisire
tá maitheas éigin leo, ach ná
bí ag ceapadh go bhfuil níos
mó ná sin i gceist leo.

Is dócha go bhféadfá a rá
gur admháil é an Kinect ó
Microsoft go ndearnadar
botúin le straitéis don XBox
360, i gcodarsnacht le
straitéis Nintendo. Níl le

déanamh ach féachaint ar
na staitisticí le feiceáil gur
fíor go ndearnadar botúin –
ní hamháin gur dhíol Nin-
tendo os cionn 75 milliún
Wii, áit nár dhíol Microsoft
fiú 45 milliún XBox 360, ach
bhí an Nintendo Wii an
oiread sin níos saoire le táir-
giú go ndearna Nintendo
brabús ar gach ceann a
dhíoladar, áit a raibh
airgead á chailleadh ag
Microsoft ar gach consól a
dhíol siadsan. 

Is teicneolaíocht chliste
agus shuimiúil atá i Kinect
agus é ar an XBox, ach ní
féidir ach breathnú ar na
féidearthachtaí lasmuigh de
sin chomh maith. Is minic a
fheictear ríomhairí i bhfic-
sean eolaíochta a dhéantar
iad a úsáid le guthanna agus
le comharthaí, agus ní dea-
cair a shamhlú go mbeidh
na treoracha gutha agus
comharthaí úd in úsáid le
ríomhairí go forleathan go
réasúnta luath. 

Tá cuma iontach cliste ar
fad ar threoir ghutha Kinect,
agus cé gur cinnte go bhfuil
an XBox níos simplí ná
gnáthríomhaire Windows ní
deacair a shamhlú conas go
bhféadfadh gléas ar nós
Kinect, agus é ceangailte le
ríomhaire ceart, modh
úsáidte an ríomhaire a
athrú go hiomlán, idir thre-
oracha gutha agus
comharthaí láimhe.

Níl Microsoft go fóill ag
labhairt ar an Kinect a chur
ag obair ar ríomhaire Win-
dows, ach tá an comhlacht
Adafruit
(www.adafruit.com) i ndi-
aidh duaischiste $2000US a
chur ar fáil d’aon duine ar
féidir leo sin a dhéanamh,
agus ní dócha gur fada go
mbaileofar an duais sin
agus go bhfeicfear úsáidí
iontach cliste ar fad do
Kinect ar ríomhairí.

Tá costas €150 ar Kinect,
agus costas €299.99 ar
phacáiste le XBox 360,
Kinect agus an cluiche
Kinect Adventures. Tá
Kinect ar fáil anois.



Cumann Cultúrtha Mhic Reachtain

De dhíth

Oifigeach Forbartha Gaeilge
Post lánaimseartha: trí bliana 

Eanáir 2011–Mí na Nollag 2013

Critéir Riachtanacha:

• Gaeilge líofa idir labhairt agus scríobh. 
• Taithí ar bhainistiú cláir agus agus forbairt straitéisí. 
• Taithí ar theagasc 
• Duine fuinniúil gníomhach féinmhuiníneach a dtig 

leis/léi obair a dhéanamh as a stuaim féin agus mar 
chuid d’fhoireann. 

• Scileanna maithe ríomhaireachta. 

Tuarastal Túsphointe Scála £24,089 ag brath ar thaithí agus
cháilíochtaí.

Seoltar CV chuig:

Maighréad Ní Chonghaile, Rúnaí
Cumann Cultúrtha Mhic Reachtain, Teach Mhic Reachtain

156 Bóthar Aontroma, Béal Feirste, BT15 2AH

Spriocdháta iarratais: 25ú Samhain 2010. Agallaimh 3ú Nollaig 2010.

Tá an post seo á mhaoiniú ag Foras na Gaeilge.
Is fostóir comhdheiseanna é Cumann Cultúrtha Mhic Reachtain. 

Conradh na Gaeilge, An tAonach, Co Thiobraid Árann.

OIFIGEACH FORBARTHA GAEILGE
Post ar conradh atá i gceist. 

Bheadh sé ina bhuntáiste go mbeadh na cáilíochtaí 
seo leanas ag iarratasóirí:

• Ardchaighdeán agus cruinneas i scríobh 
agus labhairt na Gaeilge. 

• Scileanna ríomhaireachta.
• A bheith ábalta obair as a stuaim féin.
• Ardscileanna idirphearsanta agus cumarsáide.
• Cumas ar fhorbairt pobail na Gaeilge.

Cuirtear iarratas maraon le CV roimh 26 Samhain, 2010 chuig: An
Cathaoirleach, E. Uí  Mhorónaigh,

Lios an tSonnaigh, An tAonach, Co. Thiobraid Árann.
Eolas breise ar fáil trí ríomhphost a sheoladh chuig:  

emoronaigh@yahoo.ie

urraithe ag  Foras na Gaeilge

Oifigeach Forbartha Gaeilge
Tá Oifigeach Forbartha Gaeilge á lorg ag Coiste Dúiche Mhaigh Eo de

Chonradh na Gaeilge.

Riachtanach:
• Ar a laghad 5 bhliain taithí oibre i réimse forbartha na Gaeilge.
• Ar a laghad 3 bhliain taithí i mbun bainistíocht dhaonna.
• Taithí i mbainistíocht ionad poiblí Gaeilge.
• Ardchumas líofachta i nGaeilge labhartha agus scríofa.
• Eolas proifisiúnta ar bhainistíocht ionaid agus foirne.
• Ábalta obair faoi bhrú agus spriocdhátaí a chomhlíonadh.
• Ardscileanna cumarsáide, ríomhaireachta, caidrimh poiblí agus tuiscint 

ar thábhacht ardchaighdeáin seirbhíse riachtanach.
• Ardchumas líofachta i nGaeilge labhartha agus scríofa riachtanach.
• Eolas proifisiúnta ar bhainistíocht ionaid agus foirne.
• Ábalta obair faoi bhrú agus spriocdhátaí a chomhlíonadh.
• Ábalta plé le réimse fairsing imeachtaí, ceannródaíoch agus 

cruthaitheach.

Tuarastal €29,029, maoinithe ag Foras na Gaeilge. Conradh bliana atá á
thairiscint le deis cur leis an gconradh ach maoiniú a bheith ar fáil.

Seol litir iarratais agus CV chuig:
An Cathaoirleach, Coiste Dúiche Mhaigh Eo, 
Conradh na Gaeilge, 
Sr. Ellison, Caisleán an Bharraigh, Co. Mhaigh Eo.

Is é Dé hAoine 26 Samhain an dáta deireadh iontrála.

Rúnaí na Scoile
Is Scoil lán-Ghaeilge é FIONTAR i nDámh na nDaonnachtaí in Ollscoil 
Chathair Bhaile Átha Cliath (DCU) a chuireann céim BA Gnó agus 
Gaeilge; BA Gaeilge agus Iriseoireacht agus MSc/ Dioplóma i nGnó agus 
i dTeicneolaíocht an Eolais agus MA Gaeilge (Teanga agus Sochaí) ar fáil 
chomh maith le tionscadail taighde: focal.ie, logainm.ie, ainm.ie agus 
an tionscadal Lex.

Tá obair cheannródaíoch déanta ag FIONTAR le cúig bhliana déag 
anuas in oideachas 3ú leibhéal na hÉireann. Déantar obair na Scoile go 
hiomlán trí Ghaeilge.

Tá folúntas lánaimseartha i FIONTAR do dhuine ardcháilithe a bhfuil 
taithí aige / aici i réimse an riaracháin.  Déanfar an ceapúchán ar 
bhonn chonradh seacht/ocht mí ag tosnú i lár mhí na Samhna. 

Ba cheart go mbeadh an t-iarrthóir ábalta oibriú mar dhuine 
d’fhoireann, agus go maith ag déileáil leis an bhfoireann acadúil agus 
riaracháin. Teastóidh ardchaighdeán eagrúcháin agus riaracháin, 
mar aon le cumas maith sa chumarsáid i scríobh agus i labhairt. Ba 
bhuntáiste é taithí ríomhaireachta/cuntasaíochta.

Tá sé inmholta go mbeadh bunchéim ag an iarrthóir agus taithí 
ábhartha trí bliana.

Ní mór d’iarrthóirí Gaeilge mhaith a bheith acu agus fonn orthu í a úsáid.

Eolas ar fáil: 
An Dr. Peadar Ó Flatharta Fiontar, Ollscoil Chathair Bhaile Átha 
Cliath, Glas Naíon, Baile Átha Cliath 9.

Teil (01) 700 7590 r-phost: peadar.oflatharta@dcu.ie

Scála Tuarastail: 31,704 - 40,718.

Foirmeacha iarratais ar fáil ó: 
Human Resources Office Ollscoil Chathair Bhaile Átha Cliath, 
Glas Naíon, Baile Átha Cliath 9. R-phost: hr.applications@dcu.ie 
Spriocdháta: 12 Samhain 2010.

Fostóir comhionannais deiseanna is ea DCU.

Oifigeach Forbartha á lorg
Is eagraíocht phobail é Forbairt Chonamara Láir Teo ag bhfuil sé mar aidhm forbairt pobail agus

acmhainní áitiúla a chur chun cinn sa cheantar feidhme.  Clúdaíonn an ceantar feidhme Camus, Ros
Muc, Cill Chiaráin, Carna agus Caiseal/Sraith Salach.

Is post bliana ar chonradh atá i gceist ach
d’fhéadfaí síneadh a chur leis seo i gcuinsí áirithe.
Bheadh sé ina bhuntáiste go mbeadh na
scileanna/cáilíochtaí seo leanas ag iarratasóirí:

• ábalta oibriú as a stuaim féin
• taithí ar fhorbairt pobail tuaithe
• forbairt tograí pobail
• sárscileanna idirphearsanta, cumarsáide agus 

scileanna bainistíochta ar thograí a bheith 
aige/aici

• scileanna ríomhaireachta agus cruinneas i 
scríobh agus i labhairt na Gaeilge

• ceadúnas iomlán glan tiomána

Tá tuarastal tarraingteach ag dul leis an bpost ag
braith ar thaithí agus ar cháilíochtaí.

Cuirtear iarratais, mar aon le CV roimh 26
Samhain 2010 chuig:
An Cathaoirleach, Forbairt Chonamara Láir Teo,
Teach an Údaráis, Carna, Co. na Gaillimhe

Is féidir breis eolais a fháil faoin bpost trí
theagmháil a dhéanamh leis an Rúnaí ag an
uimhir 095 32688. 
(Luan go Aoine idir 9:30 agus 1:00) 

Faigheann an togra seo maoiniú ó Údarás na
Gaeltachta.

Bhfuil folúntais agat?
Tóg fógra le Gaelscéal, lascaine le fáil ar leathanach folúntais.

Déan teagmháil le Patricia ag 086–0234251 nó fograi@gaelsceal.ie

7 COMHSHAOL

Cad is cúis le taomanna?
Comhairle 
Tréidliachta le
Sinéad Ní
Mhaille

Nuair a tharlaíonn taom
in ainmhí tagann athrú
ar ghnáthiompar an
ainmhí sin. Taom petit
mal a ghlaoitear ar na

cineálacha bunúsacha nuair a
bhíonn béal an ainmhí ag oscailt
agus ag dúnadh agus bíonn a shúile
ag dianstánadh ar feadh seala. 

Taom grand mal a thugtar ar an
taom nuair a bhíonn an t-ainmhí
tritheamhach (convulsive). Bíonn na
cosa ag imeacht ó smacht agus na
súile ag casadh timpeall ina cheann.
Go hiondúil i gcásanna den saghas
sin beidh an t-ainmhí sínte ar a
thaobh.

Céard is cúis leis na taomanna
seo?

1) Galar víreasach/baictéarach e.g.
conslaod, confadh, nó neascóid ar
an inchinn tar éis seipticéime.
2) Siadaí (tumours), Is minic gur
siadaí neamhurchóideacha (benign)

a bhíonn iontu.
3) Tráma. Tar éis dóibh a bheith

buailte sa chloigeann  e.g. ag carr,
capall.

4) Titimeas (eipilepsy)
Seo galar ina mbíonn an iomarca

gníomhaíocht néarógach san
inchinn. Bíonn se níos coitianta i

madraí. Tosaíonn sé go hiondúil le
taom petit mal ach ansin éiríonn na
taomanna níos rialta agus níos
measa agus taom grand mal a bhei-
dh ann. Tugtar status epilepticus air
nuair a bhíonn na taomanna ag tárlú
arís agus arís i ndiaidh a chéile. Is
minic a chailltear ainmhí leis seo

mura gcuirtear cóir leighis air. Uaire-
anta ní fios céard is cúis leis. Tar-
laíonn sé go hiondúil i madraí idir
aon bhliain d'aois agus trí bliana. Is
iad an madra alsáiseach, an labradór,
an t-aimseadóir buí (golden retriev-
er), agus an bocsaeir na cineálacha
madra is mó a ghoilleann leis.

5) Ábhar nimhneach a itheann an
t-ainmhí. e.g. Stricnín i madraí agus
antifreeze i gcait.

6) Eaclaimsia. Tarlaíonn sé seo
nuair atá leibhéal an chailciam íseal
san fhuil. Tá sé coitianta i madraí
baineanna tar éis dóibh a lán coileán
a thabhairt ar an saol. Cailleann siad
a lán cailciam sa bhainne. Tarlaíonn
sé go hiondúil 2-6 seachtaine tar éis
dóibh coileán a bhreith. Bíonn orthu
cailciam breise a fháil. Is féidir tái-
bléid chailciam a thabhairt dóibh
agus iad torrach chun an fhadhb a
sheachaint.

Conas déileáil le taom in ainmhí
1) Cúlra an ainmhí a fháil ón úinéír
- Cé chomh minic is a tharla sé.
- Céard a tharla don ainmhí i rith

an taoma.
- Céard a bhí an t-ainmhí a

dhéanamh nuair a tharla an taom.
2) Scrúdú néareolaíoch a

dhéanamh

3) Scrúdú fisiciúil a dhéanamh
4) Scrúdú oftailmeolaíoch a

dhéanamh 
5) Scrúdú fola
6) Radagraif
7) MRI
Cén chóir leighis atá ar fáil? Más

taom grand mal atá i gceist beidh ar
an ainmhí fanacht san ospidéal ionas
go bhfaighidh sé valium IV agus go
dtí go stopann sé ag crith. Ansin
cuirtear an chóir leighis cheart air.

Tá a lán piollaí difriúla ann i
gcomhair titimis. Déantar tástáil fola
ar dtús chun sláinte an ae a
thomhas. Tá sé tábhachtach an t-
úinéir a chur ar an eolas gur galar
fadsaoil atá ann. Cabhraíonn an
chóir leighis chun gnáthshaol a thab-
hairt don ainmhí ach go minic ní
bhíonn leigheas iomlán ar an ngalar.
Caithfidh an t-úinéir foghlaim chun
an chóir leighis a chur ar an ainmhí.
Ta sé riachtanach go dtabharfadh
siad na piollaí go rialta agus nach
stopann siad á dtabhairt go tobann.
Caithfear a mhíniú dóibh freisin go
mbíonn roinnt drochéifeachtaí ag na
piollaí. Bíonn orthu cuntas a bhrea-
cadh síos freisin ar dhul chun cinn
an ainmhí agus caithfidh siad é seo a
thaispeáínt go rialta don tréidlia. 

Blúiríní
Le Treasa Bhreathnach

Achar chomh mór le
hÉirinn ag teastáil
d’fheirmeacha
bithbhreosla
Dar le tuairisc foilsithe ag 9 gcinn
d’eagraíochtaí timpeallachta, má
dhéantar iarracht talamh Eorpach a

thiontú go feirmeacha bithbhre-
osla, go mbeadh achar chomh mór
le hÉirinn ag teastáil.  Tá sé i gceist
ag Coimisiún na hEorpa go dtioc-
faidh 10% de bhreosla iompair ó
fhoinsí in-athnuaite faoi 2020.  Tá
roinnt saineolaithe ag tabhairt rab-
haidh, má leanann Coimisiún na

hEorpa leis an smaoineamh seo, go
mbeidh easpa bia ann sa deireadh
agus go mbeidh orainn ár gcuid bia
a fháil ó thíortha eile.  

Planda mídhleathach
breosla
Tá planda mídhleathach breosla
faighte ag póilíní agus lucht cus-
taim i gContae Ard Mhacha, áit arbh
fhéidir suas le 13 milliún lítear de
dhíosal a tháirgeadh gach uile bhli-
ain.  Fuarthas 11,000 lítear de bhre-
osla sciúrtha (laundered) chomh
maith le 17.5 tonna de dhramhaíl
thocsaineach.  Is féidir le fotháirgí
breosla sciúrtha damáiste ollmhór a
dhéanamh don timpeallacht, dar
leis an rannóg ioncaim agus cus-
taim.  

Poist Intéirnigh i
‘Friends of the Earth’
Tá ‘Friends
of the Earth’
agus ‘Young
Friends of
the Earth’ ag
earcú beirt
intéirneach
(intern)ar
bhonn
carthanachta.  Is é caidreamh
tacadóirí agus na meáin nua atá i
gceist leis an chéad phost.   Don
dara post beidh 20 uair an chloig
oibre ag baint leis nó dhá lá go leith
in oifigí na heagraíochta i mBaile
Átha Cliath agus is fearr taithí
ghníomhaireachta a bheith ag an té
a cheapfar.  Chun gach eolas agus
foirmeacha iarratais a fháil téigh
chuig www.foe.ie roimh an spri-
ocdháta 29 Samhain. 

Scoláireacht
Feirmeoireachta
‘Nuffield’
Tá na scoláireachtaí feirmeoireach-

ta ‘Nuffield’ oscailte anois d’ion-
trálacha.  Más feirmeoir tú nó má tá
tú bainteach leis an tionscal
feirmeoireachta agus má tá tú ag
iarraidh taisteal chun taighde a
dhéanamh ar ábhar faoi leith, anois
do sheans chun iarratas a

dhéanamh ar an scéim scoláireach-
taí.  Beidh ciste taistil ar fáil de
€10,000 d’iarratasóirí agus tar éis
dóibh tabhairt faoin taighde beidh
súil go gcuirfidh siad tuarascáil
chuimsitheach le chéile.  Gach
eolas ó catherinelascurettes@ifa.ie

Stoic Dhomhanda an
Tuinnín Ghoirm i
mbaol
Tá fás ollmhór tagtha ar an mar-
gadh dubh idirnáisiúnta don

Tuinnín Gorm in ainneoin an bha-
gairt atá ann don speiceas dar le
fiosrúcháin de chuid, ‘Interna-
tional Consortium of Investiga-
tive Journalists’. Dhírigh siad ar
10 náisiún agus fuair siad amach
go raibh iascairí ag sárú cuótaí
sna tíortha sin ar fad, ach rin-
neadar líomhaintí faoi leith i
gcoinne na Fraince.  D’admhaigh
an Fhrainc in 2007 gur ghabh siad

beagnach dúbailt a gcuóta agus tá
siad fós i gcoinne na gcuótaí a rá
go mbeidh stoic an tuinnín sláin-
tiúil go dtí 2022. Tá imní ann do
stoic an tuinnín  ó tháinig titim de
75% ar na stoic dhomhanda  ó
1997 go 2007.  

EOLAÍOCHT

Seachtain na hEolaíochta
Agus atógáil gheilleagar na hÉireann 
Conn Ó Muineacháin

Is beag an sólás a bhí ag
gCoimisinéir Eorpach don
Eacnamaíocht, Ollie Rehn,
nuair a thug sé cuairt ar Éirinn
an tseachtain seo. Rinne sé

tagairt don lucht oibre “oilte,
cumasach, solúbtha”.

Níor úsáid sé an focal
“díomhaoin”.

Tá taithí ag Ollie Rehn ar
chliseadh eacnamaíochta den sórt
atá tar éis tarlú anseo in
Éirinn.Tharla rud an-chosúil leis sa
bhFionlainn ag tús na nóchaidí agus
bhí baint ag Ollie Rehn leis na pola-
saithe a cuireadh i bhfeidhm chun
an tír sin a chur ar bhóthar a leasa
arís. 

Ag croí-lár na bpolasaithe sin, bhí
infheistíocht in oideachas agus i
scileanna, i lucht oibre “oilte,
cumasach, solúbtha”.

Thóg sé 15 bliain ar an bhFion-
lainn an saibhreas agus an leibhéal
fostaíochta a bhí acu roimh an
chliseadh a bhaint amach arís. Thóg
siad geilleagar nua ar fhothrach an
chinn a bhí scriosta, ach níor úsáid
siad na sean-chlocha céanna. Bhí
siad seiftiúil agus glic, agus
shaothraigh siad réimsí úrnua san
eolaíocht agus sa teicneolaíocht. 

Ach go háirithe, bhí siad chun
tosaigh i gcruthú agus i bhforbairt
earnáil ghnó a bhí go hiomlán nua
agus a d’fhás as cuimse sa tréimhse
sin: tionscal na bhfón póca.

Sampla maith is ea an comhlacht
Nokia. 20 bliain ó shin ní raibh
trácht ar fhóin phóca in Éirinn ach
bhí cáil eile ar fad ar Nokia anseo.
Bhí sciar maith den mhargadh le
haghaidh páipéar leithris acu leis an
mbranda ‘Jumbos’, a bhuíochas sin
do shraith fógraí teilifíse greann-
mhara leis na haisteoirí Twink agus
Jonathan Ryan.

Is tionscal mór fós é an páipéar sa
bhFionlainn, ach thuig siad nár leor
brath ar na seanmhodhanna chun
iad féin a ardú amach as a dtri-
oblóidí eacnamaíochta. Theastaigh
smaointe úra ar fad. Theastaigh
núálaíocht.

Seo Seachtain na hEolaíochta
anseo in Éirinn. Ar fud na tíre, tá
taispeántais agus léachtaí ar siúl ag
ceiliúradh na heolaíochta, agus ag
gríosú an phobail, agus go háirithe
daoine óga, chun páirt a ghlacadh
san eolaíocht agus í a roghnú mar
ábhar staidéir agus mar shlí
bheatha.

Cuirtear béim ar thábhacht na
heolaíochta, mar a déantar gach aon
bhliain ó bhunaigh an rialtas an clár
Discover Science in 2003.

I mbliana, tá toradh na gcior-
ruithe le sonrú in institiúidí taighde
ar fud na tíre. Ach i mí Iúil d’fhógair

an Taoiseach go mbeadh €2.4 bil-
liún do thaighde eolaíochta sa chlár
infheistíochta caipitil ó 2010 go
2016.  Ní fheadar an mbeifear in ann
beart a dhéanamh de réir an
bhriathair sin leis an léargas eacna-
maíochta atá nochta le roinnt
seachtainí anuas?

B’fhéidir nach bhfuil aon rogha
eile againn, ach oiread agus a bhí ag
an bhFionlainn. Dá olcas an scéal

anois, ní thiocfaimid slán as mura
féidir linn fás eacnamaíochta a
chothú.

An fás eacnamaíochta a chonac-
thas sa tír seo, go háirithe ó 2001 ar
aghaidh, bhí sé bunaithe ar
thithíocht agus ar thógáil. Agus cé
gur maoin “réadach” a bhí i gceist
ansin, tá sé soiléir anois nach raibh
réadúlacht ar bith ag baint leis an
luach a cuireadh ar an maoin sin.

Tá cineál eile maoine ann ar a
dtugtar maoin intleachtúil.
Smaointe agus seifteanna atá i
gceist, fionnachtana agus torthaí
taighde is féidir a shaothrú agus a
fhorbairt ar mhaithe le saibhreas
agus le fostaíocht. Agus bíodh is
nach féidir leat do lámh a leagan ar
smaoineamh, tá seans an-mhaith
ann gur iontaofaí agus gur
luachmhaire mar mhaoin é ná go
leor des na túir spéire a ceapadh
(agus cuid acu a tógadh) i ré na
baoise anseo in Éirinn.

Ach má d’éirigh leis na Fionlan-
naigh tonn mór na teileachu-
marsáide a shurfáil go dtí trá gheal
shlán, an bhfuil aon deis ar leith ann
don tír seo i láthair na huaire? Cén
“bhearna margaidh” atá anois ann
go bhféadfadh éirim Éireannach a
líonadh?

Is eol dúinn go léir nach í an
tubaiste eacnamaíoch an t-aon bha-
gairt atá ann i láthair na huaire.

Ní amháin go bhfuil athrú aeráide
ina chúis imní, ach tá go leor
cúiseanna eacnamaíocha ann
freisin – mar shampla praghas na
hola – atá ag cothú éilimh ar theic-
neolaíochtaí inmharthana, agus ar

smaointí úra.
Anseo in Éirinn tá na hacmhainní

nádúrtha is fearr ar domhan againn
d’fhuinneamh gaoithe agus mara.
Agus tá pobal “oilte, cumasach,
solúbtha” againn. Scaoilimis faoi.
Tá obair le déanamh.

An tseachtain seo ar an gclár
raidió, tugaimid cuairt ar Dhánlann
na hEolaíochta i gColáiste na
Tríonóide, áit a bhfuil an taispeán-
tas “Green Machines” ar siúl go dtí
an 17 Nollaig. Is

taispeántas idirghníomhach é ina
n-iarrtar ar an bpobal measúnú a
dhéanamh ar 18 togra glas agus
“infheistíocht” a dhéanamh iontu,
bunaithe ar chúinsí éagsúla gnó
agus glasa. Níl ort do chuid airgid
féin a úsáid - tugtar boinn bhreá-
gacha duit ag an doras – ach is léiriú
an-mhaith é ar an sórt smaoinimh
atá ag teastáil chun go mbeadh an
fhiontraíocht agus an eolaíocht in
ann obair as lámha a chéile agus an
domhan a athrú.

“Ar Strae sa tSaotharlann”, clár na
heolaíochta agus na timpeallachta ar
RTÉ Raidió na

Gaeltachta, Dé Sathairn, 10:30rn.

Katie Redmond i láthair ag seoladh na Seachtaine Eolaíochta. (PIC. MARK STEDMAN/PHOTOCALL IRELAND)

Taispeántas Green Machine i rith na Seachtaine Eolaíochta le déanaí. 

8 BEATHA
Córasú le déanamh ar mhaoiniú an Acadaimh

Tá an tUasal Mac an
Iomaire ag obair in
Ollscoil na hÉire-
ann, Gaillimh ó mhí
Dheireadh Fómhair

1973, agus sular tháinig an
tAcadamh ar an bhfód, bhíodh
sé mar Stiúrthóir ar Rannóg na
Gaeilge Labhartha.

“Thosaigh an tAcadamh sa
bhliain 2004 agus faoin am sin
bhí timpeall 1500 mac léinn ag
déanamh cúrsaí Gaeilge de
chineálacha éagsúla san
ollscoil,” a deir sé. “Shocraigh
an Ollscoil in 2001 go mbunófaí
Acadamh na hOllscolaíochta
Gaeilge, sin struchtúr taobh
istigh den ollscoil le heagar a
chur ar fhorbairt na hOllsco-
laíochta Gaeilge.”

Sa bhliain 2003, ceapadh
Peadar mar Phríomhfhei-
dhmeannach agus, an bhliain
dár gcionn, ceapadh foireann
don Acadamh. D’fhás an
fhoireann sin go dtí go raibh
breis agus 80 duine lánaim-
seartha agus timpeall 56 páir-
taimseartha fostaithe.

Cé mhéad atá fostaithe san
Acadamh i láthair na huaire?

“Tá timpeall 68 duine fos-
taithe go lánaimseartha faoi
láthair,” a deir Peadar. “Tá nach
mór 1500 mac léinn againn san
iomlán, le thart ar 400 acu ag
freastal ar chúrsaí lánaim-
seartha agus ag fáil cúrsaí crei-
diúnaithe.”

Tá ionaid ag an Acadamh ar
champas na hOllscoile i
gCathair na Gaillimhe, ar an
gCeathrú Rua, i gCarna agus i
nGaoth Dobhair, agus deir an
tUasal Mac an Iomaire go bhfuil
sé i gceist acu ionad nua a
thógáil i gCorca Dhuibhne.

Ag caint faoi na blianta atá
caite aige leis an Acadamh agus
san ollscoil, deir Peadar go
bhfuil rud amháin a sheasann
amach dó.

“An rud is mó a sheasann
amach domsa ná go raibh deis
agamsa an ollscolaíocht a thab-
hairt amach ó champas na
hollscoile go dtí na pobail
Ghaeltachta. Tugann sé an-
sásamh dom go raibh deis
againn ionaid ollscoile a bhunú
ar an gCeathrú Rua, i gCarna
agus i nGaoth Dobhair. Tá sé sin
an-tábhachtach d’eacna-
maíocht na háite, d’in-

mharthanacht na Gaeilge. Is
oideachas agus oiliúint (trí
mheán na Gaeilge) a
chuideoidh linn an bheocht a
chur sna pobail, a chuirfidh ar a
gcumas an teanga a shealbhú
agus a iompar ó ghlúin go
glúin.”

Deir sé gur thug sé “sólás” dó
gur éirigh le lucht an acadaimh
mic léinn ón nGaeltacht a chur
ag déanamh cúrsaí sa
Ghaeltacht. 

“D’éirigh linn deis a thabhairt
do dhaoine oideachas den dara
seans a fháil, agus a bheith in
ann, nuair a bhí cáilíochtaí
bainte amach acu, seirbhís trí
Ghaeilge a thabhairt sna réimsí
éagsúla léinn, dá bpobail féin,
bíodh sé sa mhúinteoireacht,
nó san fhorbairt phobail, nó sa
phleanáil teanga, nó in aon
réimse eile,” ar sé.

Tá go leor cúrsaí á reáchtáil
ag an Acadamh, ach an bhfuil
éileamh orthu go léir?

“Tógann sé tamall go dtí go
n-éiríonn le cúrsaí éileamh a
chruthú, mar shampla tho-
saigh an BA sa Chumarsáid le 11
sa chéad bhliain, agus níl aon
deacracht againn anois suas le
scór mac léinn a fháil. Tá an-
éileamh ar an gcúrsa iarchéime
san oideachas, agus ar chúrsaí
sa phleanáil teanga. Tá éileamh
ar chúrsaí san Aistriúchán, ach
ní bhíonn muid in ann glacadh
le gach duine a chuireann
isteach air, mar go bhfuil bun-
chaighdeán ag teastáil le gur
féidir linn oibriú le daoine. Cé
go mbíonn go leor iarrthóirí ag
cur isteach ar chuid de na cúr-
saí seo, ní bhíonn ar ár gcumas
áit a thairiscint dóibh go léir,” ar
sé.

Creideann Peadar go bhfuil
foireann láidir ag an Acadamh.

“Oibríonn foireann an
Acadaimh i bhfad níos déine ná
mar a oibríonn múinteoirí ag an
dara leibhéal, nó mar a bheinn
ag súil go n-oibreodh daoine.
Tá nádúr na hoibre sa chaoi is
go bhfuil saoirse áirithe ag
daoine, ach nuair a thugann tú
an tsaoirse sin dóibh, níos
minicí ná a mhalairt, oibríonn
siad níos déine, agus sin é atá
ag tarlú le foireann an
Acadaimh. Léiríodh é sin go
soiléir sé mhí ó shin nuair a rin-

neadh scrúdú ar an Acadamh.
Bhí an dream a thug faoin
scrúdú an-tógtha mar go raibh
fuinneamh agus díograis thar
an gcoitiantacht le sonrú i
measc foireann an Acadaimh,”
a deir sé.

Beidh Peadar ag éirí as a
phost a thúisce is a bheidh
Príomhfheidhmeannach
ceaptha agus i mbun oibre.

Inniu an spriocdháta le cur
isteach ar an bpost agus tá an
tAcadamh ag súil go mbeidh
iarrthóir ceaptha roimh an Nol-
laig, agus go mbeidh sé/sí ag
tosú i mí Feabhra nó mar sin de.

“An rud ab fhearr liom anois
ná briseadh iomlán agus
saoirse a thabhairt don té a
thiocfaidh i mo dhiaidh le nach
mbeidh aon cheangail idir
muid, agus deis aige/aici a
chuid forbairtí féin a
dhéanamh,” a deir Peadar. “Tá
ceathrar clainne agam agus ba
bhreá liom a bheith in ann
cuidiú leo sin a gcuid gnónna
féin a chur ar bun. Tá roinnt
talún fágtha ag mo mhuintir
agus ba mhaith liom saoirse a
bheith agam aire a thabhairt
don talamh sin agus beagán
oibre a dhéanamh air. Is saol é a
bheadh difriúil ar fad ón saol
atá caite agam le 43 bliain.”

Mar a tharlaíonn go minic, ba
ghnách do mhic léinn agus
daoine eile leasainmneacha a
bheith acu do Pheadar.

“Bhí dhá ainm ag teacht
chun tosaigh. Ó bunaíodh an t-
acadamh, ba é an jab ba mhó a
thug mise orm féin ná maoiniú
a fháil don Acadamh agus
d’éirigh linn na milliúin euro a
thabhairt isteach san ollscoil ó
fhoinsí stáit agus príob-
háideacha. In áit a bheith ag
tabhairt Peadar Mac an Iomaire
orm, bhídís ag tabhairt Peadar
Mac an Iomarcach orm, agus
Peadar Mac an Airgid!!” ar sé, ag
gáire.

Fógraíodh le déanaí go mbei-
dh maoiniú an Acadaimh á
ghearradh. Mar sin an bhfuil
todhchaí an Acadaimh sáb-
háilte?

“Táim tar éis a bheith ag
caint le m’fhoireann faoi seo,
agus is iad na hamanna a raibh
géarchéimeanna airgid ann, na
hamanna is mó a ndearna oifig
na Gaeilge Labhartha dul chun
cinn faoi mo stiúir. Bhí
géarchéim airgid sna 80í agus
ba ag an am sin a d’éirigh linn
airgead a fháil ón gcrannchur
náisiúnta le hÁras na Gaeilge a
thógáil. In aimsir ghéarchéime,
níl mórán céille a bheith ag iar-
raidh tuilleadh airgid don rud
céanna, ach is fiú a bheith ag
iarraidh airgid do rudaí nua.
Maidir leis an ngéarchéim atá
anois ann, ba cheart dúinn a
bheith ag iarraidh infheistíocht
a dhéanamh san oideachas, le
gur féidir fostaíocht eolasbhu-
naithe, fostaíocht teangalár-
naithe, a chur chun cinn. Is fos-
taíocht é sin de chineál eile,

fostaíocht dúchais,” a deir
Peadar. Deir sé gurb é atá ag
tarlú faoi láthair ó thaobh
mhaoiniú an Acadaimh de ná
go bhfuil an stát ag iarraidh
córasú a dhéanamh ar
mhaoiniú an Acadaimh. Tá
comhráití ar siúl idir an Ollscoil,
an Roinn Oideachais, Roinn na
Gaeltachta agus Roinn an
Taoisigh, ag iarraidh teacht ar
fhoirmle faoinar féidir córasú a
dhéanamh ar an maoiniú. Go
dtí seo, bhí maoiniú an
Acadaimh ag teacht ó fhoinsí
éagsúla, cuid de ag teacht ó
Údarás na Gaeltachta, cuid eile
ón Roinn na Gaeltachta agus
cuid ón Údarás um
Ardoideachas (HEA). 

“An mhian atá againn ar fad
ná go mbeadh ciste ainmnithe
ann d’fhorbairt na hOllsco-
laíochta Gaeilge. Tá sé seo
molta sa tuarascáil atá curtha le
chéile ag an gcomhchoiste
Oireachtais. Tá siadsan ag iar-
raidh go n-íocfaí an ollsco-
laíocht trí Ghaeilge in aghaidh
an chláir in áit in aghaidh an
mhic léinn. Freisin, tá siad ag
iarraidh go ndéanfar córasú ar
an maoiniú seo, agus go
mbeadh an ciste faoi leith seo á
dháileadh ag an Údarás um
Ardoideachas,” a deir Mac an
Iomaire. “Táimid ag súil go
mbeidh sé sin socraithe go
luath. Rinneadh staidéar tean-
geolaíoch ar an nGaeltacht agus
is é an tAcadamh a rinne é sin.
De thoradh an staidéir,
bunaíodh an Straitéis 20 Bliain
don Ghaeilge, agus tá coiste
aireachta bunaithe anois le
déileáil le neartú na Gaeilge sa
Ghaeltacht agus ar fud na tíre.
Is tríd an choiste sin a thioc-
faidh moltaí a dhéanfaidh
córasú ar mhaoiniú na hollsco-
laíochta Gaeilge.”

D’fhear a bhfuil an oiread sin
de bhlianta caite aige ag plé le
cúrsaí ollscolaíochta agus
oideachais, cén míniú atá aige
féin ar oideachas, nó céard is brí
leis an bhfocal sin?

“Séard é oideachas i ndáiríre
ná aclaíocht na hintinne,” ar sé.
“Nuair atá d’intinn aclaí, tá sé i
bhfad níos éasca ag an gcorp
gníomhú.”

Leis sin, beidh Peadar ag
fágáil slán ag an Acadamh agus
ag tabhairt aghaidh ar shaol de
chineál eile. Go n-éirí leis!

EISIACH: TÁ sé fógartha ag Príomhfheidhmeannach Acadamh na hOllscolaíochta Gaeilge, Peadar Mac an Iomaire, go
mbeidh sé ag éirí as a phost a luaithe is a mbeidh duine nua ceaptha don ról. Labhair Meadhbh Ní Eadhra leis faoi na
blianta a chaith sé san ollscoil, faoi chúrsaí an Acadaimh i láthair na huaire agus faoi thodhchaí an Acadaimh.

“An mhian atá againn
ar fad ná go mbeadh
ciste ainmnithe ann
d’fhorbairt na hOllsco-
laíochta Gaeilge. Tá sé
seo molta sa tuarascáil
atá curtha le chéile ag
an gcomhchoiste
Oireachtais.”



Blúiríní Litríochta

NUACHT Litríochta
Le Meadhbh Ní Eadhra

Taispeántas
cartlainne 
le Cló Iar-
Chonnacht 
Meadhbh Ní Eadhra

MAR chuid den cheiliúradh
atá á dhéanamh ag Cló Iar-
Chonnacht ar na cúig bliana is
fiche atá caite acu ar an bhfód,
beidh taispeántas cartlainne
de chomhfhreagras, lámh-
scríbhinní, agus saothar
ealaíne eile á chur ar bun i
Leabharlann James Hardiman
in Ollscoil na hÉireann, Gail-
limh ón 1-17 Samhain. 

Bunaithe i 1985 ag an scríbh-
neoir Micheál Ó Conghaile ó
Chonamara, agus é fós ina
mhac léinn ollscoile, ní fada nó
gur fhás Cló Iar-Chonnacht le
bheith ar cheann de na foil-
sitheoirí Gaeilge is tábhachtaí
sa tír. 

Ar shaothar scríbhneoirí is
ceoltóirí as Conamara a
dhírigh an comhlacht sna
laethanta tosaigh ach d’fhás an
fócas sin le saothar le scríbh-
neoirí, ealaíontóirí agus
ceoltóirí ó cheantair eile ar fud
na hÉireann a fhoilsiú. In
imeacht na mblianta d’fhoil-
sigh Cló Iar-Chonnacht leab-
hair le laochra móra ar nós
Johnny Chóil Mhaidhc, Joe

Steve Ó Neachtain agus
Pádraig Standún. Eisíodh ceol
le leithéidí John Beag Ó
Flatharta, Máirtín Tom
Sheáinín Mac Donncha, agus
Nan Tom Taimín. 

Tháinig fás tábhachtach eile
ar an gcomhlacht in 2009 nuair
a thóg na foilsitheoirí Sáirséal •
Ó Marcaigh agus An Cló-
chomhar ar láimh. Leis na
inphriontaí sin a tháinig an
fhreagracht saothair mhóra
litríochta (leithéidí Mháirtín Uí
Chadhain, Sheáin Uí Riordáin
agus Mháire Mhic Aodha) an
chéid seo caite a chaomhnú is
a chur os comhair glúin
léitheoirí nua. 

“Ón tús ba í an fhís a bhí
againn ná teach foil-
sitheoireachta a bhunú a
bheadh mar chaomhnóir agus
mar phátrún ar chultúr na
Gaeltachta agus ar an
nGaeilge. Is í an aidhm atá ag
CIC ná spreagadh agus
tacaíocht a thabhairt do che-
oltóirí agus scríbhneoirí agus
aird náisiúnta agus
idirnáisiúnta a bhaint amach
dá gcuid saothar,” a mhíníonn
Micheál Ó Conghaile.

Spriocdháta Cló Beo ag teannadh linn!
Meadhbh Ní Eadhra

AR mhaith leat a bheith
páirteach i scéim scríbh-
neoireachta atá dírithe ar an
idirbhliain?

An bhfuil fonn ort níos mó a
fhoghlaim faoin teicneolaíocht
agus faoi bhogearraí don
ríomhaire? Ar mhaith leat
comhairle agus aiseolas a fháil
ó scríbhneoirí aitheanta?

Léigh leat, mar sin! Tá Cló
Beo, an scéim idirghníomhach
a spreagann scríbhneoireacht
chruthaitheach, á reáchtáil ag
Comhar na Múinteoirí Gaeilge
i gcomhar leis an tSeirbhís
Tacaíochta Dara Leibhéal don
Ghaeilge, le hIonad Oideachais
na Carraige Duibhe agus le
hIonad Oideachais Tacaíochta
Chorcaí i mbliana . 

Tugann Cló Beo deis do
scoláirí na hidirbhliana a gcuid
scileanna scríbhneoireachta
agus ríomhaireachta a fhor-
bairt agus a gcuid oibre a roin-
nt le scoláirí i scoileanna eile,
beo ar an idirlíon! Spreagfar iad
le tarraingt óna dtaithí féin
agus scríobh ar ábhair a bhfuil
spéis acu iontu. Tá béim láidir
ar an teicneolaíocht mar go

mbeidh cuid mhaith den obair
á déanamh ar ríomhairí agus
cuirfear na saothair ar fad ar an
suíomh gréasáin chun go bhfe-
icfidh scoláirí i scoileanna eile
an méid atá scríofa acu. Beidh
rogha ag scoláirí a ghlacfaidh
páirt idir stiallghreannáin agus
ghearrscéalta a chumadh ina
n-aonar, i ngrúpaí nó leis rang
ar fad. Cuirfear gach saothar ar
an suíomh gréasáin mar chuid
de leathanach baile gach
scoile. 

Cuideoidh an taithí seo leo a
gcuid scileanna scríbh-
neoireachta a chur chun cinn
agus beidh deiseanna ann for-
bairt a dhéanamh ar a gcuid
scileanna comhoibrithe san
obair ghrúpa freisin. Cothóidh
Cló Beo samhlaíocht agus
cruthaitheacht na scoláirí agus
tabharfar an deis dóibh a bhei-
th ina bhfíorúdair!

Is deis iontach an scéim seo
do scoláirí atá ag iarraidh níos
mó a fhoghlaim faoin teicneo-
laíocht agus nasc a dhéanamh
le scoláirí i gceantair eile.
Beidh lucht féachana agus éis-
teachta leathan nua acu agus
beidh siad in ann a gcuid tuair-
imí a roinnt ar bhlag an

tsuímh. Tabharfar an deis
dóibh iad féin a chur i láthair i
bpodchraoltaí ar an suíomh
chomh maith.

Gheobhaidh gach scoláire a
ghlacfaidh páirt teastas ran-
npháirtíochta agus bronnfar
duaiseanna ar chuid de na
saothair ag ócáidí bronnta i mí
Bealtaine 2011. Ach ní amháin
sin, gheobhaidh gach scoláire
aiseolas agus comhairle ó
scríbhneoirí aitheanta mar
chuid den phróiseas scríbh-
neoireachta. Beidh na scríbh-
neoirí aitheanta sin ag fei-
dhmiú mar mholtóirí ar an
suíomh agus beidh siad ag
logáil isteach go rialta le haise-
olas a thabhairt bunaithe ar na
saothair.

Ní mór do na múinteoirí a
bheidh páirteach sa scéim
tuiscint réasúnta ar an teicne-
olaíocht a bheith acu. Is é/í an
múinteoir Gaeilge a bheidh
freagrach as an obair ranga a
stiúradh agus as obair na
scoláirí a chur ar an suíomh.
Beidh a leathanach lín féin ag
gach scoil a ghlacfaidh páirt.
Cuirfear oiliúint agus tacaíocht
ar fáil don obair seo ach ní mór
do mhúinteoirí buneolas a

bheith acu cheana féin ar
chláir ríomhaireachta agus ar
úsáid an idirlín.

Beidh ionadaí ón tSeirbhís
Tacaíochta Dara Leibhéal agus
scríbhneoirí aitheanta, a bhfuil
saineolas acu maidir le
cruthaitheacht agus scríbh-
neoireacht na scoláirí a fhor-
bairt, i láthair le comhairle a
chur ar rannpháirtithe ar an lá
inseirbhíse. Beidh an scoil in
ann ionadaíocht do na múin-
teoirí rannpháirteacha a
éileamh ón Roinn Oideachais
agus Scileanna ar an
ngnáthchaoi. 

Beidh an cúrsa seo á
thairiscint i mBaile Átha Cliath
agus i gCorcaigh amháin i
mbliana ach beidh sé á
thairiscint i gceantair eile tim-
peall na tíre sna blianta amach
romhainn. Más spéis leatsa a
bheith páirteach in Cló Beo
2010-11, déan teagmháil le
Lároifig Chomhar na Múin-
teoirí Gaeilge ar (01) 639
8448/5 nó eolas@clobeo.ie
roimh 24 Samhain 2010.

Tabharfar tús áite dóibh
siúd is túisce a chláraíonn mar
go mbeidh líon na n-áiteanna
teoranta i mbliana.

Crithloinnir
seolta i
Muineachán
Seoladh leabhar úr leis an scríbhneoir
Caitríona Ní Chleirchín, Crithloinnir, i
dTeach an Mhargaidh, ar Shráid an
Mhargaidh, Muineachán inné. Is é
Gréagóir Ó Dúill a sheol an leabhar agus
is iad Coiscéim a d’fhoilsigh é. Tá an
leabhar ar fáil sna siopaí leabhar nó ar
líne ó www.coisceim.ie.

Seoladh sa
Cheathrú Póilí
amárach
Seolfar an t-eagrán is déanaí den iris
liteartha, Irish Pages: An tEagrán
Gaeilge, tráthnóna amárach ag a dó a
chlog sa Cheathrú Póilí i mBéal Feirste.
Is é Cathal Ó Searcaigh, duine de na
heagarthóirí, a bheidh i láthair le lab-
hairt faoin fhiontar. Is iad Cathal Ó
Searcaigh, Seán Mac Aindreasa agus
Chris Agee a chuir an leabhar seo in
eagar. Tá fáilte roimh chách agus beidh
fíon agus sóláistí ar fáil ag an ócáid.

Seoladh 
leabhair agus
taispeántas
ealaíne
Seolfaidh an scríbhneoir cáiliúil Joe
Steve Ó Neachtain an leabhar Máirtín Ó

Direáin: Na Dánta, curtha in eagar ag
Eoghan Ó hAnluain, ar an Satharn 20
Samhain ag 5in. Chomh maith leis sin,
beidh taispeántas ealaíne bunaithe ar
an leabhar, le Seán Ó Flaithearta, ar
siúl. Beidh an ócáid seo ar siúl i dTeach
Nan Pheaidí, Cill Mhuirbhigh, Árainn,
agus beidh seisiún ceoil agus
siamsaíochta ar siúl le linn na hócáide,
chomh maith le díolachán leabhar agus
dlúthdhioscaí le Cló Iar-Chonnacht.

TEILIFÍS agus RAIDIÓ
Le Treasa Bhreathnach

Éist le: Féach ar: 
BBC TÉ: ‘House on the Hill’,
Seo sraith ina dtugtar deis súil a
chaitheamh ar an méid a
bhíonn ag tarlú i Stormont, idir
na pearsana,  agus an modh
oibre ina ndéantar cinntí. Gach
seachtain sa tsraith seo lean-
faidh an clár Comhaltaí den
Tionól Reachtach agus baill den
fheidhmeannas fad agus a
thugann siad faoina gcuid obair
laethúil taobh istigh den teach
mór agus taobh amuigh.  Dé
Luain @ 10.35in

TG4: ‘Ros na Rún’ Sa chlár seo
den tsraith beidh Lee ag a lim-
istéar lena buachaillchara faoi
aois, Aodhán.  Tá ionadh ar
Frances nuair a chasann sí le
húinéir úr ‘Gaudi’s’ agus tá imní
ar Mo maidir le hiompar ais-
teach Shéamuis.  Dé Máirt agus
Déardaoin @ 8.30in

RTÉ 2: ‘Fade Street’ Sraith nua
drámaíochta réalaí a leanann
grúpa óg Éireannach agus iad
ag iarraidh a bhealach a
dhéanamh sa domhan mór.
Bogann siad trasna na tíre go
Baile Átha Cliath chun dúshlán
an tsaoil cathrach a shárú, idir
na dúshláin ghrá, eacna-
maíochta, agus gairme. Déar-
daoin @ 9in

Na Gradaim
IFTA oscailte
d’iontrálacha
IS féidir iarratas a dhéanamh
anois don 8ú babhta de na
Gradaim IFTA i gcatagóirí na
scannán, na teilifíse, na
ngearrscannán agus na
hanamúlachta.  Is é an 19
Samhain spriocdháta na
ngradam seo agus beidh an
oíche bhronnta ar siúl ar an 12
Feabhra 2011 san Ionad
Comhdhála (Convention Cen-
tre)  i mBaile Átha Cliath.  Is
iad na gradaim IFTA na
gradaim is clúití sa tionscal
proifisiúnta teilifíse agus
scannán agus gach bliain
bíonn pearsana móra teilifíse
agus scannán i láthair don
oíche úd.  

Caithfear gach togra a bhei-
th craolta nó taispeánta do
lucht féachana a d’íoc ar
thicéad, nó a bheith seolta ar
DVD idir an 1 Eanáir 2010 agus
an 31 Eanáir 2011.  Más i
nGaeilge atá do thogra caith-
fear fotheidil Bhéarla a bheith
ar an DVD iontrála.

Seinn Liom
SRAITH álainn, cheolmhar, a
thugann leideanna dúinn faoi
inspioráid cheoltóirí traidis-
iúnta Thuaisceart Éireann
agus an nasc atá eatarthu agus
ceol na hAlban.  Níl na cláir
seo ach cúig nóiméad ar fhad
agus dá bharr ní chailleann tú
spéis iontu ná i gceoltóir na
seachtaine riamh agus níos
mó ná sin, fágtar ar thóir níos
mó ná blaiseadh tú. 
Is iad na ceoltóirí féin a
insíonn dúinn faoina gcuimh-
ní cinn ceolmhara agus na
tionchair ar roinnt dá
dtiúineanna agus atá i mbun
turas a threorú dúinn agus iad
ag tabhairt cuairte ar na
tírdhreacha, ná daoine agus na
háiteanna áirithe a chuaigh i
bhfeidhm ar a gcuid ceoil.   Is í
an fidléir Méabh Ní
Thuathaláin as Béal Feirste a
bheidh i mbun a turas féin a
threorú dúinn an tseachtain
seo , le Marcas Ó Murchú an
tseachtain seo chugainn agus
an tsraith ag críochnú leis an
gceoltóir Edel Fox.  

Is togra seo a thaistilíonn

trasna na meán agus a
thugann seans do dhaoine
breathnú ar an teilifís, nó fiú é
a úsáid mar rang teagaisc ar
líne, mar atá le tuiscint ón tei-
deal.  Má théann tú chun
breathnú ar an tsraith ar líne,
scarann an scáileán ina dhá
leath sa chaoi is gur féidir leat
seatanna teanna den cheoltóir
a fheiceáil agus iad ag seinm
amhrán faoi leith.  

Faoi seo tá an nodaireacht
cheoil ar fáil, ach sílim gur mór
an trua é nach bhfuil na
seatanna teanna agus an
nodaireacht cheoil le feiceáil
taobh le taobh sa chaoi is go
bhfeadfaí an tiúin a fhoghlaim
trí radharc agus cluas éisteach-
ta agus chun é a dhéanamh
níos soiléire don fhogh-
laimeoir.  Taobh amuigh den
ghearán beagg sin, is sraith
chliste, thaitneamhach
ghleoite í seo léirithe ag ‘Clean
Slate Television’ le tacaíocht ó
scéim de chuid Chiste
Craoltóireachta Thuaisceart
Éireann.  Gach Luan ar BBC
Thuaisceart Éireann @ 10.25in.

Seit in Ibiza
Ní shamhlófá damhsa seite in
Ibiza ach is damhsa, draíocht,
paisean agus grá atá le fáil ina
measc ar chlár nua de shraith
Cogar de chuid TG4, ‘Seit in
Ibiza’.  Is dóigh gurb é ceann
de na háiteanna is aistí go
gceapfá go bhfaighfeá damh-
sóirí seite ach gach bliain
tagann os cionn 2,000 damh-
sóir go Ibiza as gach uile
chearn den domhan agus iad
ag freastal ar Fhleadh Ibiza.
Bíonn ceol Gaelach le damhsa
ó mhaidin go hoíche ar siúl
acu agus iad ag damhsa ar
feadh 170 uair an chloig don
Fhleadh 10 lá.  Sa chlár seo
leantar trí ghrúpa éagsúla
agus tugtar léargas ar an tóir
agus an tsuim mhór atá ag trí
ghrúpa damhsóirí.  Is iad sin
John Tom Bán Breathnach
agus Máirtín Ó Cualáin as
Camus i gConamara ó
dhúchas.  In éineacht leo tá a
mná céile, na deirfiúracha
Angela Walsh agus Mary
Folan.  Sa chlár, freisin, beidh
Connie Mac Ceallabhuí agus
Sailí Nic Suibhne as Dún an

nGall.  Is clár é seo a insíonn
scéal pearsanta dúinn agus a
thugann  léargas dúinn ar
chultúr na nGael in Ibiza agus
iad ag baint taitnimh as an

gcaitheamh aimsire seo.  Is í
Loretta Ní Ghabháin a léirigh
an clár seo don chomhlacht
léirithe Sónta agus é faoi stiúir
Diarmuid Goggins. 

Raidió Fáilte: ‘Seó na Cultúr-
lainne’ – Frainc Mac
Cionnaith.  Clár spraíúil beo
beathach á chur i láthair ag
Frainc Mac Cionnaith, Bain-
isteoir Imeachtaí na Cultúr-
lainne. An mhí seo beidh clár
speisialta ann faoi na
himeachtaí agus na ceoltóirí
a bheidh ag Fleadh Feirste
2010 – Féile na Ceathrún
Gaeltachta – 24-28 Samhain.
Gach Céadaoin 11:00-
12:00r.n.
www.raidiofailte.com

Lyric Fm: ‘The John Kelly
Ensemble’- Idir cheol blues,
ó Phoblacht Chúba, agus
cheol úr tá meascán ollmhór
ceoil le fáil ar an chlár seo.
Gach Luan go hAoine 2 – 4in.   

Near 90fm: ‘Ar Muin na
Muice’- Is clár é seo a
dhíríonn ar chúrsaí reatha
agus é le cloisteáil gach lá ó
5.30 go dtí 6i.n. agus é
athchraolta gach maidin @
9r.n.



beo

Seó álainn don teaghlach ar fad!

Ar chamchuairt i mí na Samhna:
Dé hAoine, 12ú Samhain @ 7.30pm – Halla Chomhar Chuigéil, Leitir Mealláin
Dé Domhnaigh, 14ú Samhain @ 3.00pm – Áras Shorcha Ní Ghuairim, Carna

Dé hAoine, 26ú Samhain, @ 7.30pm - Seanscoil Sailearna, Indreabhán
Dé Domhnaigh, 28ú Samhain @ 3.00pm – Áras Pobail, Ráth Chairn

Cead isteach: Gasúir €5, daoine fásta €10, ticéad teaghlaigh 
(beirt duine fásta agus beirt ghasúr) €25

Áirithint: Roimhré ó oifig Futa Fata – 091 504612 nó ag an doras

Le tacaíocht ó: Futa Fata – dúchas as an nua

www.futafata.com

“Ceol Sa Chistin”
Enda McCabe 
Dearbhaile Flynn

TÁ an taifeadadh seo lán le
ceol breá aoibhinn ó Enda
McCabe. Is teideal an-fheiliú-
nach é teideal an albaim seo
‘Ceol sa Chistin’ mar
agus tú ag éisteacht
leis na hamhráin moth-
aíonn tú ceangailte leis
an stair agus ná scéalta
atá taobh thiar díobh.
Thaifead McCabe an t-
albam ina chistin féin i
gConamara agus nuair a
chasann tú é is cosúil lena
bheith i do shuí in aice leis
sa chistin atá tú – tá sé
chomh corraitheach agus
pearsanta sin. Mar shampla,
ag éisteacht leis an amhrán a
chum McCabe é féin ‘Winds
and Tides Permitting’,
faigheann tú léargas ar an
gcairdeas atá idir McCabe agus
Tim Edey, a sheinneann ar an
traic chomh maith. Agus ní
féidir a shéanadh go bhfuil
cuma phearsanta agus
mhaoithneach ar an amhrán ‘I
Know My Love’.  Insíonn cúpla
ceann de na hamhráin scéal na
himirce agus an imircigh, ach
go háirithe ‘Cóilín Pháraic
Shéamais’ agus ‘Outrage’. Is

léir go bhfuil tuiscint mhaith
ag McCabe ar an maoith-
neachas a bhaineann leis an dá
amhrán seo mar chaith sé cei-
thre bliana fichead

ina chónaí i Sasana
lena chlann, agus tá sé sin le
cloisteáil ina ghuth agus é ag
canadh. Tá sé sin géar ach go
háirithe sa lá atá inniu ann
agus muintir na tíre seo sa chás
céanna arís maidir leis an
eisimirce.

Is féidir guth iníon Eoin,
Sarah McCabe, a chloisteáil ar
an albam chomh maith ar
‘Amhrán an Ghorta’. Tá guth

álainn aici atá go hiomlán oir-
iúnach don chineál amhráin
atá i gceist anseo.

Tá meascán iontach den
cheol traidisiúnta agus
ceol atá níos nua-aim-
seartha le fáil ar an
albam. Seasann an t-
amhrán sin de Bob Geld-
of ‘I Don’t Like Mon-
days’ in aice le polcaí
agus poirt thraidisiún-
ta gan fadhb ar bith –
léiríonn sé sin cé
chomh buacach is atá
McCabe le cóirithe
ceoil. 

Níl aon dabht ach
tá an dlúthdhiosca
neamhspleách seo
léirithe ar

chaighdeán an-ard le
hamhráin ilghnéitheacha agus
taitneamhacha. An t-aon
ghearán faoi ná go bhfuil an t-
albam ina iomláine róghearr,
níos lú ná uair an chloig–ba
mhaith liom níos mó a chlois-
teáil. Le haghaidh tuilleadh
eolais ar Eoin, agus a chuid
ceoil téigh chuig
www.myspace.com/endamc-
cabemusic nó seol roimhphost
chuig
enda@endamccabe.com. 

Imeachtaí Ceoil le Teacht
Dearbhaile Flynn

Bell X 1 Ag 
Ceiliúradh 10
mBliana
AN tseachtain seo chuir Bell
X1 tús le turas a bheidh ag
dul timpeall na tíre agus na
hEorpa chun ceiliúradh a
dhéanamh ar chomóradh
deich mbliana ó eisíodh a
gcéad albam ‘Neither Am I’. 

Beidh na buachaillí ag
tabhairt cuairte ar na hion-
aid inar sheinn siad nuair a
tháinig an t-albam amach ar
dtús. Ach beidh an turas sin
go hiomlán difriúil - níos
bunúsaí agus níos dlúithe -
mar beidh na ceol-
choirmeacha ar fad fuaim-
iúil. Seinnfear amhráin óna
gcatalóg iomlán chomh
maith le hamhráin nua óna
gcéad albam eile a sheolfar
in Earrach 2011. Le
haghaidh tuilleadh eolais ar
na gigeanna ar fad téigh
chuig www.bellx1.com

Spirit Of Voice
AN deireadh seachtaine seo
beidh féile darb ainm ‘Spirit
of Voice’ ar siúl i nGaillimh.
Is éard atá i gceist leis an
bhféile ná ceiliúradh ar an
réimse iontach de
chineálacha amhránaíochta
atá sa saol. 

Tá an fhéile ar an mbóthar
anois ar feadh seacht
mbliana agus  an deireadh
seachtaine seo beidh gach
uile shaghas ceoil le clois-
teáil sa chathair – ó hip hop
go sean nós, ó cheoldrá-
maíocht go hanamcheol
agus gach rud idir eatarthu.
Chomh maith leis sin beidh
deiseanna ar fáil freastal ar
cheardlanna san amhrá-
naíocht agus san óráidíocht
phoiblí ar an Domhnach. Tá
an clár iomlán ar fáil ag
www.spiritofvoice.com.

Solas an
Gheimhridh
Tá Comhairle Chontae
Luimnigh ag cur sraith de

cheolchoirmeacha ar fáil do
dhaoine, saor in aisce, tim-
peall an chontae gach Domh-
nach i mí na Samhna mar
chuid den tionscnamh ‘Solas
an Gheimhridh’ (Winter
Solas). Thosaigh an tsraith an
deireadh seachtaine seo caite
le Jo Slade, file, Máire Ní
Ghráda, píobaire uilleann,
agus Róisín Elsafty, amhrá-
naí, ag seinm i gCaisleán Uí
Chonaill.  An deireadh seach-
taine seo beidh ‘Fidil 3’ le
Aidan O’Donnell, Ciaran Ó
Maonaigh agus Damien
McGeehan le cloisteáil sa
Chaisleán Nua. Leanann an
tsraith ar aghaidh go dtí an
deireadh seachtaine seo
chugainn le Noirín Ní Riain,
Cora Fenton agus Eileen
Sheehan le Allundé ag
canadh in Eas Géitine. Agus
críochnóidh an tsraith i
Mainistir Ghleann Stail ar an
28ú lá leis an ngrúpa
“Anúna”. Téigh chuig
http://www.lcc.ie/Arts_Cul-
ture/Events/WINTERSO-
LAS.htm chun an t-eolas ar
fad a fháil.  

9 OIDEACHAS
Aoichainteoirí
spreagúla ag
seimineár
“Buntáiste
Breise na
Gaeilge”, BÁC
Caroline Ní Chualáin

D’FHREASTAIL 400 dalta
meánscoile ar sheimineár
“Buntáiste Breise na Gaeilge”
i Halla na Saoirse i mBaile
Átha Cliath ar an 4 Samhain.
Rinne painéal aoichainteoirí
cur i láthair do na daltaí faoin
bhuntáiste breise a bhaineann
leis an Ghaeilge a labhairt. Tar
éis an chur i láthair bhí deis ag
na daltaí ceisteanna a chur ar
an phainéal.

Bhí meascán d’aoichain-
teoirí ar an phainéal a raibh an
Ghaeilge acu ó dhúchas agus
aoichainteoirí nach raibh an
Ghaeilge acu ó dhúchas, ach
bhí rud amháin comónta
eatarthu agus sin go raibh an
Ghaeilge mar bhuntáiste mór
dóibh ina saol oibre agus ina
saol pearsanta. 

Ar an phainéal aoichain-
teoirí i mBaile Átha Cliath bhí
an t-iriseoir spóirt le RTÉ
Evanne Ní Chuillin, Eoghan
Mac Diarmada láithreoir Spin
1038, Anna Davitt Stiúrthóir
ar Chomhar na Múinteoirí
Gaeilge, Colm Mac Con
Iomaire ón bhanna ceoil The
Frames,  Doireann Ní Chor-
ragáin atá ag obair mar scríbh-
neoir trí mheán na Gaeilge le
bliain anuas, agus Micheál Ó
Meachair, léachtóir teanga i
DCU.

Léirigh an painéal do na
daltaí nach bhfuil ort a bheith
i do chainteoir dúchais
Gaeilge chun rath a bheith ort
i saol na Gaeilge. Dúirt Evanne
Ní Chuilinn leis na daltaí “fiú
mura Gaeilgeoirí dúchais
sibh, ná coinneoidh sé sin siar
sibh an Ghaeilge a labhairt,
níor choinnigh sé siar mise”.
Ní cainteoir ó dhúchas é
Eoghan Mac Diarmada, chuir
sé chomhairle ar na daltaí “ a
bheith bródúil as ciée cé

mhéad focal beag atá agat”.
Is cainteoir dúchais é Colm

Mac an Iomaire. Rugadh agus
tógadh Colm Mac an Iomaire i
mBaile Átha Cliath. Rinne
Colm cur síos barrúil air féin
ag fás aníos ag labhairt
Gaeilge i mBaile Átha Cliath
“bhreathnaíodh daoine orm
féin agus mo chlann mar a
bheadh dhá chloigeann
orainn nó mar eachtrannaigh
nuair a labhraíodh muid
Gaeilge i siopaí!”  

Dúirt sé go raibh sé deacair
fás aníos leis an Ghaeilge mar
go raibh siad “difriúil” ó
dhaoine eile i mBaile Átha
Cliath ach is “ níos déanaí sa
saol a thuig mé luach
m'oidhreachta” a deir sé. 

Tar éis an chur i láthair
chuir na daltaí réimse leathan
ceisteanna ar na haoichain-
teoirí. Chuir dalta ceist ar
Cholm Mac an Iomaire “
Céard é an buntáiste is mó a
bhaineann le bheith ag lab-
hairt na Gaeilge duit?” Dúirt
Colm “ Bíonn mé ar mo
sháimhín só leis an Ghaeilge,
is cuma cén áit sa tír a bhfuil
mé. 

Tugann sí deis dom a bheith
ceangailte leis an tír. Is rud
spioradálta dom í”. Bhí na
haoichainteoirí suimiúil,
spreagúil agus barrúil!. D’iarr
duine de na daltaí “Céard a
mheall sibh teacht anseo
inniu?” 

Dúirt Eoin Mac Diarmada
“tháinig mé anseo le
haghaidh tae agus brioscaí!”

Bronnadh duais ar an dalta
a chuir an cheist is fearr ar an
bpainéal. 

Is í Fiona McKenny ó
mheánscoil Notre Dame, Baile
Átha Cliath a chuir an cheist is
fearr. Fuair sí duais de luach
€425 a bhí urraithe ag Gael
Linn.

Cruinniú Cinn
Bhliana Chomhar
na Múinteoirí
Gaeilge
Meadhbh Ní Eadhra

Beidh Cruinniú Cinn Bhliana
Chomhar na Múinteoirí
Gaeilge á reáchtáil ar an
Satharn, 20 Samhain in Óstán
Alexander, Sráid na bhFíníní,
Baile Átha Cliath 2. Beidh
fáilte roimh chách chuig cur i
láthair a dhéanfaidh An Dr.
Muiris Ó Laoire ar bhealaí
praiticiúla leis an nGaeilge lab-
hartha a chur chun cinn sa
seomra ranga. Déanfaidh sé
cur síos ar straitéisí leis an
nGaeilge labhartha a chleach-
tadh agus le cumas na ndaltaí
a mheas. Tabharfar neart lei-
deanna úsáideacha do mhúin-
teoirí le daltaí a ullmhú do
Bhéaltriail leasaithe Ardteiste
2012, a mbeidh 40% de mhar-
canna á mbronnadh uirthi.
Seolfar Teagasc na Gaeilge 9,
iris Chomhar na Múinteoirí
Gaeilge a dhíríonn ar cheis-
teanna a bhaineann le teagasc
agus le foghlaim na Gaeilge,
ag an ócáid seo chomh maith.
eagraíochta a bheith páirteach
sa chéad mhír den chlár.

Gaeilge agus Gairmeacha le plé i mBéal Feirste
Meadhbh Ní Eadhra

BEIDH Seimineár ar siúl ag
Comhar an Tuaiscirt dírithe ar
an nGaeilge agus Gairmeacha
amárach i mBéal Feirste.
Tosóidh an Seimineár ag 9.30
ar maidin, nuair a bheidh clárú

agus fáiltiú ar siúl, chomh
maith le blas caife agus cainte.
Beidh Seán Ward, Cigire ón
ETI, ag labhairt ag a deich ar
feadh leathuair an chloig agus
tiocfaidh Stiofán Ó Coinne ina
dhiaidh. Ag 11 beidh Melanie
Mulligan ón gComhairle Cura-

claim, Scrúdúcháin agus
Mheasúnachta agus ó An
Fachtóir WOW ag caint chomh
maith le Seán Mac Nia. Ag
11.30 seolfar DVD agus tabhar-
far scrúduithe measúnaithe
amach agus leanfaidh am lóin
ag 12.45in.

Kevin De Barra, an Dr. Helen Ó Murchú (Uachtarán Chomhdháil Náisiúnta na Gaeilge), Saffron Rosenstock, Máire Ní Laoire (Leas-
Uachtarán Chomhar na Múinteoirí Gaeilge), Niamh Ní Shúilleabháin agus Anna Davitt (Príomhfheidhmeannach Chomhar na
Múinteoirí Gaeilge) le linn sheoladh oifigiúil an DVD ‘Gabh le Gaeilge.’ Léireofar do mhúinteoirí Gaeilge Thuaisceart Éireann conas
an úsáid is éifeachtaí a bhaint as an DVD ‘Gabh le Gaeilge’.  Is pacáiste eolais é ‘Gabh Le Gaeilge’ do dhaltaí a bheidh ag roghnú
ábhar don TGMO (GCSE) atá curtha i dtoll a chéile ag Comhdháil Náisiúnta na Gaeilge agus Comhar na Múinteoirí Gaeilge chun
buntáistí na Gaeilge sna TGMO (GCSE) a léiriú. Tá líon na n-iontrálacha don scrúdú Gaeilge don TGMO tite 25% le trí bliana anuas
le cuid mhaith de dhaltaí ag roghnú teangacha eile. Tá an pacáiste dírithe ar dhaltaí idir 11-14 bliain d’aois le beagán Gaeilge.

Meadhbh Ní Eadhra

FÓGRAÍODH na buaiteoirí ar Bhréagchúirt Uí
Dhálaigh Gael Linn 2010 Dé hAoine seo caite.
Is iad Maria Nic Annraoi agus Rónán Ó
Condúin ó Óstaí an Rí a bhí mar bhuaiteoirí
sna Ceithre Chúirt. Arna eagrú ag Gael Linn le
trí bliana déag anuas in onóir Iar-Uachtarán
agus Iar-Phríomhbhreitheamh na hÉireann,
Cearbhall Ó Dálaigh, is comórtas é seo do mhic
léinn tríú leibhéal atá ag déanamh staidéir ar
an dlí.  Achomharc in aghaidh bhreith cúirte a
bhíonn i gceist, agus bíonn sonraí an cháis ar
fáil roimh ré.  Bhí líon mór iontrálacha ann arís
i mbliana, agus ghlac foireann ó Ollscoil na
hÉireann, Má Nuad, páirt don chéad uair.

Reáchtáladh réamhbhabhtaí d’ard-
chaighdeán in Óstaí an Rí maidin Dé hAoine

agus bhí an chraobh ar siúl sna Ceithre Chúirt
an tráthnóna céanna.  Is í An tOnórach Mary
Laffoy, Breitheamh den Ardchúirt a bhí mar
phríomhbhreitheamh agus chuidigh na hab-
hcóidí Luán Ó Braonáin A.S. agus Daithí Mac
Cárthaigh A.S. leis an mholtóireacht.  Bhronn
Antoine Ó Coileáin, Príomhfheidhmeannach
Gael Linn,  buantrófaí Gael Linn agus seic ar
€600 ar na buaiteoirí agus seic ar €300 ar
fhoireann eile ó Óstaí an Rí (Cathal Ó Curraín
agus Kate Ní Chonfhaola ) a tháinig sa dara
háit agus dúirt : ‘Cúis sásaimh do Gael Linn an
tóir leanúnach atá ag mic léinn dlí ar
Bréagchúirt Uí  Dhálaigh. Toisc an stádas atá
ag an nGaeilge sa bhaile agus san Aontas Eor-
pach, tá níos mó deiseanna fostaíochta anois
ann ná riamh i gcomhair dlíodóirí a bhfuil
máistreacht acu ar an nGaeilge’.

Buaiteoirí Bréagchúirt Uí
Dhálaigh Gael Linn 2010

NODANNA
TRASNA
2 Taisce, muirnín, grá (4)
4 Tréimhse a chaitheann tú ag fanacht le cara (6)
6 Cuirtear é in inneall gluaisteán len' é a choinneáil ag 

casadh go réidh (3)
9 Sicíní (7)
10 Is ar ---- a chéile a mhaireann na daoine, deirtear (5)
12 Dlí nua curtha i bhfeidhm ag an Rialtas (4)
13 Oibrithe ag diúltú a oibriú in agóid i gcomhair pá níos 

airde (6)
15 Ruaille Buaille (2,2)
16 Madra, cú (6)
19 Spórt, súgradh, sult (6)
22 Cén áit? (2)
23 Ciúb le spotaí ar na taobhanna a chaitear le linn cluiche 

(5)
27 Críocha, náisiún (3)
28 Cumasach ag labhairt teanga (5)
29 Níos cóngaraí, níos lú faid (6)
30 Bog go tapa agus go garbh ó thaobh go taobh (5)

SÍOS
1 Chun, chuig (2)
3 Aird, bealach (4)
5 Den ard aicme, nó ina dhuine mhaith (5)
7 In éineacht (2)
8 Aithne, fios ar cé hé duine nó meas a thabhairt ar 

ghníomh (10)
11 Ráithe scoile, ó Mheán Fómhair go Nollaig mar shampla 

(6)
13 Cuirtear seo ar chlúdach sula seoltar sa phost é (6)
14 Deacair, rud nach bhfuil bog nó maoth (4)
17 An t-orgán a choinníonn an fhuil ag dul timpeall an choirp 

(4)
18 Éan beag le brollach dearg (7)
20 Cúis, tuige (4)
21 Úll, oráiste, piorra mar shampla (6)
24 Farraige; thar ----, thar an fharraige (4)
25 Tóg gan cead (4)
26 Créatúr a snámhann san fharraige, bradán, ronnach srl 

(4)
28 Dochtúir (3)

Crosfhocal  12.11.2010

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
17 Samhain, 2010 chuig: 
Crosfhocal, Gaelscéal, An Chuasnóg,  
An Spidéal, Co na Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
05.11.2010
Buaiteoir na Seachtaine seo: 
Eilís Uí Bhriain, 
Dubhros, Caslelyons, 
Co Chorcaí.

Indreabhán, Conamara, Co. na Gaillimhe. Tel. +353-91-593307
www.cic.ie

Bíodh Eolas agat ar do Chearta D:
Cúiteamh le haghaidh íospartaigh na
coireachta Deireadh Fómhair 2010
Ceist Rinneadh ionsaí tromchúiseach orm le
déanaí agus níl mé ábalta a bheith ag obair
de bharr mo ghortuithe. An féidir liom aon
chúiteamh a fháil as na gortuithe a ndear-

nadh dom mar íospartach na coireachta?
Freagra Mar íospartach na coireachta
d’fhéadfá a bheith i dteideal cúiteamh a fháil.
Tá 2 chineál cúitimh ann. 

I gcásanna áirithe, féadfaidh
cúirt cinneadh a dhéanamh go
bhfuil ar chiontóir cúiteamh a
íoc leat. D’fhéadfadh sé sin a
bheith ina cheann de roinnt
coinníollacha a chuir an chúirt ar
an gciontóir i dtreo is bhféad-
fadh sé/sí pianbhreith phríosú-
nachta a sheachaint. D’fhéad-
fadh an chúirt iarraidh ar an
tSeirbhís Promhaidh agus Leasa
maoirsiú a dhéanamh ar íoc an
chúitimh. Má gortaíodh tú de
bharr coireachta, d’fhéadfá a
bheith incháilithe le haghaidh
cúitimh de réir an Bhinse
Cúitimh i leith Díobhálacha
Coiriúla. 

Íoctar cúiteamh tríd an Scéim
Chúitimh i leith Díobhálacha
Pearsanta a rinneadh go Coiriúil
i leith caillteanas agus costas a
fulaingíodh mar thoradh
díreach ar choir fhoréigneach nó
i gcás go raibh an duine sin ag
iarraidh cabhrú chun coir a

stopadh nó chun beatha duine
eile a shábháil. Clúdaítear
costais agus billí (caillteanas tuil-
limh san áireamh) faoin scéim.
Ní íoctar cúiteamh maidir le pian
agus fulaingt faoin scéim. Chun
méid na dámhachtana a chin-
neadh, cuirfidh an binse aon
chúiteamh arna íoc ag an duine
a ndearna an ionsaí ort, nó arna
íoc ar a s(h)on, san áireamh.

Féadfaidh an duine gortaithe
(nó duine dá t(h)eaghlach
díreach má cailleadh iad)
cúiteamh a éileamh faoin scéim. 

Má tá duine ag tabhairt aire
duit agus nach bhfuil mórán air-

gid agat de bharr do ghortuithe,
d’fhéadfadh siad siúd cúiteamh
a éileamh freisin. Is é 3 mhí an
teorainn ama chun éileamh a
dhéanamh (ach amháin sa chás
go bhfuair an duine a ndearnadh
ionsaí air nó uirthi bás de bharr a
g(h)ortuithe). Ba cheart an choir
a thuairisciú do na Gardaí
chomh luath agus is féidir mar
iarrfaidh an binse tuarascáil ó na
Gardaí ar an gcoir.

Ní íocfar cúiteamh má
bhaineann aon cheann díobh
seo a leanas leat: bhí tú i do chó-
naí leis an ionsaitheoir mar
chuid den teaghlach céanna

nuair a gortaíodh tú; tá an caill-
teanas níos lú ná €63.49; ní
thugann tú cabhair réasúnta
don bhinse; nó gortaíodh tú i
gcion tráchta, mura ndearnadh
iarracht de bhun tola tú a leagan
síos. 

Is féidir leat foirm iarratais a
fháil ón mBinse Cúitimh i leith
Díobhálacha Coiriúla, 13 Sráid
Haiste Íochtarach, Baile Átha
Cliath 2, Teil: (01) 661 0604,
criminalinjuries@justice.ie.  

Tá tuilleadh eolais le fáil ón
Ionad Faisnéise do Shaoránaigh
thíos.

Chuir Ionad Faisnéise do
Shaoránaigh ‘Bíodh Eolas agat ar
do Chearta’ le chéile.  Cuireann
an tIonad seirbhís shaor in aisce
agus faoi rún ar fáil don phobal.
Tá faisnéis le fáil freisin ar líne ag
<citizensinformation.ie> agus
ón tSeirbhís Teileafóin um
Fhaisnéis do Shaoránaigh, Íos-
ghlao 1890 777 121.

In éineacht leis an Onórach Mary Laffoy, Breitheamh den
ArdChúirt (sa lár), tá Cathal Ó Curraín, An Spidéal (ar chlé)
agus Kate Ní Chonfhaola, Indreabhán (ar dheis) a tháinig
sa dara háit ag Bréagchúirt Uí Dhálaigh Gael Linn 2010.

Fóin phóca – scrúdaitheoirí
nua don bhéaltriail Ghaeilge?
Meadhbh Ní Eadhra

TUAIRISCÍODH an tseachtain seo
go bhféadfadh daltaí a bheith in
ann fóin phóca a úsáid mar chuid
de scrúduithe an Teastais Shóisear-
aigh amach anseo, le tástáil a
dhéanamh ar a gcumas labhartha
sa teanga. In ionad a bheith ag suí
síos go foirmiúil le scrúdaitheoir,
labhródh siad Gaeilge isteach san
fhón agus bheadh marcanna le fáil
acu ar an méid a dhéarfaidís.

De réir staidéar píolótach a rin-
neadh, darbh ainm FON, fuarthas
amach go raibh daltaí i bhfad níos
compordaí ag déanamh taifeadadh
ar chomhrá isteach san fhón in
ionad a bheith ag tabhairt aghaidhe
ar scrúdaitheoirí.

Tá múinteoirí agus daltaí ag
aontú, áfach, gur cheart go mbeadh
céatadán éigin den ghrád don
bhéaltriail ag dul don scrúdú trai-
disiúnta go fóill.  Tagann an
smaoineamh nua seo faoi na fóin
phóca ó chomhairleoirí oideachais,
is é sin an Chomhairle Náisiúnta
Curaclaim agus Measúnachta
(NCCA).

Bhí torthaí dearfacha ag teacht ó
thogra píolótach i líon beag

scoileanna a thriail an smaoineamh
nua dóibh féin. Thaitin sé le daltaí
agus múinteoirí agus chomh maith
leis sin laghdódh sé an costas a
bhaineann le scrúdaitheoirí a chur
amach chuig scoileanna chun na
seanscrúduithe béil a dhéanamh ar
dhaltaí. Deir daltaí a bhí páirteach
sa togra FON gur labhair siad níos
mó Gaeilge mar thoradh air agus
gur bhain siad sult as teicneo-
laíocht nua a úsáid mar uirlis
oideachasúil. Ar ndóigh, tá ceist
ann faoin gcostas a bhainfeadh le
scéim cosúil leis seo. Deir an NCCA
gur cheart fóin a chur ar fáil saor in
aisce do dhaltaí dá mbeadh siad in
úsáid ar chúiseanna measúnachta.
Chuir siad in iúl go bhféadfaí é seo
a dhéanamh ar bhonn comh-
pháirtíochta le heagraíochtaí príob-
háideacha. Is iad Vodafone a bhí
mar an comhpháirtí don chuid is
déanaí den togra agus chuir siad
cíos teileafóin agus glaonna saor in
aisce ar fáil, chomh maith le
bogearraí ar lascaine ollmhór.

Tá an togra FON ceangailte le
cinneadh an rialtais chun an
céatadán atá ag dul don scrúdú béil
a ardú go 40% sa Teastas Sóisear-
ach.



Scéalta na Réaltaí, Spórt na nÓg,
Cúltaca agus Ár Scéal Féin

REÁCHTÁIL Comhairle um
Inimircigh na hÉireann comhd-
háil le déanaí. Ag an chomhdháil
chuir daoine óga ó chúlraí eit-
neacha éagsúla a gcuid smaointe
maidir le ciníochas, féiniúlacht,
agus éagsúlacht in iúl
d'Uachtarán na hÉireann, Máire
Mhic Ghiolla Íosa. 

Bhronn Hailuu Netsiyanwah,
22, agus Éabha McMahon, 19,
DVD darb ainm ‘Muintearas’ ar an
Uachtarán. Bhí go leor daoine óga
ó chúlraí difriúla ó 12 - 22 bliain
d’aois i mbun léiriúchán an DVD.
Phléigh na gasúir ar an DVD a
gcuid taithí féin ar chiníochas.
Rinne siad comparáid idir Éirinn
agus tíortha eile agus rinne siad
trácht ar cén áit atá mar “bhaile”
acu. 

Dar le Denise Charlton,
Príomhfheidhmeannach
Chomhairle um Inimircigh na
hÉireann, bhí siad ag iarraidh an
nóisean a dhíbirt go gcaithfidh tú
teacht as Éirinn chun a bheith i
‘d'fhíor -Éireannach’. D’aithin sí
go raibh sé tábhachtach díriú
isteach ar dhaoine óga ag an ócáid
seo mar is iadsan a bheidh i
gceannas thodhchaí na sochaí. Tá

físeán ón gcomhdháil le fáil ar
http://www.immigrantcouncil.ie/
media/multimedia-products.  

“Seachtain
Aon Domhain
Amháin”
CUIRFEAR tús le “Seachtain Aon Domhain Amháin”
amárach, an 13 Samhain. Tá sé á reáchtáil ag Comhair-
le Náisiúnta Óige na hÉireann. Cuirfear imeachtaí
agus cainteanna ar siúl ar fud na tíre chun daoine óga
a chur ar an eolas faoi cheartas go náisiúnta agus go
hidirnáisiúnta. 

Is é téama na seachtaine i mbliana ná ‘Íomhánna
agus Teachtaireachtaí i bhForás’. Is éard atá i gceist ná
an tionchar a bhíonn ag íomhánna agus ag teach-
taireachtaí ar intinn daoine – téann siad i bhfeidhm ar
an tslí a shamhlaíonn daoine agus téann siad i bhfei-
dhm ar na rudaí a chreideann daoine. 

Nuair atá muid ag fás aníos ach go háirithe is féidir
le híomhánna ón teilifís agus ón raidió, steiréitíopaí
láidre a chruthú faoi chiníocha agus faoi thíortha eile.

I rith Sheachtain Aon Domhain Amháin moltar do
dhaoine gan aird a thabhairt air sin, mar má thuigimid
go dtarlaíonn sé sin is féidir linn feabhsú agus forbairt
a dhéanamh air. Le haghaidh tuilleadh eolais ar na
bealaí inar féidir leat a bheith páirteach sa tseachtain
téigh chuig suíomh CNOE - www.youthdeved.ie.

Ó chlé : Dermot Crum, Ed Kemp, Danielle Ryan, Brian Singleton ag seisiún ceisteanna agus freagraí an Lir.

An Lir ag cur traenála
ar fáil d'aisteoirí óga
BEIDH cúrsaí nua ag tosú i Meán Fómhair 2011 i
mBaile Átha Cliath do dhaoine a bhfuil suim acu san
aisteoireacht. Osclófar doirse an Lir chun traenáil a
chur ar fáil do dhaltaí óga atá ag iarraidh gairmeacha
beatha a bhaint amach mar aisteoirí, dearthóirí,
stiúrthóirí, drámadóirí, bainisteoirí stáitse nó teic-
neoirí stáitse. 

Is éard atá i gceist leis an Lir ná Acadamh Náisiúnta
Drámaíochta a forbraíodh idir an ‘Cathal Ryan Trust’
agus Coláiste na Tríonóide. Beidh an tAcadamh suite
in aice leis an Chanáil Mhór i mBaile Átha Cliath, i

bhfoirgneamh fairsing nua-aimseartha.  Tá réimse
d’áiseanna speisialta ar fáil, tá dhá stiúideo ann, cei-
thre sheomra cleachta, stiúideo damhsa agus go leor
leor eile.  Tá an Lir bainteach go hoifigiúil le
hAcadamh Ríoga na Drámaíochta agus beidh an ion-
tráil bunaithe go hiomlán ar bhua nádúrtha an duine
– ní bheidh na cúrsaí mar chuid den chóras CEO. Cuir-
fear tús le héisteachtaí go luath. Faoi láthair,  tá muin-
tir an Lir ag taisteal ar fud na tíre chun daltaí  a chur ar
an eolas faoina gcúrsaí. Tá tuilleadh eolais le fáil ag
www.thelir.ie.

Dearcadh
daoine óga
ó chúlraí
eitneacha
ar DVD

comhdháil conference
eitneach ethnic
ciníochas racism
éagsúlachtdiversity
Príomhfheidhmeannach
Chief Executive

Gluais



OSSP-
Ombudsman
do leanaí
IS é obair an tOmbudsman do Leanaí ná cearta páistí a
chosaint. Tá cearta speisialta ag daoine óga agus leanaí
mar gur féidir leo a bheith leochaileach. Caithfidh
daoine caitheamh go cóir le leanaí agus meas a léiriú
orthu.

Caithfidh leanaí freisin caith go coir lena chéile agus
meas a thaispeáint dá chéile. Cinntíonn oifig Ombuds-
man do Leanaí, go dtógann an rialtas na cinní cearta ar
son leanaí na tíre. 

Tá an obair ar féidir leis an Ombudsman a dhéanamh
leagtha amach in Acht um Ombudsman do leanaí 2002.
Is iad príomh-réimsí oibre Oifig Ombudsman do Leanaí
ná láimhseáil  gearráin neamhspleách , cumarsáid agus
rannpháirtíocht, taighde agus reachtaíocht. Beidh breis
eolas faoin Acht le fáil ar líne.

Gaeilge- Gearchéim
na mbanc agus
suirbhé pearsanta 
TÁ neart ábhar úsáideach le fáil ar líne an tseachtain seo don rang
Gaeilge. Do chúrsa na hArdteistiméireachta beidh seanfhocail ar fáil;
sampla do na seanfhocail atá ar líne ná “ní thagann ciall roimh aois”
agus “de réir a chéile a thógtar na caisleáin”. Beidh na seanfhocail seo
le fáil i bhfoirm sleamhnáin PowerPoint. Beidh na dialainne pictiúr ar
fáil ar líne an tseachtain seo. Is é téama an dialann phictiúir an tseach-
tain seo ná géarchéim na mbanc. Beidh sraith phictiúir do ghotha
gnúise na polaiteoirí. Beidh oraibhse cur síos a dhéanamh ar na moth-
úcháin a léiríonn na polaiteoirí! Do chúrsa an Teastas Sóisearaigh
beidh cluiche ranga darbh ainm ‘Suirbhé Pearsanta’.  Is cluiche maith
é seo chun comhrá a spreagadh. Cruthaíonn an múinteoir suirbhé
pearsanta gearr le ceisteanna suimiúil mar shampla, “Cén duine is mó
a bhfuil tionchar acu ar do shaol?”.

TÁ muid ag fanacht le sláinteachas pearsanta
an tseachtain seo. Beidh muid ag díriú isteach
an tseachtain seo ar bholadh coirp, cúram
ionga agus cúram gruaige.  Mar dhéagóir
tairgeann do chuid faireoige allais níos mó
allais. Is bealach nádúrtha é ag cur allas chun
do chorp a fhuarú síos. Níl aon bholadh uaidh
allas leis féin ach nuair a mheascán sé le baic-
téir ar do chorp nó mura nglantar é, beidh
boladh uaidh agus cruthóidh sé seo boladh
coirp. Is féidir boladh coirp a sheachaint trí

thú féin a níochán gach lá le huisce té agus
gallúnach. Tá tuilleadh nótaí ar líne faoi
conas boladh coirp a sheachaint. Tá cúram
gruaige freisin tábhachtach mar gheall gurbh
é gruaig an chéad rud a thugann daoine faoi
deara fúinn. Mar dhéagóir faigheann gruaig
níos olúla. Tá gruaig olúil níos comónta i
measc déagóirí mar go dtairgeann an corp
breis geir. Beidh eolas le fáil ar líne faoi conas
aire mhaith a thabhairt go do ghruaig agus
ionga chomh maith.

Ceannlínte Nuacht na nÓg Tá Nuacht na
nÓg le fáil i bhfoirm podchraoladh gur féidir
a úsáid ó thaobh cluastuisceana de nó do
dhaoine le riachtanais speisialta. Íoslódáil é
ag www.gaelsceal.ie/oideachas

OSPS-Sláinteachas Pearsanta

www.gael-linn.ie

Coláistí Samhraidh atá difriúil
• Béim ar labhairt na Gaeilge

• Cúrsa bunaithe ar TEG [Teastas Eorpach na Gaeilge]

• Béim ar ghníomhaíochtaí praiticiúla

• Rogha de chúrsaí coicíse agus 3 seachtaine

Coláiste Gael Linn 
Riocaird Bairéid 

Eachléim, Co. Mhaigh Eo.
• modúl scannánaíochta

Coláiste Gael Linn 
Bhaile Bhúirne

Baile Bhúirne, Co. Chorcaí.
• Béim ar na spóirt dhúchasacha

Coláiste Gael Linn 
Bhun an Inbhir 

Bun an Inbhir, Co. Dhún na nGall.
• modúl roghnach spórt uisce

Bróisiúir ar fáil anois gach eolas: Teil: 1890 675 675

TÁ Gaelscéal i gcomhair le Screenway ag tabhairt
seans duitse iPod Shuffle a bhuachan. Tá muid ag
iarraidh scéalta nuachta ó do cheantar. Is féidir iad a
chur chugainn mar alt nuachta, podchraoladh nó
físeán. Piocfaidh muid an chuid is fearr le foilsiú ar
an nuachtán agus le cur ar ár suíomh gréasán gach
seachtain. Buafaidh an ceann is fearr duais gach
seachtain agus beidh na buaiteoirí seachtainiúil san
áireamh le haghaidh duais mhór a bhuachan ag
deireadh na scoilbhliana, scoláireacht do cheann do
Choláistí Samhraidh Gael Linn. D’fhéadfá scéal a
dhéanamh faoi rud éigin atá ag tarlú i do scoil, i do
cheantar, sna clubanna nó cumainn go háitiúil.
B’fhéidir go bhfuil nuacht shuimiúil agat faoi
imeacht nó ócáid atá ar siúl nó duine a bhfuil rud
faoi leith bainte amach, nó ar siúl acu. Cibé ceann
acu é, teastaíonn bhur scéalta uainn! Ní mór ailt
nuachta a bheith idir 200-300 focal agus físeáin nó
podchraoltaí a bheith idir 3-7 nóiméad.

Seol iarratas chuig: eolas@gaelsceal.ie 
agus cur ‘Comórtas Nuacht na nÓg ‘ mar

cheannt eideal air.
Is féidir iarratais a chur sa phost chomh

maith chuig:
‘Comórtas Nuacht na nÓg’, Gaelscéal,

Baile Ard, An Spidéal, Co, na Gaillimhe.

I gcomhair le Gael Linn  

Buaiteoir na Seachtaine 
Mo lachain
agus sicíní
le Conor Mac Gairbheith, aois 10 mbliana

TÁ mé i mo chónaí i Loch an Iúir i nDún
na nGall in aice an loch. Tá mé deich
mbliana d’aois agus ar Scoil Eoin Pol
Loch an Iúir.

Tá sicíní agus lachain agam, seacht
lachain agus dó dhéag sicíní. Lá amháin
bhí ceann dó mo lacha caillte agus shíl
mé go fuair an madra rua í.

Bhí sí caillte ar feadh cúpla seachtain
agus ní raibh fios agam cá raibh sí.

Chuaigh muid ar na leatha saoire agus
bhí mo chomharsa  ag amharc iniadh na
sicíní agus lachain.

Maidin amháin bhí sé ag ligin amach
iad agus bhí an lacha a bhí caillte árais sa
gairdín. Nuair a bhí se ag tabhairt bia do
na sicíní agus lacha rith an lacha a bhí
caillte isteach faoi an scioból. Nuair a

tháinig muid abhaile o na leatha saoire
chuaigh me síos go dtí na sicíní agus
lachain ar maidin. Bhí deich lachain
beag sa ghairdín ach fuair beirt acu bás.
Bhí  brón orm ach bhí mé sásta  go raibh
ochtar lacha eile agam.

Tá  cúig déag lacha agam anois agus
bíonn uibheacha agam ó na sicíní agus
lachain.

Díolaim na uibheacha  le mo
chomharsan mar tá me ag  cruinniú
airgead  le quad a chéannacht. Is maith
le mo lacha a bheith ag snámh ar an
loch. Tagann siad suas on loch achan
oíche.   

Conor mac Gairbheith, Loch an Iúir,
Anagaire, Leitir Ceanainn, Tír Chonaill



FUAIR Club CLG Baile Chláir na Gaillimhe deis seisiún traenála a bheith acu in
éineacht le Réaltaí CLG Bhanc Uladh Finian Hanley agus Joe Bergin ar an 6
Samhain. Roinn na réaltaí a gcuid  sárscileanna peile le himreoirí  óga an chlub. 

Do scéal féin Ba bhreá linn bhur scéalta a chloisteáil. Má
tá ócáidí, imeachtaí nó aon rud mar sin ar siúl agaibh, bí i
dteagmháil linn. Cur nuacht , pictiúir agus ábhar eile
chugainn ag nuacht@gaelsceal.ie

Seisiún traenála CLG
Bhanc Uladh 2010

Réaltaí CLG Bhanc Uladh Finian Hanley, ar chlé, agus Joe Bergin tar éis seisiún ceis-
teanna agus freagraí le baill Chlub CLG Bhaile Chláir na Gaillimhe. 

An Taoiseach Brian Cowen in éineacht le baill Chlub CLG Parnell ag searmanas iompú an chéad fhóid .

€20 milliún
d'fhorbairt
ar Chlub
CLG Parnell
sa Chúlóg
Rinne an Taoiseach Brian Cowen cur síos ar
fhorbairt Chlub CLG Parnell sa Chúlóg i
mBaile Átha Cliath mar shampla iontach
de chlub CLG atá ag smaoineamh ar an tod-
hchaí, agus ar an scoil agus ar an phobal
áitiúil atá ag obair le chéile chun todhchaí
gheal a chruthú. San fhorbairt ar luach €20
milliún í, beidh trí pháirc le tuilsoilsiú, dhá
pháirc uile-aimsire, halla gleacaíochta,
ionad teiripe spóirt,  chomh maith le
clubtheach nua-aimseartha agus seomra
ócáide solúbtha. 

Gluais
Tuilsoilsiú floodlighting
Páirc uile-aimsir All weather pitch
Seomra ócáide function room

SHÁRAIGH ‘na Boks’ na hÉireannaigh an
tseachtain seo caite i Staid Aviva. Cé go
raibh foireann Declan Kidney ag tnúth go
mbeadh an bua acu, d’imir na fir as an
Afraic Theas níos fearr i ngach gné den
chluiche.  Sa chéad leath den chluiche ní
raibh na hÉireannaigh in ann an liathróid
a choinneáil. Rinne Rory Best a dhícheall
lena chumas nádúrtha . Bhí an tionchar
láidir a bhíonn ag Jerry Flannery ar an

gcluiche go hiondúil in easnamh sa
chluiche. Ba mhór an chreach é neart
Paul O’Connell. Bheadh toradh níos
measa ar an gcluiche murach gur imir
Ronan O’Gara agus Peter Stringer sa dara
leath. Chuir an bheirt acu feabhas ar an
chluiche ach níor leor é. Is léir go mbeidh
leasuithe suntasacha le déanamh ag
Declan Kidney ar an bhfoireann roimh a
gcluiche le Samoa ar an 13 Samhain.

Bismark Du Plessis na hAfraice Theas ag déanamh taicil ar Rory Best sa chluiche Éire v
An Afraic Theas i Staid Aviva ar an 6 Samhain.

"Springboks 23 Éire 21 -
Taispeántas Díomách"



Seán Ó Loingsigh

NUAIR a bhunaigh an tábhair-
neoir Don Ó Laoire ó Bhaile
Bhúirne agus an t-iardhornálaí
Oilimpeach Philip Sutcliffe ó
Bhaile Átha Cliath an comh-
lacht dornálaíochta proifisiún-
ta Dolphil Promotions in 2008
bhí sé mar aidhm acu go
mbeadh a ndornálaithe ag
troid le haghaidh craobacha
Eorpacha agus domhanda faoi
cheann trí bliana.

Chuaigh Dolphil céim mhór
chun cinn maidir le ceann des

na spriocanna sin oíche Dé
Sathairn seo caite san Airéana
Spórt in Ollscoil Luimnigh mar
a bhfuair Willie ‘Big Bang’
Casey an ceann ab fhearr ar
Paul Hyland chun Craobh For-
choileachmheáchain na hEor-
pa a bhuachan.

An Big Bang Theory a tugadh
ar an dtroid i bhfógraí
poiblíochta roimh ré, ach
thaispeáin an dornálaí as an
gCnoc Theas i Luimneach go
raibh i bhfad níos mó ná an
clabhta mór foghlamtha aige
ón uair a throid sé go

proifisiúnta ar dtúis sa chéad
oíche dhornálaíochta a bhí ag
Dolphil Promotions san INEC i
gCill Airne dhá bhliain ó shin.

Bhí Casey ag ciapadh an
dhornálaí oilte ó Bhaile Átha
Cliath le buillí gan stad, rud a
chuir iachall ar an réiteoir John
Keane an troid a stad dhá
nóimeat agus naoi soicind
isteach sa cheathrú babhta.

Bhí aoibh an áthais ar an
mbainisteoir Don Ó Laoire
agus ar an dtraenálaí Philip
Sutcliffe sa bhfáinne i ndiaidh
na troda, é ráite acu le tamall

go raibh craobhtheideal Eor-
pach agus domhanda i ndán
don gCathasach, duine de
naonúr dornálaí atá ag traenáil
le Dolphil faoi láthair.

Tá gach ceann dá 11 troid
phroifisiúnta buaite ag Casey
agus táthar ag súil anois leis an
gcosaint éigeantach a chaith-
fidh sé a dhéanamh in aghaidh
an Spáinnigh Kiko Martinez,
iarchuradh for-
choileachmheáchain na hEor-
pa a scar lena chraobhtheideal
le déanaí de bharr gortaithe a
thárla dó agus é ag traenáil don

dtroid a bhí le bheith aige in
aghaidh an Chathasaigh, agus
a thug deis don chéad
iomaitheoir eile, Paul Hyland,
a áit sa bhfáinne i Luimneach a
thógaint.

Bhí Martinez i láthair ag an
dtroid stairiúil in Airéana na
hOllscoile, an chéad uair a
throid beirt dornálaí Éirean-
nach in aghaidh a chéile do
chraobh Eorpach, agus chuir
an traenálaí Sutcliffe forrán air
sa bhfáinne i ndiaidh na troda:
“Kiko, you’d want to be right -
we’re coming to get you.” 

Caint láidir – ba é Martinez a
leag agus a chloígh Bernard
Dunne trí bliana ó shin, ach
measann Ó Laoire agus Sut-
cliffe go bhfuil giall níos láidre
ag fear Luimnigh ná an t-
iarchuradh domhanda as Baile
Átha Cliath.

Meastar go dtarlóidh an
troid idir Casey agus Martinez
uair éigin an bhliain seo
chugainn. Idir an dá linn is ion-
tach an phoiblíocht é an bua
Eorpach d’oícheanta
dornálaíochta a reachtálann
Dolphil Promotions, an chéad
cheann eile acu san a bheidh ar
an 10 Nollaig san Airéana
Náisiúnta Cispheile i mBaile
Átha Cliath, mar a mbeidh
dornálaí eile dá gcuid – curadh
for-mheánmheáchain na
hÉireann ón ardchathair,
Anthony Fitzgerald, ar bharr
an chláir agus é ag troid le
haghaidh chraobhtheideal an
WBF idir mór-ranna.

Bhí an Gearaltach ar an gclár
i Luimneach mar ar throid sé in
aghaidh an Éireannaigh Lee
Murtagh atá lonnaithe i Leeds,
ach stadadh an troid sa dara
babhta de bharr bualadh
cloigne

Ar an gclár céanna bhí bua
an-mhaith ag an nGail-
limheach Alan Donnellan in
aghaidh Zahari Mutafchiev ón
mBulgáir i dtroid meán-
mheáchain éadroim, an tríú
bua as a chéile don dornálaí 22
bliain d’aois ó Bhéal Átha an Rí
ón uair gur throid sé go
proifisiúnta ar dtúis san ionad
céanna sé mhí ó shin.

RUGBAÍ

Díomá ar O’Callaghan 
Pádraig Bán Ó Broin 

GAN leithscéal agus gan fhios
aige cad go díreach a tharla ag
an deireadh seachtaine seo
caite in aghaidh na hAfraice
Theas, bhí an díomá le mothú
ar aghaidh Dhonncha
O'Callaghan.

"Tá sé deacair do mhéar a
chur ar an méid a tharla," a deir
sé. "I dtaobh leibhéal
idirnáisiúnta de, teastaíonn uait
an phian a mhothú. Ní rab-
hamar," a deir sé, ach tá sé ag
súil le rudaí a chur ina gceart an
tseachtain seo in aghaidh
Shamó. Tá 10 n-athrú déanta ag
bainisteoir na foirne, Declan
Kidney, don chluiche, ach an
comhartha é ar láidreacht na
foirne, nó tar éis sé chluiche i
ndiaidh a chéile a chailliúint an
bhfuil Kidney ag mothú strus
an phoist?

"An t-aon rud gur féidir leat a
chinntiú le foirne an Aigéin
Chiúin ná fisiciúlacht dochrei-
dte," a deir captaen na hÉireann
Brian O'Driscoll. "Tá sé ar chu-

mas na n-imreoirí poll a chur
ionat má ritheann tú díreach
ina n-aghaidh. Caithfidh tú a
bheith glic ó thaobh an imirt de.
Má tá siad láidir agus tapaidh,
ba chóir an liathróid a chur ar
chúl a gcosaint. Ag an am céan-
na ní cóir imní a bheith orainn
fúthu, ná faoi imirt fé mar
atáimid in ann má thugann na
coinníollacha cead dúinn."

Tosaíonn Ronan O'Gara agus
a chomrádaí i lár páirce i gCúige
Mumhan, Peter Stringer, agus is
cinnte gur thug siad ardú
anama don fhoireann nuair a
tháinig siad beirt ar an bpáirc in
aghaidh na hAfraice Theas. Deir
Kidney go bhfuil sracfhéachaint
á caitheamh aige ar Chorn an
Domhan na bliana seo
chugainn. 

"Níl sé chomh héasca is a
cheapfá foireann a thógáil,” a
deir sé. “Labhraímid fé scuad
láidir a bheith againn agus
caithfimid tacaíocht a thabhairt
don ráiteas sin."

Tosaíonn Devon Toner den
chéad uair sa gheansaí glas

chun tosaigh. Is ag Toner a
bheidh sé an síneadh amach a
chur faoi smacht, gnéith a bhí
lag in aghaidh na hAfraice
Theas. "Táim chun an rud céan-
na a dhéanamh is a dhéanaim
do Chúige Laighean, an
réamhullmhú céanna agus an
próiseas céanna atá tar éis an
chéad chluiche a fháil dom," a
deir Toner.  "An dúshlán atá ann
ná an síneadh amach a fháil i
gceart. Measaim go bhfuilim
mar fhear an síneadh amach.
Déanfaidh mé mo dhícheall,
agus tá mé tar éis gach rud a
chur isteach sa traenáil. Tá Don-
ncha O’Callaghan ag imirt
taobh liom agus tá an-chuid
taithí aige.”

I ngeansaí Chúige Laighean
tá Toner tar éis taithí a fháil
taobh thiar de Malcolm O'Kelly
agus captaen na foirne, Leo
Cullen, taithí a chabhraigh leis
an dul chun cinn atá déanta
aige a dhéanamh. "Bhí an-tion-
char ag Mal and Leo orm. Tá an-
chuid foghlamtha agam uathu,"
a deir sé.

I measc na n-athruithe eile
chun toasigh tagann Tom
Court, Seán Cronin agus John
Hayes isteach sa líne tosaigh. Sa
líne cúil chun tosaigh tá deis ag
Denis Leamy agus Seán O'Brien
áit a dhaingniú san fhoireann.
Sa líne cúil bogann Luke
Fitzgerald go lánchúl agus
tagann Andrew Trimble ar an
gcliathán in áit Rob Kearney.

Bhain gortú do Kearney in
aghaidh na hAfraice Theas ach
beidh súil aige deis a fháil in
aghaidh na Nua-Shéalainne an
tseachtain seo chugainn.
Tagann Paddy Wallace isteach
in áit Gordon D'Arcy sa lár agus
súil aige áit a dhaingniú. 

"Nílim chomh hóg is atá na
himreoirí eile atá sa scuad," a
deir Trimble. Níl cúrsaí tar éis
dul mar a cheap sé ón uair a
tháinig sé isteach san fhoireann
idirnáisiúnta, ach roimh
theacht na Nua-Shéalainne, tá
fhios aige gur gá dó an deis a
thapú. "Feicfear láidreacht na
foirne, a deir sé, sna hathruithe
uilig a rinneadh do chluiche na

seachtaine seo. 
"Táim de shíor ag iarraidh

feabhas a chur orm féin, an tslí
a imrím, agus na taispeántais a
chuirim isteach le Cúige Uladh.
Táim ag tnúth leis an deis agus
caithfear tógáil air seo agus súil
ghéar againn ar an gcluiche in
aghaidh na Nua-Shéalainne an
tseachtain seo chugainn."

Sula dtagann na All Blacks
chuig an Aviva caithfidh Éire na
sé chailliúint i ndiaidh a chéile a
chur uathu. Tosaíonn sé sin le
Samó. Léiríonn an scuad an dul
chun cinn atá déanta ag Kidney
i dtaobh foireann iomlán a
thógáil, foireann gur féidir leo
déileáil le gortuithe agus ion-
adaí ar aon leibhéal leis an
gcúigear déag tosaigh a thab-

hairt isteach nuair is gá. 
An cheist is mó atá le frea-

gairt ag Kidney anois, agus ag
na himreoirí nua atá tar éis
teacht isteach, ná an féidir leo
an dul chun cinn céanna a léiriú
ar pháirc na himeartha. Mura
féidir, is cinnte gur fómhar agus
geimhreadh fada a bheidh os
comhair fhoireann na hÉire-
ann.   Tagann an Airgintín chun
an Aviva ag deireadh na míosa.
Bhí caint ann faoi thrí chluiche
a bhuachaint i sraith an
fhómhair. Ach in ainneoin go
mbeidh an bua ag Éirinn ar an
Satharn, nochtfar an tseachtain
dár gcionn (Nua-Shéalainn)
agus an tseachtain ina dhiaidh
sin (an Airgintín) an dul chun
cinn atá déanta faoi Kidney.

Bua mór
ag Dolphil
le Willie
‘Big Bang’
Casey

Willie 'Big Bang' Casey lena neach, Kayleigh agus a mhac Myles, ag ceiliúradh tar éis an bua a
fháil ar Paul Hyland i mbabhta coileachmheáchan trom na hEorpa i Luimneach an Aoine seo
caite.  (PIC. DIARMUID GREENE / SPORTSFILE)

Donnacha O'Callaghan i
mbun traenála le 
foireann na hÉireann. 
(PIC. MATT BROWNE /  SPORTSFILE)

DORNALAÍOCHT

Craobh ag Alonso muna
ndéanann sé Praiseach de
Gráinne McElwain

CÉ nár bhuaigh Fernando
Alonso an Grand Prix sa
Bhrasaíl an tseachtain seo
caite, is leis an Chraobh chomh
fada agus nach ndéanann sé
praiseach den rás deireanach
in Abu Dhabi an Domhnach
beag seo. Má bhuann sé, beidh
sé ar an duine is óige riamh
chun an Chraobh Dhomhanda
a bhuachan faoi thrí. Níl sé ach
29 bliain d’aois agus bhí
Michael Schumacher agus Ayr-
ton Senna beirt tríocha is a
haon nuair a rinne siad an beart
céanna.

Seo an chéad uair riamh sa
chomórtas go bhfuil ceathrar
fós san iomaíocht chun an
Chraobh a bhuachan ar an lá
deireanach. Tá Alonso (Ferrari)
chun cinn ar 246 pointe, Mark
Webber (Red Bull) sa dara háit
ar 238, Sebastian Vettel (Red
Bull) ar 231 agus seaimpín na
bliana 2008 Lewis Hamilton
(McLaren) ar 222 sa cheathrú
háit. 

D’admhaigh Lewis Hamilton
nach bhfuil mórán seans aige
an comórtas a bhaint ach le go
mbeidh seans aige, caithfidh sé
féin an chéad áit a bhaint
amach ar an Domhnach agus

tosú ag guí fá choinne
míorúilte, nach gcríochnóidh
an triúr eile sa dara ná sa tríú
háit. Baineadh geit as na tiomá-
naithe ar fad an deireadh
seachtaine seo caite nuair a
bhain an Gearmánach óg Nico
Hulkenberg (Williams) an
chéad áit amach sna réamhb-
habhtaí chun tosú ag ceann an
rása mhóir in Sao Paulo. Níor
thóg sé i bhfad ar na tiomá-
naithe eile a dhul thairis agus
chríochnaigh Vettel agus Web-
ber sa chéad agus sa dara háit
faoi seach do Red Bull, an
ceathrú huair sa séasúr seo gur
chríochnaigh siad sa chéad

agus dara háit. 
Ach tá sé ráite go bhfuil go

leor teannais sa champa idir na
tiománaithe sin le Webber ag rá
go bhfuil níos mó measa ag Red
Bull ar Vettel ná air féin cé go
bhfuil Webber sa dara háit ar
thábla na bpointí agus an-seans
aige an comórtas a bhaint. 

Luaigh Red Bull nach bhfuil
difear ar bith idir na tiomá-
naithe agus tá treoracha ag an
bheirt acu dul amach agus a
dhul san iomaíocht in aghaidh
a chéile. Níl plean foirne acu
agus beidh sé spéisiúil é a fhe-
iceáil an gcuideoidh Vettel le
Webber leis an chomórtas a

bhuachan, go háirithe le tim-
peall amháin nó dhó le dul?

Gan dabht is é an carr atá ag
Red Bull an carr is tapúla ann
faoi láthair agus níl an Comór-
tas Craoibhe buaite acu riamh.
Mar sin an gcuireann na taic-
ticí a bheas ag Red Bull
deireadh le seans Webber? Fan
go bhfeicfimid.

Tá Alonso céad faoin gcéad
cinnte go mbeidh an bua aige
sa rás ach muna mbeidh, is
leor an dara háit chun an
chraobh a bhuachan. Bí cinnte
go mbeidh rás den scoth
againn mar go bhfuil seans fós
ag ceathrar.

RÁSAÍOCHT CAPALL

Long Run Rogha na nGeallghlacadóirí
Gráinne McElwain

FEICFEAR timpeall dhá
chéad míle duine ag “an
Open” in Cheltenham ón lá
inniu go dtí an Domhnach
mar chuid den fhéile
rásaíochta capall. Ar ndóigh,
beidh rásaíocht den chéad
scoth ar siúl gach lá agus is é
an Paddy Power Gold Cup is
mó a mbeidh aird na ndaoine
dírithe air amárach ag 2.35in
agus ar an duais £150,000 don
bhuaiteoir.

Faoi láthair is é an capall
Long Run atá mar rogha na n-
údar leis na geallghlacadóirí
ag 3/1. Is as an Fhrainc an
capall seo atá á thraenáil ag an
Sasanach Nicky Henderson.
Tá Long Run ag iarraidh a
bheith ar an chéad chapall
riamh ag cúig bliana d’aois
chun an rás a bhuachan.
Feileann fad an chúrsa dó
chomh maith ag dhá mhíle go
leith.

Taobh thiar dó, tá an t-

airgead ag dul ar Great
Endeavour ag 4/1 atá á
thraenáil ag David Pipe. Seo
capall sé bliana d’aois a
bhuaigh an Byrne Group Plate
in Cheltenham i mí an Mhárta
seo caite.

Beidh an traenálaí Edward

O’Grady ag súil go mbeidh an
bua ag Catch me if you Can.
Bhuaigh a chapall Tranquil
Sea an Gold Cup anuraidh
agus ba é an chéad bhua ag
traenálaí Éireannach é sa Gold
Cup le 29 bliain. Ní bheidh sé
ag rith, áfach, i mbliana agus

níl O’Grady ró-mhuiníneach
go mbeidh Catch me if you
Can in ann an rás céanna a
bhaint an uair seo.  Chomh
maith leis sin, beidh seans ag
Sunnyhillbhoy 7/1 agus Can’t
buy me Time 8/1 faoi
thraenáil Johnjo O’Neill. 

Tá trí chapall ag an traenálaí
Paul Nolan sa rás seo agus mé
ag scríobh, sin iad Poqueline,
Tchico Polos agus Gwanako.
Tháinig Poqueline sa dara háit
sa Gold Cup anuraidh agus is
maith leis Cheltenham, áit ar
bhuaigh sé an Gold Handicap
Chase i mí Dheireadh Fómhair
agus an Handicap Chase i mí
na Nollag anuraidh. Ní dóigh
leis na geallghlacadóirí gur
féidir leis a dhul céim eile
chun cinn i mbliana agus é ag
12/1. Níl an marcach Ruby
Walsh ar fáil don fhéile seo
mar gur bhris sé a chos le
déanaí ag Down Royal.
Deirtear go mbeidh Noel Fehi-
ly ag tógáil a áite sa diallait ar
chapaill Paul Nolan amárach. 

Ruagairí na
Seamróige
chun Stair
a Chruthú
Gráinne McElwain

BEIDH Ruagairí na Seamróige
ag iarraidh an Corn Ford FAI a
chur leis an tSraith a bhuaigh
siad cúpla seachtain ó shin
nuair a chasfaidh siad le Rua-
gairí Shligigh sa Staid Aviva an
Domhnach beag seo ag 3.30in.
Níl Ruagairí na Seamróige tar
éis an dá chomórtas a bhaint sa
bhliain chéanna ó 1987 agus
seo deis iontach dóibh.

Ocht gcluiche sraithe as a
chéile atá buaite ag Ruagairí na
Seamróige in aghaidh “The Bit
of Red” agus cé go bhfuil
Robert Bayly in easnamh mar
go bhfuil sé ar fionraí, is iad
rogha na n-údár iad don
chluiche seo. Fuair siad an
lámh in uachtar tar éis athimirt
ar Naomh Pádraig sa Chluiche
Leathcheannais agus cé go
raibh imní faoi Gary Twigg
agus Aidan Price mar gheall ar
ghortuithe, tá an club
muiníneach go mbeidh siad in
ann imirt ar an Domhnach.

Ach ní hé sin le rá nach
mbeidh Ruagairí na Seamróige
buartha faoi bhagairt Ruagairí
Shligigh. Dúirt bainisteoir Rua-
gairí na Seamróige, Michael
O’Neill, leis na meáin i rith na
seachtaine gurb é “…an neart
is mó atá acu ná go n-imríonn
siad an-mhaith ar fud na
páirce.”

B’fhéidir é, ach ba dhrochb-
huille é do Shligeach nuair a
cuireadh Matthew Blinkhorn
agus captaen na foirne Richie
Ryan ar fionraí le déanaí. Cial-

laíonn sin nach mbeidh
ceachtar acu ar fáil don
chluiche mór seo. Is é Richie
Ryan duine de na himreoirí is
fearr sa tír faoi láthair agus
aithnítear gurb é Blinkhorn an
tosaí is fearr agus is contúirtí
atá ag an chlub. Gan an bheirt
sin, bheinn buartha do
sheansanna Shligigh.

Chuaigh Sligeach chomh
fada le Cluiche Ceannais
Chorn an FAI anuraidh nuair a
chaill siad in aghaidh Fingal
Spórtúil. An lá sin, d’imir siad
gan a gcaptaen Conor O’Grady
a bhí ar fionraí chomh maith. I
mbliana, bhuail Ruagairí
Shligigh  Bohs sa Chluiche
Leathcheannais 1-0,
chríochnaigh siad sa tríú háit
ar chlár na bpointí sa tsraith
agus tá siad ag imirt go maith i
mbliana. 1994 an bhliain
dheireanach gur thug siad leo
abhaile an corn ar ais go dtí an
Sportsgrounds.

Seo an chéad uair a bheas an
Cluiche Ceannais sa Staid
Aviva. Tá ceacht foghlamtha
ag an FAI maidir le costas na
dticéad, €10 do dhaoine fásta,
€5 do pháistí agus tá na
húdaráis ag súil le timpeall
25,000 duine. 

Tagann an Iorua go Staid
Aviva an Chéadaoin seo
chugainn chun cluiche dúsh-
láin a imirt in aghaidh na
hÉireann. Aon seans go mbei-
dh níos mó daoine ag cluiche
an Domhnaigh ná cluiche na
Céadaoin seo chugainn?

Bua: Ruagairí na Seamróige

Kauto Star le Ruby Walsh ag an sconsa deireanach ar a
mbealach chun an JNwine.com Seaimpín an Léimrás i Ráschúr-
sa Ríoga an Dún, Co. Dúin le déanaí. (PIC. OLIVER MCVEIGH / SPORTSFILE)

Tá Fernando Alonso, Mark Webber agus Sebastian Vettel chomh maith le Lewis Hamilton fós san
iomaíocht chun an Chraobh a bhuachan ar an lá deireanach (PIC. FERL POLE© FOTO ERCOLE COLOMBO)

Cé go raibh imní faoi Gary Twigg (thuas) agus Aidan Price mar
gheall ar gortaithe, tá Ruagairí na Seamróige, muiníneach go
mbeidh siad in ann imirt ar an Domhnach. (PIC. BARRY CREGG / SPORTSFILE)



Greim bia leis an GPA
John Allen

Le déanaí bhíos ag dinnéar
bliantúil Chumann na
nImreoirí Cluichí
Gaelacha nó an GPA mar
is fearr aithne air. Bhí an

oíche thaitneamhach seo, urraithe
ag Opel, ar siúl in Óstán an City
West i mBaile Átha Cliath agus suas
le míle duine ann .

Bíonn an ócáid thar barr gach bli-
ain mar bíonn meascán mór daoine
ann, ní théann siad thar fóir leis na
hóráidí agus bíonn craic go maidin
ann. Chomh fada agus is eol dom
faigheann gach imreoir sinsir idir-
chontae peile agus iomána
cuireadh ann i gcomparáid le din-
néar Réaltaí Vodafone nuair nach
bhfaigheann ach na himreoirí a
bhíonn ar an ngearrliosta do
ghradam cuireadh. 

Mar sin bíonn imreoirí ós na cei-
thre hairde i láthair in éineacht leis
na réaltaí móra. Chomh maith leis
sin bronntar gradam ar iománaí na
bliana sna Coirn Lowry Maher,
Nicky Rackard agus Christy Ring
agus is iontach an rud é go bhfuil
aitheantas á thabhairt dos na him-
reoirí atá ag treabhadh leo sna grá-
danna sin. Joe Clarke ón Iar-Mhí,
Paul McCormack ó Ard Mhacha
agus Garret Ghee ón Longfort a
fuair na gradaim i mbliana. 

Den chéad uair riamh bhí cuid de
mhóruaisle CLG i láthair ar an oíche
freisin. Labhair príomh-stiúrthóir
an chumainn Pádraig Duffy agus
d’admhaigh sé gur maith an rud é
go bhfuil an GPA, anois, mar
lánbhall den CLG agus fíor-
chaoinfháilte rompu. 

Níos déanaí in óráid an-chuim-
sitheach chuir Dessie Farrell ón
GPA in iúl don slua go raibh an GPA
anois lánsásta bheith mar bhall den
CLG agus, níos tábhachtaí, go rab-
hadar chun leasú a chur isteach i
mbunreacht an GPA go rabhadar ar
aon intinn leis an CLG maidir le
staid amaitéarach an chumainn. Is
maith an rud é sin mar bhí cuid
maith daoine, le blianta beaga
anuas, amhrasach go leor faoin GPA
agus iad ag ceapadh go raibh an-
chuid des na baill ag iarraidh go
mbeadh íocaíocht de shórt éigin le
fáil ag na himreoirí chun na cluichí
a imirt.

Freisin ghabh Farrell buíochas
leis na himreoirí idirchontae atá tar
éis éirí as i mbliana, ina measc siúd
bhí laoch Chorca Dhuibhne Darragh
Ó Sé agus an t- iománaí iomráiteach
Seán Óg Ó hAilpín.

Ar an oíche bronnadh imreoirí na
bliana ar Bhernard Brogan sa pheil
agus ar Lar Corbett san iomáint. Ní
féidir mórán argóinte bheith faoi na

gradaim sin . Ta sé thar barr go
bhfaigheann an bheirt carr (de
chuid Opel) mar dhuais luachmhar
dos na héachtaí scórála a rinne siad
i mbliana.

Bhí foirne na bliana a ainmníodh
gar go leor dos na cinn a bhuaigh na
gradaim Vodafone.

Bhuaileas le cóitseálaí úrnua
iománaithe Thiobraid Árann,
Tommy Dunne, ann. Is maith an
fhoireann a dhéanann sé féin agus
iar-imreoir iontach an chontae
Declan Ryan . 

Tá taithí ag an mbeirt ar a bheith
ag obair le chéile mar bhíodar i
bhfeighil ar mhionúir an chontae
agus iad ag buachaint  péire de
chraobhacha uile-Éireann . Dar
ndóigh bhí Dunne, in éineacht le
Ken Hogan, i gceannas ar fhoireann
faoi 21 an chontae a thug leo craobh
na hÉireann i mbliana.

Ar an oíche bhí cúpla saoi ag rá go
mbeadh sé deacair dóibh bheith
níos fearr ná Liam Sheedy ach bhí

Dunne tapaidh go leor ag rá go
mbeadh ar a chumas bheith níos
fearr agus Craobh na Mumhan a
chrochadh leo freisin, rud nach
ndearnadar i mbliana.

Ach beidh sé deacair go leor
orthu, i mo thuairim. Tá an-mheas
agamsa ar Sheedy agus go háirithe
ar an gcóitseálaí Éamonn Ó Sé agus
thóg sé trí bliana orthu siúd an
fhoireann cheart a chur chun páirce
agus iad ullamh chun sárthaispeán-
tas a thabhairt ar an lá is tábhachtaí
san fhéilire iomána (cé go rabhadar
gar go leor anuraidh). 

Níl aon dabht ná go bhfuil fáil acu
ar mhórán iománaithe iontacha ach
tógann sé tamall ar aon bhain-
istíocht nua a stampa féin a chur ar
chúrsaí agus fáil isteach ar
chaighdeán an chluiche sinsir . Tá
an t-ádh dearg leo go bhfuil an
traenálaí iontach Cian O’Néill ag
fanacht leo mar tá fhios agam ó
bheith ag caint le cuid d’iomá-
naithe an chontae sin go rabhadar

an-sásta ar fad lena chuid traenála . 
Is féidir leo bheith cinnte freisin

go mbeidh Cill Chainnigh ann arís
agus an-dúil acu díoltas a bhaint
amach do thoradh chraobh dhá
mhíle is a deich.

Anseo sa Mhumhain tá na
leathchraobhacha sinsir cúige
iomána ar siúl an deireadh seach-
taine beag seo .

Tagann seaimpíní Phort Láirge
De La Salle go Corcaigh chun tab-
hairt faoi na Sáirséalaigh agus
tagann Sáirséalaigh Dhúrlas Éile
agus Cill Mocheallóg Luimnigh le
chéile i Luimneach.

Ta sé deacair go leor cluichí mar
seo a thomhas ach bheinn ag cea-
padh go mbeidh foireann Thiobraid
Árann róláidir do Chill Mocheallóg
ach beidh sé cothrom go leor sa
chluiche eile. Bhuaigh foireann na
nDéise dhá bhliain ó shin nuair a
chasadar ar a chéile agus b’fhéidir
go ndéanfaidh siad amhlaidh arís .

Beir Bua.

Dónall Ó Gráda, a bhronn gradam ar iománaí na bliana i gCorn Nicky Rackard ar Paul McCormack ó Ard Mhacha, ag dinnéar bliantúil Chumann na n-imreoirí
Cluichí Gaelacha.  (PIC. BRENDAN MORAN / SPORTSFILE) 

Ar an oíche bronnadh
imreoirí na bliana ar
Bhernard Brogan sa pheil
agus ar Lar Corbett san
iomáint. Ní féidir mórán
argóinte bheith faoi na
gradaim sin . Ta sé thar
barr go bhfaigheann an
bheirt carr (de chuid Opel)
mar dhuais luachmhar dos
na héachtaí scórála a rinne
siad i mbliana.

Tráchtaireacht ar Chluichí
CLG na Mionúr i nGaeilge?
Gráinne McElwain

IS ar TV3 a bheidh an dá
Chluiche Ceannais Mionúir as
seo go dtí 2014 ach níl aon
socrú déanta fós an mbeidh an
tráchtaireacht ar na cluichí sin
i nGaeilge nó i mBéarla.  I
ráiteas a tháinig ón Chumann
Lúthchleas Gael tugadh le fios
nach bhfuil aon rud ar leith sna
conarthaí a deireann go gcaith-
fear an tráchtaireacht a
dhéanamh i nGaeilge, cé gurb
é sin an traidisiún atá ann le
fada an lá agus Mícheál Ó Sé á
dhéanamh le roinnt mhaith
blianta do RTÉ.  

“Níl aon socrú ann” a deir
Alan Milton, Bainisteoir
Cumarsáide CLG, “agus ní
raibh ceann ann le RTÉ ach an
oiread.  Beimid ag plé seo le
TV3 agus tuigeann siad an trai-
disiún a bhaineann leis na
cluichí seo. Tá siad sásta
smaoineamh faoi mar a dúirt
siad cheana féin agus beimid
ag cur in iúl dóibh an
dlúthcheangal atá ann idir an
CLG agus an Ghaeilge.”

Beidh roinnt seachtainí ann
sula socrófar an cheist seo mar
go mbeidh an CLG agus TV3 ag
teacht le chéile arís as seo go
ceann roinnt seachtainí agus
déanfar plé ar an chonradh
agus beidh ceist na trách-
taireachta ar cheann de na
gnéithe sna cruinnithe sin.

40 cluiche in aghaidh na

bliana a chraolfar ar an teilifís,
laghdú ón 50 cluiche a crao-
ladh in aghaidh na bliana sa
chonradh deireanach.  Beidh
31 cluiche ar RTÉ agus 9
gcluiche ar TV3 a bhfuil feab-
has tagtha ar an phacáiste atá
faighte acu. 

Le roinnt blianta anuas tá
daoine in áiteanna ar chósta
thiar na tíre, ar nós i gCorca
Dhuibhne, ag caint ar an
deacracht atá acu TV3 a fháil.
“Níl mórán daoine sa chás sin

sa lá atá inniu ann” a deir Mil-
ton, “agus tá rogha ann na
stáisiúin sin a fháil go dig-
iteach ar fud na tíre gan mórán
costais. Tuigimid go bhfuil líon
beag daoine agus deacrachtaí
acu TV3 a fháil, san Iarthar go
háirithe, agus beidh muid ag
plé seo leo sna míonna atá
romhainn. Tá deis ag na
daoine seo dul i dteagmháil le
TV3 iad féin chun a gcruachás
a chur in iúl dóibh ina n-aonar
nó mar ghrúpaí.” 

Den chéad uair riamh tá
cearta raidió faighte ag New-
stalk agus tá an CLG an-sásta
go bhfuil páirtnéirí nua tugtha
isteach chun clúdach a
dhéanamh ar na cluichí ar an
raidió mar atá déanta ar an teil-
ifís le blianta beaga anuas.  “De
ghnáth is rud dearfach é seo sa
saol mór – ní amháin do na
cluichí Gaelacha.  

Má tá na craoltóirí in
iomaíocht lena chéile déanann
siad a ndícheall an pacáiste is

fearr a chur le chéile agus
caithfidh gur maith an rud é
sin dár gcluichí.”

“Ní éisteann ná ní
fhéachann daoine ar aon
stáisiún amháin a thuilleadh

agus táimid ag iarraidh gach
bealach a úsáid chun ár
gcluichí a chaomhnú agus a
spreagadh chuig an líon
daoine is airde agus is féidir
linn.”

Allstars i bPeil na mBan
Gráinne McElwain

Fógrófar Allstars 2010 i bPeil na mBan san oíche Dé
Sathairn in Óstán an Citywest.  Bhuaigh mná na
hardchathrach Craobh TG4 na hÉireann den chéad
uair riamh i mbliana agus tá naonúr ar an liosta acu,
ina measc laoch na himeartha ón chluiche ceannais,
Sinéad Aherne agus captaen na foirne Denise Mas-
terson.  Cé gur chaill Tír Eoghain sa chluiche cean-
nais bhuaigh siad an cluiche ab fhearr sa chraobh i
mbliana in aghaidh Chorcaí agus ainmníodh ochtar
dá gcuid imeoirí.  Bhí Corcaigh sa tóir ar an 6ú
craobh as a chéile go dtí gur stop Tír Eoghain iad
agus tá seisear ar an liosta acu.  B’iad Laois (5) agus
Ciarraí (4) a chaill sna cluichí leathcheannais ach tá
siad luaite go láidir.  Bhuaigh Dún na nGall Craobh
Idirmhéanach TG4 agus tá triúr dá gcuid ainmnithe,
ina measc Yvonne McMonagle agus duine amháin
atá ag na curaidh i ngrád na sóisear, Dymphna
O’Brien as Luimneach.  Na contaetha eile a bhfuil
ainmniúcháin faighte acu ná an Clár (3),
Muineachán (2), Port Láirge (2), Gaillimh (1), Cill
Dara (1).

Deireadh le cur le tráchtaireacht i nGaeilge do Chluichí Cean-
nais Mionúir na hÉireann? (PIC. MATT BROWNE / SPORTSFILE)

Marc Ó Sé agus Micheál Ó Sé. (PIC. RAY MCMANUS / SPORTSFILE)

Sinéad Aherne, imreoir peile le Baile Átha Cliath, atá ainmnithe do
ghradam All Star i mbliana.
(PIC. OLIVER MCVEIGH / SPORTSFILE)

Plean B ag foireann na hÉireann

Gráinne McElwain

Beidh Éire ag iarraidh
pointe láidir a dhéanamh
amárach nuair a bhuail-
fidh siad le Samó sa Staid
Aviva sa dara teist den

tSraith Guinness. Ní amháin go
gcaithfidh feabhas thar cuimse
teacht ar a gcuid imeartha don
chluiche seo ach beidh bua ag teast-
áil go géar chun muinín a spreagadh
sa champa. 

Níor caitheadh go maith leis na
hÉireannaigh sa phreas i rith na
seachtaine, luadh sna páipéir go
minic nár imir siad go maith in
aghaidh na Boks agus cuireadh ceis-
teanna go leor faoin méid botúin
bhunúsacha a rinne siad sa síneadh
amach agus sna tosaithe go háirithe.

Dúirt an cóitsealaí cosanta Al
Gaffney, “Ní raibh an taispeántas ag
an leibhéal seo sásúil ar chor ar bith
in aghaidh na Boks,” agus
d’admhaigh an húcálaí Rory Best nár
imir siad go maith ar an lá ach an
oiread. “Níor tháinig muid go dtí an
Staid ar chúis amháin nó ar chúis eile
agus bhí sin le feiceáil inár gcuid
imeartha,” ar sé.

Ní amháin nach raibh oíche
mhaith ag na himreoirí agus Declan
Kidney ach bhí droch-oíche ag an
IRFU chomh maith nuair a thug siad
léargas dúinn ar cad a bhí mí-cheart
leis an tír seo le tamall anuas. Bhí
costas ró-ard agus amaideach ar na
ticéid agus d’fhan na mílte sa bhaile
dá bharr. Ní raibh ach thart ar
thríocha is a haon mhíle duine ann
agus tá an IRFU ag súil le níos lú
amárach. Meastar go mbeidh tuair-
im is fiche míle duine ann. Is féidir le
daoine fós ticéad a cheannach ar €50
anois ach an bhfuil an t-ísliú seo ró-
mhall don lucht tacaíochta?

Plean B anois mar sin agus tá an
fhoireann iomlán athraithe ag

Declan Kidney don chluiche. Níl ach
Jamie Heaslip agus Donnacha
O’Callaghan fágtha sa phaca le líne
tosaigh iomlán nua ann, Tom Court,
Seán Cronin agus John Hayes.
Chaith Seán Cronin 80 bomaite ar an
taobhlíne an tseachtain seo caite cé
nach raibh Rory Best ag imirt go
maith. B’shin an séú cluiche as
seacht gcinn gur fhan Cronin ar an
taobhlíne ach ba cheart go dtabhar-
fadh an deis seo muinín dó agus
bheifeá ag súil go mbeadh sé in ann
tairbhe a bhaint as. Tagann Devin
Toner isteach den chéad uair i
ngeansaí na hÉireann ag uimhir a
cúig agus seans maith go gcuideoidh
sé leis na fadhbanna a réiteach sa
síneadh amach. Is fear mór é ag
6’10” agus déanfaidh sé sin difear.

Tá Tony Buckley gortaithe agus ní
bheidh aon ról aige sa chuid eile den
tSraith Guinness. Níl Rob Kearney ar
fáil mar gheall ar ghortú glúine ach
ba chóir go mbeadh sé ar ais in am
do na hAll Blacks an tseachtain dár
gcionn.

Fanfaidh Brian O’Driscoll, Tommy

Bowe agus Luke Fitzgerald sa cho-
saint le Fitzgerald ag bogadh siar
mar lánchúlaí. Rinne Ronan O’Gara
agus Peter Stringer an-difear nuair a
tháinig siad isteach in aghaidh na
Boks agus tosóidh siad amárach.
B’fhéidir ar bhealach go bhfuil an
mí-ádh ar Jonathan Sexton ach
d’athraigh O’Gara luas an chluiche
agus ní féidir le Kidney é a fhágáil
amach.

Tá Samó ar cheann de na náisiúin
rugbaí is lú ar domhan. Tá ceangal
an-láidir acu leis an Nua-Shéalainn
mar is ansin a théann go leor acu
chun na scoile agus tagann roinnt
imreoirí atá leis an Nua-Shéalainn ón
oileán beag seo. Seo an cúigiú huair
ag Éirinn imirt ina n-aghaidh agus an
chéad uair ó 2003. Bhuaigh Éire gach
cluiche ach amháin in 1996 i mBaile
Átha Cliath, nuair a fuair Samó an
lámh in uachtar orthu 40-25.   

Ní ró-mhaith mar a d’éirigh le
Samó i gCraobh an Domhain in 2007
nuair a chaill siad gach cluiche
seachas an ceann in aghaidh na Stát
Aontaithe. Is foireann láidir, fhisi-

ciúil iad go háirithe sa ghreamú agus
tá misneach maith acu faoi láthair
mar níos luaithe i mbliana bhuaigh
siad an Pacific Cup agus Comórtas
Seachtar an Domhain den chéad
uair.  Cé gur chaill siad in aghaidh
Chonnacht san oíche Dé Máirt (26-
22) níor cheart go mbeadh mórán
tionchair aige sin ar an réiteach a
dhéanfar do chluiche na hÉireann.

Tá imreoirí aonair maithe acu, ina
measc Mikaele Pesamino (Sale
Sharks) ar an chliathán, Seilala
Mapusa (London Irish) a imríonn sa
chosaint, an lánchúlaí Paul Williams
(Sale Sharks) agus a dheartháir
Gavin (Clermont) a imríonn sa cho-
saint chomh maith. Ach ceann de na
deacrachtaí a bhí ag Samó riamh ná
nach n-imríonn an cúigear déag a
théann chun páirce mar aonad, ach
is cinnte go mbeidh muinín acu leis
na torthaí maithe a bhí acu go dtí
seo, rud nach bhfuil ag foireann na
hÉireann go fóill.  Ach tar éis an
méid sin a rá, bheinn ag súil go
mbeadh an bua ag foireann na hÉire-
ann.

An obreoidh Plean B d’Fhoireann na hÉireann amárach? (PIC. BRENDAN MORAN / SPORTSFILE)


